
			ഷെഹറസേദിന്റെ 
കഥത്തുടര്‍ച്ചകള്‍



			അനുഭവങ്ങളുടെ ഭൂമികകള്‍,

			അവയുടെ ഏറ്റുപറച്ചിലുകള്‍ പലപ്പോഴും തീക്ഷ്ണമാണ് ചില മനുഷ്യരെ പ്രതി, പറഞ്ഞാലും പറഞ്ഞാലും തീരാത്ത കടല്‍. നൂറായിരം കഥകളുടെ അസംസ്കൃത വസ്തുവാകുന്നു അത്; പക്ഷേ കഥയെഴുത്തിന്റെ കലര്‍പ്പില്ലാത്തത് ചിലപ്പോളവ നമ്മെ കൊളുത്തി വലിയ്ക്കും. വിട്ടുപോകാതെ മുള്ളുപോറിക്കൊണ്ടിരിയ്ക്കും. നമുക്ക് അപരിചിതമായ മനുഷ്യരിലേയ്ക്ക്, ഭൂമികകളിലേയ്ക്ക് അലയാന്‍ വിടും, മറ്റൊരു കാലത്തിന്റെ പങ്കാളിയാക്കും.

			ഷബാന ബീഗത്തിന്റെ അനുഭവങ്ങളുടെ ഈ പുസ്തത്തിലും വായനക്കാര്‍ക്ക് അപരിചിതമായ ഒരു ഭൂമികയുണ്ട്.

			അത് പറയാന്‍ നിഷ്ക്കളങ്കവും കലര്‍പ്പറ്റതുമായ ഭാഷയുണ്ട്. സ്നേഹത്തിന്റെ ഭാഷയാല്‍ കൊരുക്കപ്പെട്ട മനുഷ്യരും മൃഗങ്ങളും പ്രകൃതിയുമുണ്ട്.

			ആഫ്രിക്ക, ഈജിപ്ത്, ബംഗ്ലാദേശ്, അഫ്ഗാന്‍, പാകിസ്ഥാന്‍, ഫലസ്തീന്‍, ശ്രീലങ്ക... പല നാടുകളില്‍ നിന്ന് ജീവിതം പറയാനായി ഷബാനയ്ക്ക മുന്നില്‍ വരുന്ന മനുഷ്യര്‍. അവരില്‍ എമിനയും അസ്വാദയും റൂമായും സാറായും അക്ബറും അഹമ്മദ് അഖാദിരിയും അബ്ദുല്‍ ഗനിയുമുണ്ട്. അങ്ങനെ ഒരുപാട് പേരുടെ ജീവന്റെ കനലുകളും കനവുകളുമുണ്ട്.

			ഈ പുസ്തകം,

			മനുഷ്യരെ കുറിച്ച് നമ്മെ പേര്‍ത്തും ഓര്‍മ്മപ്പെടുത്തും; വംശീയതയ്ക്കും വിഭാഗീയതകള്‍ക്കും അതിരുകള്‍ക്കുമപ്പുറം പ്രകാശിക്കുന്ന മനുഷ്യന്‍ എന്ന വാക്കിനെ കുറിച്ച്. അറബിക്കഥയിലെ ഷെഹറസേദിനെ പോലെ ഷബാനയ്ക്ക് ഇനിയുമേറെ കഥകള്‍ പറയാനുണ്ടാവട്ടെ.

			സ്നേഹാശംസകള്‍

			ഷാഹിന ഇ.കെ.

			എഴുത്തുകാരി

		

		

			ആമുഖം



			ഉമ്മ പറയാറുണ്ട്, പണ്ട്, ചില പെരുമഴത്തോർച്ചകളിൽ, വെയിൽ മാഞ്ഞു തുടങ്ങുന്ന മഗ്രിബികളിൽ, കമ്പിറാന്തലിന്റെ വെട്ടം മുനിഞ്ഞു കത്തുമ്പോൾ, എല്ലാം ഒരു സങ്കടം വന്ന് തിക്കുമുട്ടാറുണ്ടായിരുന്നു എന്നും, എന്തോ ചെയ്യണം എന്ന് തോന്നുമായിരുന്നു എന്നും. ആ തിക്കു മുട്ടൽ, ചിലപ്പോൾ ഒരു കഥയോ, കവിതയോ, എഴുതുവാൻ തന്നെയായിരുന്നിരിക്കണം.

			പക്ഷെ ഉമ്മ ഒരിക്കലും ഒരു വരി കവിത പോലും കുറിച്ചിട്ടില്ല, കാവ്യഭാഷയിൽ സംസാരിച്ചില്ല. വേണമെന്ന് വെച്ചാൽ പോലും ചിലപ്പോൾ എഴുതുവാനായി ഉമ്മാന്റെ കൈവശം ഒരു പേനയോ, പേപ്പറോ ഉണ്ടായിട്ടുണ്ടാവില്ല. എങ്കിലും ഉമ്മ ഒരു പാട് വായിച്ചു.

			രാത്രികളിൽ, ഉമ്മാനെ കെട്ടിപ്പിടിച്ചു കിടക്കേ, അലിയാരുടെയും, ഫാത്തിമാ ബീവിയുടെയും, സിൻദ്ബാദിന്റെയും, മാർജിയാനയുടെയും,ജ്ഞാന സുന്ദരിയുടെയും, മങ്ങാട്ടച്ഛന്റെയും കുഞ്ഞായൻമുസ്ലിയാരുടെയും,സാലഭഞ്ജികമാരുടെയും, സിൻഡ്രല്ലായുടെയും, സ്ലീപ്പിങ് ബ്യൂട്ടിയുടെയും കഥകൾ പറഞ്ഞ് തന്ന് ഞങ്ങളുടെ രാവുകളെ ഉമ്മ സ്വപ്ന സമാനമാക്കി.

			ഉപ്പാക്ക് വല്ലാത്ത ഒരു കാവ്യ ഭാഷയിൽ സംസാരിക്കാൻ കഴിയുമായിരുന്നു. നർമ്മവും, മർമ്മവും കലർത്തി സംഭവങ്ങൾ കഥപോലെ പറയാൻ കഴിവുള്ള ആൾ..! നിലാവ് പെയ്യുന്ന ധനുമാസരാവുകളിൽ ഞങ്ങൾ മുറ്റത്തു പനമ്പു വിരിച്ചു മാനം നോക്കിക്കിടക്കുമ്പോൾ, ചാരുകസേരയിലിരുന്ന്ഉപ്പ കഥകൾ പറയും,.. ഉപ്പാപ്പ റങ്കൂണിൽ പോയതും, വല്യേമ കുട്ടികളെ ഖുർആൻ പഠിപ്പിക്കുന്ന കർക്കശക്കാരിയായ ഒരു അധ്യാപികയായി മാറിയതും, മൂത്താപ്പ 'കോയിപ്രത്തെകളം' വാങ്ങിയതും, തുടങ്ങി അനന്തഗോളങ്ങൾ വിരാജിക്കുന്ന ആകാശ ഗംഗയുടെയും, ക്ഷീര പഥത്തിന്റെയും, ശാസ്ത്ര തത്വങ്ങൾ വരെ പറഞ്ഞു തരും, കുഞ്ഞിക്കണ്ണുകൾ മിഴിച്ച്, ആയിരമായിരം നുജൂമുകൾ മിന്നുന്ന മാനം നോക്കി ഞങ്ങൾ ഏഴാനാകാശത്തിനു മപ്പുറത്തുള്ള അത്ഭുതക്കൊട്ടാരവും, അവിടെയുള്ള കോടാനുകോടി രഹസ്യങ്ങളും അറിയാൻ കണ്ണും തുറുപ്പിച്ചു കിടക്കും.
ആലംദുനിയാവിന്റെ അത്ഭുതങ്ങളോർത്തു നെഞ്ചിടിക്കും.

			കടലു കടന്നിട്ടും കഥകേൾക്കാനുള്ള തൃഷ്ണ കുറഞ്ഞില്ല.
ഫ്ളാറ്റിലെ ഏകാന്ത തടവുകാരിയായി ഒറ്റയ്ക്കിരുന്നു കഥകൾ മെനഞ്ഞു.
ജനലിലൂടെ കണ്ടവരെ വെച്ച് നുണക്കഥകൾ പടച്ചുണ്ടാക്കി. വാതിലിലെ താക്കോൽ ദ്വാരത്തിലൂടെ നൂണ്ടു പുറത്തു കടന്ന്,കഥയുടെ കടൽ നീന്തി.

			അതു കൊണ്ട് തന്നെ ഇത് ഓർമ്മക്കുറിപ്പുകളല്ല. ഉപ്പ പറയാറുള്ള പോലെ 'നേരിന്റെ കുപ്പായമിട്ടു വന്ന നുണകൾ.'!..കരും നുണകൾ..! 'ഫൈസലിയാ'യിലെ മൂന്നാം നിലയിലെ ഫ്ലാറ്റിൽ, ഭർത്താവ് ജോലിക്കും, മക്കൾ സ്കൂളിലും പോയിക്കഴിഞ്ഞാൽ ജനൽക്കർട്ടൻ മാറ്റി താഴെക്ക് നോക്കി കണ്ട കാഴ്ചകൾ, ചിലപ്പോൾ സത്യമോ മിഥ്യയോ എന്ന് തിരിച്ചറിയാത്ത, ഹലൂസിനേഷൻ, കല്പിച്ചുകൂട്ടിക്കണ്ട,മായാലോകം..

			അതേ...അല്ലെങ്കിലും നമ്മളീ കാണുന്ന പ്രപഞ്ചം പോലും ഒരു നുണക്കഥയല്ലേ എന്ന് തോന്നാറുണ്ട്. ഒറ്റയ്ക്കിരുന്ന് എഴുതുന്ന കഥകൾ..
പയ്യെപ്പയ്യെ അസ്വാദയും, സുമയ്യയും, നഹ്ലയും, കുഞ്ഞാമിനയും, ഷാഹിസ്തയും, റൂമായും അബ്ദുൽ ഗനിയും.. അങ്ങനെ നമ്മൾ വലിയൊരു ആൾക്കൂട്ടത്തിനു നടുവിലാവുന്നു. ഏകാന്തതയുടെ തുരുത്തായിരുന്ന, വിഷാദത്തിന്റെ മുഷിവ് വാടയുള്ള എന്റെ മുറിയിൽ വള കിലുക്കം, സംസാരം, പാട്ടുകൾ, അതേ ! കഥയെഴുതുമ്പോൾ എന്റെ മുറി പൊടുന്നനെ കലപില കൂട്ടുന്ന ഒരു കല്യാണപ്പുര പോലെയാവുന്നു..

			കടപ്പെടുന്നത്, കുഞ്ഞുന്നാളുകൾ കഥ കൊണ്ടു മുഖരിതമാക്കിയ ആ രണ്ടു കഥ പറച്ചിലുകാരോട്, ഫൈസലിയ്യയിലെ പ്രിയപ്പെട്ട മുറിയോട്,
ജനാല തുറന്നാൽ കിട്ടുന്ന ചതുര ലോകത്തോട്, ഗലികളിലും, സൂഖുകളിലും, ചുരങ്ങളിലും, മലഞ്ചെരിവുകളിലും, വാദിയൊഴുകുന്ന തോപ്പുകളിലും, ദേശാന്തരങ്ങൾ അറിയാത്ത ആൾക്കൂട്ടത്തിലും എന്നെക്കൊണ്ടുപോയ പ്രിയനോട്, എന്റെ ഏകാന്തതകളോട്, സ്വപ്നമോ, നിജമോ എന്നറിയാത്ത എന്റെമായക്കാഴ്ചകളോട്, തലച്ചോറിൽ മൂളിക്കൊണ്ടിരിക്കുന്ന പിരാന്തുകളോട്..

			ഷബാനാ ബീഗം

		

		

			പ്രിയ മൊഴികൾ


			
ബീഗത്തിന്റെ രചനകൾ ഇതു വരെ വേണ്ട വിധം ശ്രദ്ധിച്ചില്ലെന്ന കുറ്റബോധം ഉണ്ട്. ഈയിടെയാണ് അതെല്ലാം ആസ്വദിക്കാൻ കഴിഞ്ഞത്. ഇതുവരെ അറിയാതെ പോയ പ്രിയപ്പെട്ടവളുടെ എഴുത്ത് ഇനിയുമൊരുപാട് ഉയരങ്ങളിൽ എത്താൻ സർവ ശക്തൻ തുണയ്ക്കട്ടെ. 

			അബ്ദുൾ നാസർ 

			
കുഞ്ഞനുജത്തിയുടെ ആദ്യ സമാഹാരത്തിന് എല്ലാ ആശംസകളും.

			ആസിയ

			ഷബാനയുടെ കഥകൾ,പരിചയമുള്ള കഥാ പരിസരമാണെങ്കിൽ പോലും ഒരു നെഞ്ചിടിപ്പോടെ അല്ലാതെ വായിച്ചു തീർക്കാനാവില്ല. ഓരോ തവണ വായിക്കുമ്പോഴും,ആദ്യ വായനയുടെ നോവും,ഫീലും തരുന്നു. 

			ഖൈറുന്നിസ

			'പെങ്ങളെഴുത്തു'കൾ എല്ലാം തന്നെ ഗൃഹാതുരത്വമുണർത്തുന്നതും പച്ചയായ ജീവിതത്തിൽ നിന്ന് പറിച്ചു നട്ടവയുമാണെന്ന് തോന്നും.. വേദനകളവശേഷിപ്പിക്കാതെ ഒരു കഥയുമവസാനിച്ചിട്ടില്ല. കണ്ണ് നിറയാതെയും ഹൃദയം വിതുമ്പാതെയും ഒരു കഥയും വായിച്ചു തീർത്തിട്ടുമില്ല. ഇനിയുമെഴുതുവാനും ഉയരങ്ങളിലെത്താനും കഴിയട്ടെ എന്നാശംസിക്കുന്നു.

			അബ്ദുൽ ഷുക്കൂർ

			ഷബാനയുടെ കഥകൾ വെറുതെ വായിച്ചു പോകുകയല്ല മറിച്ച് ആ കഥാപാത്രങ്ങളിലേക്ക് നമ്മൾ പോലുമറിയാതെ ഒരു പരകായ പ്രവേശം ആണ് പലപ്പോഴും നടക്കുന്നത്. നിഷ്കളങ്കമായ സ്നേഹത്താലും കെട്ടുറപ്പുള്ള കുടുംബ ബന്ധങ്ങളാലും ഊടും പാവും നൽകി ഹൃദയത്തിൽ തൊട്ടെഴുതിയ രചനകൾ വായിക്കുമ്പോൾ മനസ്സിൽ സംതൃപ്തിയുടെ ഒരു മന്ദഹാസം വിരിയിക്കുന്നതോടൊപ്പം, നെഞ്ചിൽ ചോരപൊടി ക്കുന്ന ഒരു സൂചിക്കുത്ത് കൂടി അവശേഷിപ്പിക്കുന്നു..

			സൈറാബാനു

			ഇമ്മൂ...,

			ഇനിയുമിനിയുമെഴുതുക,എഴുത്തിന്റെ ആകാശങ്ങൾ കീഴടക്കുക..ആശംസകൾ

സുമോൻ

			ഉമ്മച്ചിയുടെ കഥാ യാത്രകളിൽ കൂടെയുള്ള കഥാപാത്രങ്ങളാണ് ഞങ്ങൾ. ഇതെല്ലാം ഇത്ര മനോഹര നിമിഷങ്ങളായിരുന്നുവെന്ന്
അന്ന് തോന്നിയിരുന്നില്ല. ഇന്ന് വായിക്കുമ്പോൾ നൊസ്റ്റാൾജിയ വന്ന് നിറയുന്നു. എന്നെ സംബന്ധിച്ചിടത്തോളം ഉമ്മച്ചിയെക്കാൾ നല്ല ഒരെഴുത്തുകാരിയേയും എനിക്കറിയേണ്ട. ഉമ്മച്ചി നല്ല ഒരു കാഴ്ച്ച ക്കാരിയും കേൾവിക്കാരിയുമാണ്. ഞങ്ങളൊന്നിച്ചു കണ്ട കാഴ്ചകളിൽ ഉമ്മച്ചി എന്തെല്ലാം അനുഭൂതികളാണ് നിറച്ചത്..! എല്ലാ ആശംസകളും

			സന

			
ഒരുമിച്ച് കടന്നുപോയ സംഭവങ്ങൾ കഥയായി വായിക്കുമ്പോൾ ഒരു ആൽബം മറിച്ച് നോക്കുന്ന അനുഭൂതിയാണ്. ചിലപ്പോഴൊക്കെ പക്ഷേ, ഇമ്മച്ചിയുടെ വിചിത്രമായ ഈ കോപ്പിങ് മെക്കാനിസം കണ്ട് കണ്മിഴിക്കാറുമുണ്ട്.

			ഹന

			കൂടെപിറക്കാതെ കൂടപ്പിറപ്പായവള്‍, നിന്റെ കുട്ടിക്കാല ഓർമകളിൽ കുസൃതികളിൽ ചിരികളിൽ പേടികളിൽ ആകുലതകളിൽ സങ്കടങ്ങളിൽ എല്ലാം എന്നെക്കാണാം. .. നിന്റെ എഴുത്തിന്റെ ശക്തിയിൽ വാക്കുകളുടെ മാസ്മരികതയിൽ ഞാൻ എന്നോ മറന്നിട്ടുപോയ ഭാവനാ ലോകം നീയെനിക്ക് തുറന്നു തന്നു. ... ഇനിയൊരിക്കലും പിടിക്കാനാവാത്ത വിധം ഊർന്നുവീണ തൂലികയാണ് നീയെന്റെ വിരലുകൾക്കിടയിൽ തിരുകിയത്. ...

			ഷെർബീന ഷാജഹാൻ

			ഭാവനയുടെ ചിറകുകളാൽ തുന്നിയ മാന്ത്രികപരവതാനിയിലേറ്റി തന്റെ വായനക്കാരെ പ്രവാസത്തിന്റെ കാണാ കാഴ്ച്ചകളിലേക്ക് ആവാഹിക്കുന്ന വാക്ചാതുര്യമാണ് ഷബാനയുടെ കഥകളിലുള്ളത്. .. ജാലക കാഴ്ച്ചകളിലൂടെ സൂക്കിലും,  ഗല്ലികളിലും കാണുന്ന മനുഷ്യരുടെ ഹൃദയത്തിലേക്ക് പാലം പണിത കഥകളുടെ ഖജനാവു സൂക്ഷിപ്പുകാരിയാണവൾ. ..

			


			ഹസീന.  കെ.സി

		

		

			ഷബാനാ ബീഗം

			മലപ്പുറം ജില്ലയിലെ പൂവത്താണിയിലെ എം.കെ അബൂബക്കർഹാജിയുടെയും,പി.ടി സൈനബയുടെയും ആറു മക്കളിൽ ഒരാളായി ജനനം. പൂവത്താണി എ. എം.യു. പി.സ്കൂൾ, ഫാത്തിമ മെമ്മോറിയൽ ഹൈസ്കൂൾ, എം.ഇ. എസ് വിമൻസ് കോളേജ് എന്നിവിടങ്ങളിൽ വിദ്യാഭ്യാസം. ഇപ്പോൾ വെള്ളിയഞ്ചേരിയിൽ താമസം, ഭർത്താവ് അബ്ദുൾ നാസർ. സന, ഹന, നദ, നദീം, സമ എന്നിവർ മക്കൾ

		

		

			സമര്‍പ്പണം

			എഴുതപ്പെട്ട കഥകളാവുമെന്നറിയാതെ എനിക്ക് കഥകള്‍ പറഞ്ഞു തന്ന എന്റെ ഇക്കാക്ക് ഈ കഥകള്‍ സമര്‍പ്പിക്കുന്നു.

		

		

			ബാച്ചിലേഴ്സ് റൂം

			ഭര്‍ത്താവിന്റെ അടുത്തേക്ക് പറക്കുമ്പോള്‍ ഞാന്‍ ഒരു നനഞ്ഞ കോഴിക്കുഞ്ഞിനെപ്പോലെ വിമാനത്തിന്റെ ജാലകത്തിനടുത്തിരുന്നു. താഴേക്ക് നോക്കുമ്പോള്‍ പച്ചപ്പ് നീലയ്ക്ക് വഴി മാറി കൊടുത്തിരുന്നു. താഴെ അറബിക്കടല്‍ അതിന്റെ എല്ലാ നിഗൂഢതകളും പേറി നിന്നു.

			മണലില്‍ കാലു കുത്തുമ്പോള്‍ നട്ടപ്പാതിര ആയിരുന്നു. ആകാശവും ഭൂമിയും നക്ഷത്ര ശോഭയാല്‍ പ്രകാശിച്ചു. ഇവിടെയെന്താ പെരുന്നാള്‍ ആണോ, ഇത്ര ലൈറ്റുകള്‍..? എല്ലാരും വണ്ടിയില്‍ കയറി എങ്ങോട്ടാണ് ഈ പായുന്നത്..? തുടങ്ങിയ സംശയങ്ങള്‍ മനസ്സില്‍ നിറഞ്ഞു. സമ്പന്നതയുടെ മടിത്തട്ടായ അറേബ്യയുടെ ജ്വലിക്കുന്ന മുഖങ്ങള്‍ കണ്ടും ഷോപ്പിങ് മാളില്‍ കയറിയിറങ്ങിയും ഒരു മാസം പിന്നിട്ടു.

			ഒരു ദിവസം ഞങ്ങള്‍ 'സനാഇയ്യ' യിലെ ബാച്ചിലേഴ്സ് റൂമിലേക്ക് പോയി. അങ്ങനെയാണ് പ്രവാസത്തിന്റെ വര്‍ണ്ണങ്ങളില്ലാത്ത മുഖങ്ങള്‍ ഞാന്‍ കാണുന്നത്. അവിടെ അവര്‍ ഞങ്ങള്‍ക്ക് ഡിന്നര്‍ ഒരുക്കിയിരുന്നു.

			അവിവാഹിതര്‍ ആരും അവിടെ ഇല്ലാതിരുന്നിട്ടും അങ്ങനത്തെ റൂമുകള്‍ 'ബാച്ചിലേഴ്സ് റൂം' എന്ന പേരില്‍ അറിയപ്പെട്ടു.

			ഇരുപത്താറുകാരന്‍ നൗഷാദ് മുതല്‍ അമ്പത്താറുകാരനായ കുഞ്ഞപ്പൂക്കവരെ ബാച്ചിലര്‍ ആണ്. മാരീഡ് ബാച്ചിലേഴ്സ്! 

			ഒരു മുറിയുടെ നാലു മൂലയിലും  സിംഗിള്‍കട്ടിലുകള്‍. അതിനു മുകളില്‍ മറ്റൊരു കട്ടില്‍. കയറാന്‍ ഒരു കുഞ്ഞു കോണി. നാട്ടില്‍ ഭാര്യയും മക്കളും ഡബിള്‍ കോട്ടില്‍ ഉറങ്ങുമ്പോള്‍, ഇവരിവിടെ മുട്ടുവേദനയുമായി മുകളിലേക്ക് പൊത്തിപ്പിടിച്ച് കയറി. വീട്ടില്‍ അഞ്ചും ആറും ടോയ്ലറ്റ് ഉള്ളവര്‍ പോലും ഇന്ത്യന്‍ ക്ലോസെറ്റ് ഉള്ള ടോയ്ലറ്റില്‍ അഞ്ചു മിനിറ്റ് തരപ്പെടുത്താന്‍ ക്യു നിന്നു. പിന്നെ സുലൈമാനിയില്‍ കുബൂസ് മുക്കിത്തിന്ന്, തീയാളുന്ന വര്‍ക്കിങ് സൈറ്റിലേക്ക്, അതുമല്ലെങ്കില്‍ കഫ്റ്റീരിയകളിലെ തീചൂടിലേക്ക്. അറേബ്യന്‍ ദുര്‍മേദസുകള്‍ക്ക് കയറാന്‍ കാറിന്റെ ഡോര്‍ തുറന്ന് ഓച്ഛാനിച്ചു നിന്ന്, പിന്നെ ഡ്രൈവിംഗ് സീറ്റിലേക്ക്, കണ്ടയ്നറുകളുടെ ചുട്ടു പഴുത്ത കാബിനിലേക്ക്, ഓഫീസുകളിലെ ചായ കെറ്റിലിനരികി ലേക്ക്.. പാതിരാവില്‍ വിയര്‍പ്പില്‍ മുങ്ങിയ 'ഉടുവട'കള്‍ സോപ്പില്‍ കുതിര്‍ത്ത് വെച്ച്, കുളിച്ചു വീണ്ടും ഉണങ്ങിയ കുബൂസിന് മുന്നിലേക്ക്...

			ഹുസ്സൈന്‍ക്ക ജോലി ചെയ്യുന്ന ഗോള്‍ഡ് പ്ലേറ്റിങ് ഫാക്ടറിയിലെ ഫര്‍ണിച്ചര്‍ മുതല്‍ എ. സി വരെ ഇടക്കു മാറ്റാറുണ്ടത്രേ.. കെമിക്കലു കളുടെ സാന്നിദ്ധ്യം കൊണ്ട് അതു നുരുമ്പി പോവുന്നു എന്ന്.. അപ്പോള്‍ അവിടെ ജോലി ചെയ്യുന്ന മനുഷ്യരോ..?! സമ്പന്ന ഗൃഹങ്ങളിലെ അലങ്കാര വിളക്കുകള്‍ക്കും കട്ലറികള്‍ക്കും സ്വര്‍ണവും വെള്ളിയും പൂശി, തുളവീണ ശ്വാസകോശങ്ങളുമായി അവര്‍ നാടുപിടിക്കുന്നു..!

			കട്ടിലുകള്‍ വൃത്തിയായി വിരിച്ചിട്ടിരിക്കുന്നു.. ചില തലയണകളില്‍ ബുക്കുകള്‍, വാരികകള്‍,  ചിലവയില്‍ ടൈഗര്‍ ബാം, പെനഡോള്‍, ഒമേഗ പെയിന്‍ റീലീഫ്, ലെറ്റര്‍ പാഡുകള്‍, ലക്കോട്ടുകള്‍..

			ചിലരുടെ തലയിണച്ചോട്ടില്‍ നാട്ടില്‍ നിന്നും പോന്നപ്പോള്‍ കൊണ്ടുവന്ന ഭാര്യയുടെ തട്ടവുമുണ്ട് എന്ന് ഇക്ക എന്നോട് സ്വകാര്യം പറഞ്ഞു. കട്ടില്‍ ചുവട്ടില്‍ കവറുകള്‍,  കാര്‍ട്ടണുകള്‍.. അവ വന്നതിന്റെ പിറ്റേന്ന് തുടങ്ങും നാട്ടിലേക്ക് പോവുമ്പോള്‍ കൊണ്ടുപോവാന്‍, ഉറുമ്പ് അരിമണി കൂട്ടുന്നത് പോലെ വാങ്ങിക്കൂട്ടുന്ന സാധനങ്ങള്‍! കളിപ്പാട്ടങ്ങള്‍, കുഞ്ഞുടുപ്പുകള്‍..!

			മൂന്നും,നാലും വയസ്സായ സ്വന്തം കുഞ്ഞുങ്ങളെ കാണാത്തവര്‍ വരെ ഉണ്ട് ആ കൂട്ടത്തില്‍..!

			ഗള്‍ഫ് എന്നു കേള്‍ക്കുമ്പോള്‍ മനസ്സില്‍ അംബര ചുംബികളായ കെട്ടിടങ്ങള്‍, മിന്നുന്ന കാറുകള്‍, ഷോപ്പിംഗ് മാളുകള്‍.. വസ്ത്രങ്ങള്‍, പെര്‍ഫ്യൂം ഇതൊക്കെയായിരുന്നു.

			കുഞ്ഞാപ്പുക്ക ഉണ്ടാക്കിയ ബിരിയാണി കഴിച്ചു. ഖാവയും കുടിച്ചു..നിസാറും, മജീദും, മൊയ്തീന്‍ കുട്ടിയും, റസാഖ് ഭായിയും തുടങ്ങി ഓരോരുത്തരും ഞങ്ങളെ സ്നേഹത്തോടെ ഊട്ടി.. സമ്മാനങ്ങള്‍ തന്നു, നിരസിച്ചിട്ടും..!

			'എങ്ങനുണ്ട് മക്കളെ ബിരിയാണി..?'

			'നന്നായിട്ടുണ്ട് കുഞ്ഞാപ്പുക്ക'

			'വളയിട്ട കയ്യൊണ്ടല്ലെങ്കിലും രുചിയുണ്ടാവും എന്നു ഇപ്പൊ മനസ്സിലായില്ലേ.'

			കുഞ്ഞപ്പൂക്ക ഉറക്കെ ചിരിച്ചു.. അതീവ നിഷ്കളങ്കമായി.

			സനാഇയ്യയിലെ സ്നേഹ സൂനങ്ങളോട് വിട പറഞ്ഞു ഞങ്ങള്‍ വീട്ടിലെത്തി..

			മാസങ്ങള്‍ പിന്നിട്ടു. ഒരു ദിവസം ഇക്ക പറഞ്ഞു. കുഞ്ഞാപ്പുക്കാനെ എയര്‍പോര്‍ട്ടില്‍ വിടണം. നാല് കൊല്ലത്തിനു ശേഷമാണ് അങ്ങേര് നാട്ടില്‍ പോവുന്നത്. മകളുടെ കല്യാണത്തിന്. നാല് പെണ്മക്കള്‍ ആണ് അദ്ദേഹത്തിന്.

			ഇക്കാക്ക് ഒരു 'ബൂഫിയ' ഉണ്ടായിരുന്നു ബവാദിയില്‍. കുഞ്ഞാപ്പൂക്ക അവിടുത്തെ മെയിന്‍ കുക്ക് ആണ്. അവിടെ കാര്‍ നിര്‍ത്തുമ്പോള്‍ കുഞ്ഞാപ്പുക്ക വിയര്‍ത്ത മുഖവും, കയ്യില്‍ ജ്യൂസുമായി ഓടി വരും.

			ഏപ്രനില്‍ കൈ തുടച്ചു കൊണ്ട് വീട്ടു വിശേഷങ്ങള്‍ ആരായും.

			പിന്നെ തിരികെ ധൃതിയില്‍ പായാരങ്ങളുടെ വിയര്‍പ്പു ചാലൊഴുക്കി ശീല്‍കാരത്തോടെ കത്തുന്ന ബര്‍ണറിനരികിലേക്ക് പോവും..

			നാട്ടിലെ ദാരിദ്ര്യത്തിന്റെ തീയോളം വരില്ല ഈ ബര്‍ണറിലെ ചൂടിന് എന്ന് തോന്നിയോ കുഞ്ഞപ്പൂക്കക്ക്..?

			ഇടക്ക് ചെല്ലുമ്പോളൊക്കെ 'സന്ദേശ് 'വേണോ എന്ന് ചോദിക്കും.

			ഞാന്‍ അതൊരു ബംഗാള്‍ സ്വീറ്റ് ആണെന്നാണ് കരുതിയിരുന്നത്.  പഞ്ചാര പ്രിയയായ ഞാന്‍ തലകുലുക്കി. മൂപ്പര്‍ കൊണ്ടു വന്നത് സാന്‍ഡ് വിച് ആണ്..'അറബികള്‍ സാന്‍ദ് വിഷ് എന്നാണ് പറയുക മൂപ്പര്‍ കുറച്ചു കൂടി ചുരുക്കി. അത്രേ ഉള്ളൂ. ഇക്ക പറഞ്ഞു. എന്തായാലും, കക്കിരിയും കാരറ്റും മയോണിസും നിറച്ച ചിക്കന്‍ സാന്‍ഡ് വിചിന് നല്ല ടേസ്റ്റ് ആയിരുന്നു!

			ഞങ്ങള്‍ 'ബാച്ചിലേഴ്സ് റൂമി'നു മുന്നിലെത്തി. അദ്ദേഹം നല്ല ഒരു തമാശക്കാരന്‍ ആണെങ്കിലും, കൊല്ലങ്ങള്‍ക്ക് ശേഷം നാട്ടില്‍ പോവുന്നതിന്റെ പരിഭ്രമം മുഖത്തു ഉണ്ടായിരുന്നു. കുഞ്ഞപ്പൂക്ക ഓരോരുത്തരെ ആശ്ലേഷിച്ചു. പിന്നെ തിരിഞ്ഞു നോക്കി. 'പോവാം'. ഇക്ക കാറില്‍ നിന്നും ഇറങ്ങിയില്ല.

			നാട്ടിലെത്തീട്ട് 'വിളിക്കാം..ട്ടൊ, 'കുഞ്ഞാപ്പുക്ക എല്ലാരോടും സലാം പറഞ്ഞു.

			പ്രിയപ്പെട്ടവര്‍ക്കായി വാങ്ങിയ സമ്മാനങ്ങള്‍ കുത്തി നിറച്ച ലിപ്റ്റന്‍ ടീയുടെ കടലാസു പെട്ടി 'ബാച്ചി ലേഴ്സ് താങ്ങിയെടുത്തു ഡിക്കിയില്‍ വെച്ചു.

			കുഞ്ഞപ്പൂക്കന്റെ കയ്യില്‍ സംസം കന്നാസ്.'അത് ഡിക്കിയില്‍ വെക്കാം കുഞ്ഞാപ്പുക്ക..'

			മൂപ്പര് കേട്ടില്ല..കന്നാസിനെ അരുമയോടെ മടിയില്‍ വെച്ചു..ഇടക്കു അടപ്പ് മുറുക്കിയും മറ്റും ഓമനിച്ചു.

			തന്റെ മടിയില്‍ കൈകാലിട്ടടിക്കുന്ന ഒരു ശിശുവുണ്ടെന്നും, അവന്റെ കാല്‍ച്ചുവട്ടില്‍ ചുരത്തുന്ന തീര്‍ത്ഥ ജലമുണ്ടെന്നും വിചാരിച്ചിട്ടോ, കന്നാസിനെ അയാള്‍ തലോടിക്കൊണ്ടിരുന്നു.

			ഇക്ക സീറ്റ്ബെല്‍റ്റ് ഇട്ടുകൊടുത്തു.

			എയര്‍പോര്‍ട്ട് എത്തി,

			കുഞ്ഞാപ്പുക്ക ഇറങ്ങി.

			കയ്യില്‍ കന്നാസ്, കക്ഷത്തില്‍ പാസ്പോര്‍ട്ട്.. ഞങ്ങള്‍ പരസ്പരം നോക്കി. എനിക്ക് ചിരി വന്നു.

			രണ്ടു മൂന്നു തടിയന്മാര്‍ ട്രോളി ഉന്തികൊണ്ട് വരുന്നു. 

			'ഞാന്‍ കേറുന്ന വിമാനത്തിലാണാവോ ഈ തടിയന്മാരും.?

			പൊന്നാര നാസറെ..വിമാനം കനം കൂടുമോ ആവോ..?

			കുഞ്ഞാപ്പുക്കക്ക് പേടി..

			ഞാന്‍ കാറില്‍ തന്നെ ഇരുന്നു..

			'നാസറെ..,പൈലറ്റിന് വിമാനം നേരെ ചൊവ്വേ പറത്താന്‍ ഒക്കെ അറിയുമായിരിക്കും..ല്ലേ..'

			'ഇങ്ങള് ബേജാറാവല്ലേ കുഞ്ഞാപ്പുക്ക..'

			'ഇജ്ജും പോന്നാ അനക്ക് കല്യാണം കൂടീട്ട് പോരാം..'

			മൂപ്പര്‍ക്ക് ഒറ്റക്ക് പോവാന്‍ പേടി....

			ഇയാള്‍ ഇങ്ങോട്ട് പോന്നത് വിമാനത്തില്‍ അല്ലേ എന്ന് ഞാന്‍ ചിന്തിച്ചു.

			അദ്ദേഹത്തെ സമാധാനിപ്പിച്ചു പറഞ്ഞയച്ചു, ഞങ്ങള്‍ മടങ്ങി.

			കുറച്ചു ദിവസം കഴിഞ്ഞു കുഞ്ഞാപ്പുക്കാന്റെ കത്തും, ഒരു ഫിലിം നെഗറ്റീവും കിട്ടി..മകളുടെ കല്യാണത്തിന്റെ..!കല്യാണം റാഹത്തായി കഴിഞ്ഞു എന്നും മറ്റും ആയിരുന്നു കത്തില്‍.

			കുഞ്ഞാപ്പുക്കാന്റെ മൊഞ്ചുള്ള മോളുടെ കാനേത്തിന്റെ നിമിഷങ്ങള്‍ ആല്‍ബമാക്കി ഇക്ക അയച്ചു കൊടുത്തു..

			നാല്പത്തഞ്ചു ദിവസം കഴിഞ്ഞു കുഞ്ഞാപ്പുക്ക തിരിച്ചെത്തി..

			മോളുടെ കല്യാണത്തിന്റെ ബാധ്യത തീര്‍ക്കാന്‍ പിറ്റേന്ന് തന്നെ അയാള്‍ ജോലിക്ക് കയറി..

			 ഒരാഴ്ച കഴിഞ്ഞു ഒരു വൈകുന്നേരം ബൂഫിയയില്‍ നിന്നും ബാച്ചിലേഴ്സ് റൂമിലെ ലാന്‍ഡ് ലൈനിലേക്ക് ഒരു ഫോണ്  വന്നു.

			കുഞ്ഞപ്പൂക്ക ആസ്പത്രിയില്‍ ആണ്..

			ഇക്ക കാറുമെടുത്തു ഉടനെ പോയി. ഐസിയുവില്‍ ആണ്.

			പാതിരക്കാണു ഇക്ക തിരിച്ചു വരുന്നത്. വന്നപാടെ ഇക്ക വുളുവെടുത്തു നമസ്കരിച്ചു. ഒരു പാട് നേരം മുസല്ലായില്‍ ഇരുന്നു.

			 പിറ്റേന്ന് പുലര്‍ച്ചെ

			കുടുംബത്തിനു വേണ്ടി അതി ദ്രുതം മിടിച്ച ഒരു പാവം ഹൃദയം നാലു പക്ഷിക്കുഞ്ഞുങ്ങളെ അനാഥരാക്കി എന്നെന്നേക്കുമായി നിലച്ചു പോയി.

			ഓരോ പ്രവാസിയുടെ മരണവും ഓരോ ഓര്‍മപ്പെടുത്തലാണ്.. 

			ഉറക്കത്തില്‍ ഇടക്കു വെച്ചു മുറിയുന്ന കിനാവിന്റെ, കര്‍ക്കിടക മഴയുടെ,നട്ടുച്ചയിലെ ഒരു കുയില്‍പ്പാട്ടിന്റെ, 

			പിന്നെ, പൂര്‍ത്തിയാകാത്ത പുരപ്പണിയുടെ, പൈസ കെട്ടിവെക്കാ നില്ലാത്ത ഓപ്പറേഷനുകളുടെ, പുരനിറഞ്ഞ പെണ്മക്കളുടെ മംഗല്യ സ്വപ്നങ്ങളുടെ, വഴിയില്‍ എവിടെയോ ഊര്‍ന്നു പോയ യൗവനത്തിന്റെ, ആവോളം നുകരാന്‍ പറ്റാതിരുന്ന ദാമ്പത്യത്തിന്റെ, ഈമാനുറപ്പില്‍ മുറുകെ പിടിച്ച ദാഹ മോഹങ്ങളുടെ, രാവുകളില്‍ കരഞ്ഞു തീര്‍ത്ത കണ്ണീരിന്റെ..!

			പിന്നെയും..പിന്നെയും...എന്തൊക്കെയോ...

		

		

			 പാവകൾ

			ആഫ്രിക്കക്കാര്‍ ആയിരുന്നു ഞങ്ങളുടെ അപ്പാര്‍ട്ട്മെന്റില്‍ കൂടുതലും. അതുകൊണ്ടുതന്നെ പുറത്തിറങ്ങാനും ബാല്‍ക്കണിയില്‍ തുണികള്‍ ഉണക്കാന്‍ പോവാനും എന്തിന്, ജനല്‍ തുറക്കാന്‍ വരെ എനിക്ക് പേടി ആയിരുന്നു.

			1 റകം ഗലത് (റോങ് നമ്പര്‍)

			2 വേന്‍ ഹുറുജ് (ഏതാണ് പുറത്തേക്ക് ഉള്ള വഴി..?)

			3 അന മാ അറഫ് (എനിക്കറിയില്ല)

			ഇതൊക്കെ ഞാന്‍ പഠിച്ചു വെച്ചു.

			കാരണം 'അദ്നാന്‍ ഫീ?' (അദ്നാന്‍ ഉണ്ടോ )എന്ന് ചോദിച്ചു പതിവായി ഞങ്ങളുടെ ലാന്‍ഡ് ഫോണിലേക്ക് ഒരു കോള്‍ വരുമായിരുന്നു. . (അന്ന് മൊബൈല്‍ പ്രചാരത്തില്‍ ആയിട്ടില്ല).

			ആദ്യത്തേത് അയാള്‍ക്കുള്ള മറുപടി.

			രണ്ടാമത്തേത് ഞങ്ങള്‍ പള്ളിയില്‍ പോവുമ്പോള്‍.. ലേഡീസ് എന്‍ട്രന്‍സ് കടന്നാല്‍ ഒരേ പോലുള്ള വാതിലുകള്‍. തിരിച്ചു പോരുമ്പോള്‍ വഴി തെറ്റിയാലോ എന്നു കരുതി പഠിച്ചതാണ്.

			മൂന്നാമത്തേത്, എപ്പോള്‍ വേണമെങ്കിലും എടുത്തു പ്രയോഗിക്കാ വുന്നത്..

			ഇത് കൂടാതെ' ലാ ദുഗ്ഗല്‍ ബാബ്.. '( വാതില്‍ മുട്ടരുത്..!)

			തഫീന്നൂര്‍' (വിളക്ക് അണയ്ക്കൂ )

			ഇതു കൂടി ഞാന്‍ ഭര്‍ത്താവില്‍ നിന്നും ചോദിച്ചു പഠിച്ചു. 

			കാരണം. മുന്നിലെ ഫ്ളാറ്റിലെ താമസക്കാര്‍ ആയ സുഡാനികള്‍ പോയി. പകരം അവിടേക്ക് ഒരു ഈജിപ്ഷ്യന്‍ കുടുംബം എത്തി. ഭര്‍ത്താവ് പോയാല്‍ ഞാന്‍ ജോലികള്‍ തീര്‍ത്തു എന്തെങ്കിലും വായിക്കാന്‍ ഇരിക്കും.

			ആ സമയത്തു വാതിലില്‍ തുടര്‍ച്ചയായി മുട്ടു കേള്‍ക്കും. .!

			വാതില്‍ തുറക്കാന്‍ എനിക്ക് പേടിയായിരുന്നു. ലെന്‍സിലൂടെ നോക്കിയപ്പോള്‍ ഈജിപ്ഷ്യന്‍ പെണ്‍കുട്ടി..അവള്‍ക്ക് കഷ്ടിച്ചു ഏഴ് വയസ്സ് പ്രായം കാണുമായിരിക്കും. ഞാന്‍ വാതില്‍ തുറന്നില്ല..കാളിംഗ് ബെല്‍ അവള്‍ക്ക് എത്താഞ്ഞിട്ടായിരിക്കും..

			ഞാന്‍ എന്റെ ജോലി തുടര്‍ന്നു, കുറച്ചു കഴിഞ്ഞു പിന്നെയും പോയി നോക്കി, അവള്‍ അവിടെ തന്നെ നില്‍പുണ്ട്..!

			കുറെ നേരം നിന്നു, പിന്നെ മെല്ലെ പിന്തിരിഞ്ഞു പോയി. പിറ്റേന്നും ഇത് ആവര്‍ത്തിച്ചു..ഇത് ഭയങ്കര ശല്യമായി.

			അപ്പോള്‍ ആണ് ആ അറബി വാചകം ഞാന്‍ പഠിച്ചത്. പിറ്റേന്ന് ഭര്‍ത്താവിന് ഉച്ചക്ക് ശേഷം ഡ്യൂട്ടി ഉണ്ടായിരുന്നില്ല.

			ഞങ്ങള്‍ ഭക്ഷണം കഴിഞ്ഞു ഉച്ച മയക്കത്തില്‍ ആയിരുന്നു. വാതില്‍ തെരുതെരെ മുട്ടുന്നു.

			ഭര്‍ത്താവ് ഉള്ള ധൈര്യത്തില്‍ വാതില്‍ തുറന്നു.

			 ഞാന്‍ പറഞ്ഞു.

			 'ലാ ദുഗ്ഗല്‍ ബാബ്..'പിന്നെ കുറെ ദിവസങ്ങള്‍ ശല്യം ഇല്ലാതെ കഴിഞ്ഞു.

			ഒരു രാത്രി ഞാന്‍ ബാല്‍ക്കണിയില്‍ നില്‍ക്കുകയാണ്.

			ബാല്‍ക്കണിക്ക് മുന്‍പില്‍ ഒരു വേപ്പുമരം നിന്നിരുന്നു. അതു കൊണ്ടു തന്നെ ബാല്‍ക്കണിയില്‍ ഇരുട്ടായിരുന്നു. ആ ഇരുട്ടില്‍ ഒരു കസേരയിട്ട് താഴേക്ക് നോക്കി ഇരിക്കാന്‍ എനിക്ക് ഇഷ്ടമായിരുന്നു.

			പൊടുന്നനെ ബാല്‍ക്കണിയില്‍ പ്രകാശം പരന്നു. ഈജിപ്ഷ്യന്‍സി ന്റെയും ഞങ്ങളുടെയും ബാല്‍ക്കണി ലൈറ്റിന് ഒരു സ്വിച്ച് ആണെന്ന് തോന്നുന്നു. എന്റെ ഏകാന്തമായ പ്രിയനിമിഷങ്ങളാണ് ഈ പെണ്‍കുട്ടി നഷ്ടപ്പെടുത്തിക്കൊണ്ടിരിക്കുന്നത്. കാറ്റുകൊണ്ട്, ആകാശത്തിലെ താരകങ്ങളെ നോക്കി, വേപ്പുമരത്തില്‍ ചേക്കേറിയിരി ക്കുന്ന ചപ്പുകിളികളുടെ കലപില കേട്ട്, ഒരു വേള നാട്ടിലെ തറവാട്ടില്‍ പൂമുഖതിണ്ണയില്‍ ഇരിക്കുകയാണെന്ന എന്റെ ഏറ്റവും പ്രിയങ്കരമായ സങ്കല്‍പസുഖ നിമിഷങ്ങളെയാണ് ഈ പെണ്‍കുട്ടി ഇല്ലാതാക്കുന്നത്. എനിക്ക് കലശലായ സങ്കടം വന്നു.രാവിലെ വീണ്ടും വാതിലില്‍ മുട്ട്. ഭര്‍ത്താവ് പോവാന്‍ ഒരുങ്ങുന്നു. ഞാന്‍ വാതില്‍ തുറന്നു. അവള്‍ ഓടി അകത്തു കയറി, ബെഡ്റൂമിലെ കസേരയില്‍ ഇരുന്നു.ഭര്‍ത്താവ് യാത്രപറയാന്‍ എന്റെ ഇരു ചുമലിലും കൈകള്‍ അര്‍പ്പിച്ചു.ഞാന്‍ കണ്ണു കൊണ്ട് അവളെ കാണിച്ചു കൊടുത്തു.

			അവള്‍ ഞങ്ങളെ നോക്കിയതേയില്ല. ഏതോ ഒരു ബിന്ദുവില്‍ കണ്ണുകള്‍ ഉറപ്പിച്ചു.

			ഭര്‍ത്താവ് പോയി.

			ഞാന്‍ അവളുടെ അടുത്തിരുന്നു താടിയില്‍ പിടിച്ചു, അവളുടെ കണ്ണുകള്‍ കടും നീലയായ ഇന്ദ്രനീലക്കല്ലുപോലെ!

			ആ കണ്ണുകളില്‍ നിന്നും ഒരു വിദ്യുത് തരംഗം എന്റെ കണ്ണുകളിലേക്ക് പ്രവഹിച്ചു എന്റെ ഹൃത്തിനെ പൊള്ളിച്ചു. ആ കണ്ണുകള്‍ നിറഞ്ഞൊഴുകി.

			 അവളോട് ഞാന്‍ പേരു ചോദിച്ചു..

			'ഏമിന'..

			അവള്‍ ഗദ്ഗദത്തോടെ മറുപടി പറഞ്ഞു.. (ആമിന എന്നായി രിക്കും.. കുഞ്ഞാമിന 'എന്ന പേരാണ് അവള്‍ക്ക് ശരിക്കും ചേരുക.

			അവള്‍ക്ക് എന്നോട് എന്തൊക്കെയോ പറയാനുണ്ട്. അതിനു വേണ്ടിയായിരുന്നു, വാതിലില്‍ മുട്ടിയതും, ലൈറ്റ് ഇട്ടതും.

			ദേശാന്തരങ്ങള്‍ കടന്ന് ഒരു സ്നേഹം ഉരുവം കൊണ്ടു.

			കണ്ണുകളില്‍ നിന്നും ഹൃദയത്തിലേക്ക് സങ്കടങ്ങള്‍ ഒഴുകി. ഞാന്‍ ഒന്നും ചോദിക്കാതെ അവള്‍ ഒന്നും പറയാതെ ഞങ്ങള്‍ എന്തൊക്കെയോ അറിഞ്ഞു.

			എന്റെ കൈകളില്‍ ഞാന്‍ ചുവപ്പു നിറത്തിലുള്ള കുപ്പിവളകള്‍ അണിഞ്ഞിരുന്നു. അവള്‍ അത് ചൂണ്ടിക്കാട്ടി ചിരിച്ചു.. ഞാനത് ഊരിയെടുത്തു അവളുടെ കൈകളില്‍ അണിയിച്ചു..

			ഞാന്‍ അവള്‍ക്ക് ബിസ്ക്കറ്റ് കൊടുത്തു. അവള്‍ അത് കഴിച്ചു.

			പരിമിതമായ ഇംഗ്ലീഷ് മാത്രമാണ് ഞങ്ങള്‍ക്ക് ഇടയില്‍ ഉണ്ടായിരുന്നത്.

			അവള്‍ പോവാന്‍ എണീറ്റു. അഞ്ചാറടി വെച്ച് അവള്‍ തിരിച്ചു വന്നു എന്നെ കെട്ടിപ്പിടിച്ചു.. എന്റെ കണ്ണുകള്‍ നിറഞ്ഞു..!

			പിറ്റേന്ന് അവളുടെ കൈകളില്‍ മുറിവുണ്ടായിരുന്നു. ഞാന്‍ അണിയിച്ച വളകള്‍ കൈകളില്‍ ഇല്ലായിരുന്നു.

			വീണപ്പോള്‍ പൊട്ടിപ്പോയിട്ടുണ്ടാവും. എന്നു ഞാന്‍ വിചാരിച്ചു.കുഞ്ഞാമിന എന്റെ വീട്ടിലെ പതിവ് സന്ദര്‍ശകയായി.

			ഞങ്ങള്‍ പാട്ടു പാടി, നൃത്തം ചെയ്തു, പേന്‍ നോക്കി, 'അരിപ്പോം തിരിപ്പോം' കളിച്ചു.

			എന്റെ ദിനരാത്രങ്ങളില്‍ വര്‍ണങ്ങള്‍ പെയ്തു. അവളുടെയും..!

			പിന്നെ കുറച്ചു ദിവസം അവള്‍ വന്നില്ല.

			ഞാന്‍ മടിച്ചു മടിച്ചു അവളുടെ ഫ്ളാറ്റില്‍ ചെന്നു.

			അവളുടെ ഉമ്മ സാറയാണ് വാതില്‍ തുറന്നത്.

			അപാരമായ വടിവൊത്ത ശരീരം,ഒരു ബെല്ലി നര്‍ത്തകി യുടെ ചലനങ്ങള്‍. നീണ്ട നാസിക, വില്ലുപോലെ കണ്‍പുരികം..കണ്ണില്‍ തിളങ്ങുന്ന ക്രൗര്യം..

			ഫെയറി ടൈലിലെ ''മലിഫിസന്റ്'നെയാണ് എനിക്ക് ഓര്‍മ വന്നത്

			'മര്‍ഹബ 'പറഞ്ഞു സാറ എന്നെ ആലിംഗനം ചെയ്തു. പേരറിയാത്ത ഏതോ പുഷ്പഗന്ധമുതിര്‍ന്നു..

			അവര്‍ എന്നെ ഹൃദ്യമായി സ്വീകരിച്ചു.. സൈത്തൂന്‍ കായ്കളും, ഹലാവയും, അവകാഡോ ജ്യൂസും അവര്‍ നിലത്തു വിരിച്ച പരവതാനിയില്‍ നിരത്തി. .

			കുഞ്ഞാമിന എന്റടുത്തു വന്നില്ല. നിറം മങ്ങിയ രണ്ടു പാവകളെ കൊണ്ട് ഇരുന്ന് കളിച്ചു. എന്നെ ഇടം കണ്ണാല്‍ നോക്കി..

			ഞാനും സാറായും സംസാരിച്ചു. സമ്പന്നമായ ഒരു സാംസ്കാര ത്തില്‍ നിന്നും വന്ന അവളോട് എനിക്ക് ആരാധന തോന്നി.

			ഈജിപ്തിനെ കുറിച്ചു ഞാന്‍ ചോദിച്ചു. അവള്‍ക്ക് 'ഈജിപ്ത്' അറിയില്ല എന്നതും 'മസര്‍' എന്നു പറഞ്ഞാലേ മനസ്സിലാകൂ എന്നതും രസകരമായി തോന്നി. എന്നാലും സാറയുടെ കണ്ണിലെ ക്രൗര്യം എന്നെ ചെറുതായി ഭയപ്പെടുത്തി. സാറയുടെ മടിയില്‍ ഒരു പൂച്ചയുണ്ടായിരുന്നു. അവള്‍ നീണ്ട വിരലുകള്‍ കൊണ്ട് അതിനെ തഴുകികൊണ്ടിരുന്നു.

			കുഞ്ഞാമിന എന്നെ നോക്കിയതേയില്ല !

			ഞാന്‍ അവിടെ നിന്നും പോന്നു.

			രാത്രി ബാല്‍ക്കണിയില്‍ ഭര്‍ത്താവുമൊത്തു സൊറ പറഞ്ഞിരിക്കുമ്പോള്‍ ഞാന്‍ പറഞ്ഞു.

			'ഈജിപ്ത് കാര്‍ ചിലര്‍ക്ക് അവരുടെ നാടിന്റെ പേര് ഈജിപ്ത് ആണെന്ന് അറിയില്ലത്രേ.. മസര്‍ ആണ് പോലും..'

			'ഹുനൂദ്' ആരാണെന്ന് നിനക്ക് അറിയുമോ..?'

			'ഇല്ല..'

			'ഇന്ത്യന്‍സ് ആണ് ഹുനൂദ്. ആട്ടെ എവിടുന്ന് കിട്ടി ഈ വിവരം..?

			ഞാന്‍ കുഞ്ഞാമിന യുടെ ഫ്ളാറ്റില്‍ പോയ കാര്യം പറഞ്ഞു.

			വെറുതെ ഓരോന്നില്‍ പോയി തലയിടേണ്ട..ഇവിടുത്തെ നിയമം അറിയാലോ..(കളഞ്ഞു കിട്ടിയ ഒരു പാസ്പോര്‍ട്ട് പോലീസു്കാര്‍ക്ക് കൊടുത്തപ്പോള്‍ 'ഇതിന്റെ ഉടമസ്ഥനെ നീ എന്തു ചെയ്തു? എന്ന് ചോദിച്ച പോലീസ് ആണ് ഇവിടുത്തെ..)

			മൂന്നാലു ദിവസം കഴിഞ്ഞപ്പോള്‍ വാതിലില്‍ മുട്ട്. ഞാന്‍ ഓടിച്ചെന്നു വാതില്‍ തുറന്നു.

			കുഞ്ഞാമിന എന്റെ അരക്കെട്ടില്‍ പിടിച്ചു എങ്ങലടിച്ചു..

			നീല പളുങ്ക് ഗോട്ടിപോലുള്ള അവളുടെ കണ്ണില്‍ കനലെരിഞ്ഞു..

			കാലില്‍ പൊള്ളിയ പാടുകള്‍ കാണിച്ചു തന്നു..

			ഞങ്ങള്‍ കെട്ടി പിടിച്ചു കരഞ്ഞു.

			ഞങ്ങള്‍ ഒന്നിച്ചു ഭക്ഷണം കഴിച്ചു.

			ശബ്ദങ്ങളില്ലാത്ത ഭാഷയില്‍ ഞങ്ങള്‍ സങ്കടങ്ങള്‍ കൈമാറി.

			അവളുടെ സ്വര്‍ണതലമുടി ഞാന്‍ ചീകിക്കെട്ടി..

			സാറയാണ് അവളെ ഉപദ്രവിച്ചത് എന്നു മനസ്സിലായി, എന്തിന്..?

			കുഞ്ഞാമിന അവളുടെ മോള്‍ അല്ലേ..?

			അതോ, അവളെ ദത്തെടുത്തതോ..?

			കളഞ്ഞു കിട്ടിയതോ..?

			ഉമ്മയല്ലേ എന്ന ചോദ്യത്തിന് 

			'ലാ' എന്നു നിഷേധിച്ചു അവള്‍ എന്റെ മടിയില്‍ തലവെച്ചു.

			ഞാന്‍ അവളുടെ സ്വര്‍ണതലമുടിയില്‍ തഴുകി..

			മനമില്ല മനസോടെ അവള്‍ പോയി..

			രാത്രി ഒരു പൂച്ചയുടെ കരച്ചില്‍ കേട്ടു, കൂടെ ഒരു പെണ്‍കുട്ടിയുടെയും, അത് എന്റെ കുഞ്ഞാമിനയുടെത് ആയിരുന്നു..

			ഞാന്‍ ഭര്‍ത്താവിനെ വിളിച്ചു. അദ്ദേഹം ജോലിയുടെ ക്ഷീണം കാരണം എണീക്കാന്‍ മടിച്ചു. ഇതു നമ്മുടെ നാടല്ല എന്നും മറ്റും ഉപദേശിച്ചു. ഞാന്‍ ഓടി ബാല്‍ക്കണിയില്‍ എത്തി.  അരണ്ട വെളിച്ചത്തില്‍ കുഞ്ഞാമിനയുടെ ബാല്‍ക്കണിയില്‍ ഞാന്‍ അവളെയും സാറയെയും കണ്ടു. ശബ്ദമില്ല..

			അവളുടെ വായ് പൊത്തിയിരിക്കുന്നു.സാറയുടെ കയ്യില്‍ ഒരു പൂച്ച !

			പൂച്ച കുഞ്ഞാമിനയെ മാന്തുന്നുണ്ട്!

			ധൈര്യം സംഭരിച്ച് ഞാന്‍ വാതില്‍ തുറന്ന് ഓടിച്ചെന്ന് അവരുടെ ഫ്ളാറ്റിന്റെ ബെല്ലടിച്ചു. ആരും വാതില്‍ തുറന്നില്ല!

			ഉറങ്ങാതെ ഞാന്‍ നേരം വെളുപ്പിച്ചു. 

			ഭര്‍ത്താവ് ജോലിക്ക് പോയി, ഞാന്‍ കുഞ്ഞാമിനയുടെ ഫ്ളാറ്റിലേക്ക് ഓടി. അതു പൂട്ടിയിരുന്നു..!

			ലിഫ്റ്റ് കാത്തു നില്‍ക്കാതെ ഞാന്‍ താഴെക്ക് ഓടിച്ചെന്നു..

			താഴെ ഉള്ള വലിയ ഡസ്റ് ബിന്നിന് ചുവട്ടില്‍ കുഞ്ഞാമിനന്റെ നിറംമങ്ങിയ പാവകള്‍ കിടന്നിരുന്നു.

			ഞാന്‍ കുനിഞ്ഞ് അതെടുത്തു.. മാറോടടുക്കി, കരഞ്ഞു കൊണ്ട് സ്റ്റെപ്പുകള്‍ ഓടിക്കയറി.

			മുറിയില്‍ എത്തി, പാവകളെ തുരുതുരാ ഉമ്മ വെച്ചു. 

			മാസങ്ങള്‍ കഴിഞ്ഞു. ഞാന്‍ ഒരു പൂച്ചയുടെ കരച്ചിലും, കുഞ്ഞാ മിനയുടെ കരച്ചിലും കേട്ട് ഞെട്ടി ഉണരും. പിന്നെ ഉറങ്ങാന്‍ കഴിയാതെ കിടക്കും.

			സൂഖിലും റോഡിലും കാറുകളിലും പാര്‍ക്കിലും എല്ലാം ഞാന്‍ കുഞ്ഞാമിനയെ തിരഞ്ഞു.

			ഭര്‍ത്താവ് എന്നോട് ദേഷ്യപ്പെടാന്‍ തുടങ്ങി.

			നാട്ടിലേക്ക് മടങ്ങിയാല്‍ അല്പം സമാധാനം കിട്ടുമെന്ന് തോന്നി. മടങ്ങാന്‍ തീരുമാനിച്ചു.

			ഒരു ദിവസം ഒരു ഷോപ്പിംഗിനിടയില്‍ ഞാന്‍ എന്നെ നിരന്തരം വേട്ടയാടി കൊണ്ടിരിക്കുന്ന, എന്നെ ഉറങ്ങാന്‍ വിടാത്ത, എന്റെ കണ്ണീരുണങ്ങാന്‍ അനുവദിക്കാത്ത ആ മുഖം ഞാന്‍ കണ്ടു..

			പെണ്‍കുട്ടികളുടെ വസ്ത്രങ്ങള്‍ വില്‍ക്കുന്ന ആ കടയിലേക്ക് ഞാന്‍ ഓടിച്ചെന്നു..എന്റെ കുഞ്ഞാമിനക്ക് ഉടുപ്പ് ചേര്‍ച്ചയുണ്ടോ എന്ന് നോക്കുന്ന ആ സ്ത്രീ സാറാ ആയിരുന്നില്ല. അത് അവളുടെ സ്വന്തം ഉമ്മയായിരുന്നു..!

			കടയുടെ വാതിലില്‍ സ്തബ്ദയായി നില്‍ക്കുന്ന എന്നെ

			അവള്‍ കണ്ടു. ഉടുപ്പ് തട്ടിമാറ്റി അവള്‍ ഓടിവന്നു. അവളുടെ കണ്ണില്‍ നിന്നും ഒരു നൈല്‍ നദി ഒഴുകി വന്നു.

			ഞങ്ങള്‍ കെട്ടിപ്പിടിച്ചു പൊട്ടിക്കരഞ്ഞു..!

			എന്റെ ഭര്‍ത്താവ് എന്റെ പിന്നാലെ വന്നു. അവളുടെ ബാബയുമായി കുറെ നേരം സംസാരിച്ചു..

			തിരികെ കാറിലിരിക്കുമ്പോള്‍ ആണ് ഭര്‍ത്താവ് അന്ന് സംഭവിച്ചത് പറഞ്ഞത്..

			ഒരു രാത്രി ആരോ കാളിങ് ബെല്‍ അടിച്ചപ്പോള്‍, ഉണര്‍ന്ന അവളുടെ ബാബ കണ്ടത്, സാറ തന്റെ ആദ്യ ഭാര്യയിലെ മകള്‍ ആയ ഏമിനയെ ഒരു ബാല്‍ക്കണിയില്‍ നിന്ന് ഉപദ്രവിക്കുന്നു..!അവളുടെ കൈയിലെ പൂച്ച ഏമീനയെ കടിക്കുകയും, മാന്തുകയും ചെയ്യുന്നു. അത്താഴം കഴിക്കുമ്പോള്‍ അവളുടെ കയ്യില്‍ നിന്നും ഒരു പ്ളേറ്റ് വീണുടഞ്ഞിരുന്നു..

			അപ്പോള്‍ ഏമിനയെ അടിച്ച സാറയെ അവളുടെ ബാബയും അടിച്ചിരുന്നു. ആ പകയാണ് അവളെ ഉപദ്രവിക്കാന്‍ ഹേതു. 

			പിറ്റേന്ന് തന്നെ അവളെ നാട്ടിലേക്ക് അയച്ചു. ഒരു മാസമായി ആദ്യ ഭാര്യ ജീവിതത്തിലേക്ക് തിരിച്ചെത്തിയിട്ട്. 

			'അല്ലാഹ്..ന്റെ കുഞ്ഞാമിനനെ നീ കാത്തു..'

			ഭര്‍ത്താവ് എന്നെ നോക്കി..'നിന്റെ കുഞ്ഞാമിന യെ കാത്ത, അവളൂടെ ഉമ്മാനെ തിരിച്ചു കൊടുത്ത ആ പടച്ചോന്‍ ആരെന്നു അറിയുമോ..?

			നീ..നീ..'അദ്ദേഹം എന്നെ ചേര്‍ത്തണച്ചു..

			ഞാന്‍ അദ്ദേഹത്തിന്റ ചെവിയില്‍ പറഞ്ഞു..'എനിക്ക് നാട്ടില്‍ പോണ്ട'..

			കാറിനുള്ളില്‍ കുറെ കാലത്തിനു ശേഷം പൊട്ടിച്ചിരി ഉയര്‍ന്നു..

			കാറിന്റെ ബാക്സീറ്റില്‍ കുഞ്ഞാമിനയുടെ പാവകള്‍ പരസ്പരം പുഞ്ചിരി തൂകി.

		

		

			അസ്വാദ

			പേരിനെ അന്വര്‍ത്ഥമാക്കുന്ന നിറക്കാരി, തിളങ്ങുന്ന കറുപ്പ്, വന്യമായ പുരികക്കൊടികള്‍, സമൃദ്ധമായ നിതംബവും മാറിടങ്ങളും, സ്പ്രിംഗ് പോലയുള്ള മുടി. അവള്‍ ബെല്ലടിച്ചപ്പോള്‍ ഞാന്‍ ഡോര്‍ തുറന്നു. ചിരിച്ചപ്പോള്‍ പല്ലുകള്‍ പ്രകാശിച്ചു. കാഴ്ചയില്‍ ഒരു ഹിഡുംബി. അസ്വാദ, അവള്‍ പരിചയപ്പെടുത്തി. 'അസ്സലാമു അലൈക്കും' അവള്‍ കൈ നീട്ടി. എന്റെ കൈകള്‍ അവളുടെ ബലിഷ്ഠമായ കയ്യില്‍ കിടന്നു ഞെരിഞ്ഞു, പിന്നീട് അവള്‍ പറഞ്ഞതൊന്നും ഞാന്‍ കേട്ടില്ല. അവള്‍ പോയി. നൈജീരിയന്‍ ആയിരുന്നു അവള്‍. രണ്ടു ദിവസം കഴിഞ്ഞു അവള്‍ വീണ്ടും വന്നു. വലിയ കുക്കിങ് പോട്ട് ചോദിക്കാന്‍ ആയിരുന്നു വന്നത്. എന്റെ കയ്യില്‍ ഉള്ളത് ചെറുതായിരുന്നു. അവള്‍ പുഞ്ചിരിയോടെ പോയി.

			താഴെ ഫ്ളാറ്റില്‍ കണ്ണൂര്‍ക്കാര്‍ ആയിരുന്നു താമസിച്ചിരുന്നത്. അവിടുത്തെ ജമീലത്തയായിരുന്ന എന്റെ മാര്‍ഗനിര്‍ദ്ദേശിയും ഉപദേഷ്ടാവും. നീഗ്രോകള്‍ മനുഷ്യനെ തിന്നും എന്നും മറ്റുമുള്ള വിലപ്പെട്ട വിവരങ്ങള്‍ ജമീലത്ത എനിക്ക് കൈമാറി. എന്റെ ഉള്ളില്‍ അസ്വാദ ഒരു നരഭോജിയായി മാറി. മനക്കണ്ണില്‍ ഞാന്‍ ചില പ്രാകൃത നൃത്ത രൂപങ്ങള്‍ കണ്ടു. പറച്ചെണ്ടയുടെ കാഹളം മുഴങ്ങി, സുഷിര വാദ്യങ്ങള്‍, ബലിപീഠം, ചോര എനിക്ക് തലകറങ്ങി...അവള്‍ ഇന്നലെ പാത്രം ചോദിച്ചത് ഏതോ മനുഷ്യനെ വേവിക്കാന്‍ ആവും. വാച്ച്മാന്‍ ഹംസക്കാനെ കണ്ടിട്ട് രണ്ട് ദിവസമായി, ഇനി അയാളെയെങ്ങാനും? കായബലം കൊണ്ട് അസ്വാദ ഹംസക്കാനെ തോല്‍പിക്കാന്‍ സാധ്യതയും ഉണ്ട്. ഭാഗ്യം, അന്ന് വൈകുന്നേരം ചെടികള്‍ നനച്ചു നില്‍ക്കുന്ന ഹംസക്കാനെ ഞാന്‍ കണ്ടു. ഇല്ല, ഹംസക്കാനെ ശാപ്പിട്ടിട്ടില്ല..!

			ഉച്ചമയക്കത്തില്‍ വീണുപോയ ഞാന്‍ വിദൂരതയില്‍ നിന്നും ഒരു ഡോലക് വാദനം കേട്ട് ഉണരാനാവാതെ കിടന്നു. അത് അടുത്തടുത്തു വരുന്നു. കോളിങ് ബെല്ലടിച്ചു. വാതില്‍ തുറന്നു, അസ്വാദ. അതേ വേഗത്തില്‍ ഞാന്‍ വാതില്‍ വലിച്ചടച്ചു. വാതിലില്‍ ചാരി നിന്നു കിതച്ചു. ജമീലത്ത അപകട സൂചന തന്നില്ലായിരുന്നെങ്കില്‍ ഞാന്‍ വാതില്‍ തുറന്നേനെ.

			രണ്ടുമൂന്നു ദിവസം കഴിഞ്ഞു വീണ്ടും എന്റെ ചെവിയില്‍ ഏതോ ഗോത്ര വാദ്യങ്ങള്‍ മുഴങ്ങി. ചെവി തുളയ്ക്കുന്ന ശംഖൊലി. അസ്വാദ വീണ്ടും. അവള്‍ അവളുടെ ഫ്ളാറ്റില്‍ നിന്നും ഇറങ്ങുമ്പോള്‍ തന്നെ എനിക്ക് എങ്ങനെ ഈ വാദ്യഘോഷങ്ങള്‍ കേള്‍ക്കാന്‍ കഴിയുന്നു? ഞാന്‍ ലെന്‍സിലൂടെ നോക്കി. അവള്‍ തന്നെ! കയ്യില്‍ ഒരു പാത്രം, അതില്‍ കേക്ക് ആണെന്ന് തോന്നി. അതേ അതില്‍ എന്തെങ്കിലും മയക്കുമരുന്ന് ഉണ്ടാവും. അത് തന്ന് എന്നെ കശാപ്പു ചെയ്യാനാവും പ്ളാന്‍. ഹെന്റെ പടച്ചോനെ! ഞാന്‍ മുറിയിലൂടെ പരക്കം പാഞ്ഞു. അപസ്മാര രോഗിയെപ്പോലെ വിറച്ചു, വാതിലില്‍ ചാരി നിന്നു കിതച്ചു! ജമീലത്താക്ക് ഒരിക്കലും തെറ്റ് പറ്റില്ല. അന്ന് രാത്രി ഭര്‍ത്താവിനോട് ഞാന്‍ പറഞ്ഞു 'ന്റെ പൊന്നിക്കാ, നമ്മക്ക് ഈ കറുപ്പന്മാര്‍ ഇല്ലാത്ത എങ്ങോട്ടേലും പോവാം'

			'എന്തുപറ്റി?'

			ഞാന്‍ ഒറ്റ ശ്വാസത്തില്‍ അസ്വാദ എന്ന നരഭോജിയെ കുറിച്ച് പറഞ്ഞു. ഭര്‍ത്താവ് ചിരിച്ചു, ഉറക്കെയുറക്കെ.

			'ന്റെ..ബുദ്ദുസെ! നീ വല്ലാത്തൊരു റേസിസ്റ്റ് ആണല്ലോ,

			ആളുകളുടെ നിറത്തില്‍ എന്തിരിയ്ക്കുന്നു?

			എല്ലാരും പടച്ചോന്റെ പടപ്പുകള്‍. മാര്‍ട്ടിന്‍ ലൂഥര്‍ കിംഗ്, നെല്‍സണ്‍ മണ്ടേല, ഇവരൊക്കെ മനുഷ്യരെ തിന്നുമോ? പിന്നെ ബിലാല്‍(റ) എന്തു നല്ല ഹൃദയത്തിന് ഉടമയായിരുന്നു. അവളുടെ ബാബ ഒരു പാവം വൃദ്ധന്‍ ആണ്. നീ ആളുകളെ കുറിച്ച് വേണ്ടാത്തത് പറയാതെ.

			'ആണോ, ശ്ശോ''

			ഞാന്‍ നഖം കടിച്ചു.

			പിറ്റേന്ന് ബെല്ലടി, ഭര്‍ത്താവ് വീട്ടില്‍ ഉണ്ട് ഞാന്‍ ചെന്നു ധൈര്യമായി വാതില്‍ തുറന്നു, അസ്വാദ വിവാഹ വേഷത്തില്‍..

			കൃഷ്ണ ശിലയില്‍ കൊത്തിയ ഒരു വിഗ്രഹം പോലെ..

			അവള്‍ വിവാഹമുറപ്പിച്ച മധുരവുമായി ഇവിടെ വന്നിരുന്നു എന്നും, ആളില്ലാത്തത് കൊണ്ട് മടങ്ങിപ്പോയി എന്നും പറഞ്ഞു.

			അവള്‍ എന്നെ ആലിംഗനം ചെയ്യാന്‍ കൈകള്‍ നീട്ടി..ഞെരിച്ചു കൊല്ലുമോ എന്ന ആശങ്കയോടെ ഞാന്‍ ചെന്നു. അവള്‍ മൃദുവായി എന്നെ മാറോടു ചേര്‍ത്തു. പിന്നെ നിറയെ മുത്തുകള്‍ പതിച്ച പീത വര്‍ണ്ണമാര്‍ന്ന മന്ത്രകോടിയുമായി ഇടനാഴിയിലൂടെ നടന്നുപോയി.., എന്റെ വാതില്‍ക്കല്‍ ഞാന്‍ നിറകണ്ണുകളോടെ നോക്കിനിന്നു.എത്രയോ കഥകള്‍ എനിക്ക് സമ്മാനിക്കാന്‍ കഴിയുമായിരുന്ന ഒരു കൂട്ടുകാരിയെ എന്നെന്നേക്കുമായി നഷ്ടപ്പെടുന്ന സങ്കടത്തോടെ.

		

		

			 തേനീച്ച

			ചില ജീവിതങ്ങള്‍ അങ്ങനെയാണ്,  പൊരുതി നില്‍ക്കും..!

			തലയുയര്‍ത്തി, നെഞ്ചു വിരിച്ചു അവര്‍ വിധിയെ നേരിടും.. വീഴാതെ സ്വന്തം കാലില്‍ നില്‍ക്കും..

			=================

			ഭര്‍ത്താവിന് താഇഫിലേക്ക് മാറ്റം കിട്ടി,  ഞങ്ങളുടെ വീട് ജിദ്ദയിലും. രണ്ടു മാസം ആയിരുന്നു അവിടെ ഡ്യൂട്ടി. അതു കാരണം ഞങ്ങള്‍ വീട് മാറിയില്ല. അദ്ദേഹം ദിവസവും പോയി വരും. കുട്ടികള്‍ക്ക് അവധിക്കാലം ആയതിനാല്‍ ചിലപ്പോള്‍ രാവിലെ കാസറോളില്‍ ചോറും കറികളും, ഫ്ളാസ്കില്‍ കാപ്പിയും കുട്ടിക്ക് നാപ്കിനും ടര്‍ക്കിയും വിരിപ്പുകളും സ്ഥാവരം ജംഗമം ഒക്കെ എടുത്ത് അതിരാവിലെ ഞങ്ങളും കയറിക്കൂടും വണ്ടിയില്‍. സുബ്ഹിക്ക് എണീറ്റാല്‍ ഞാന്‍ അടുക്കളയില്‍ പടപൊരുതി എല്ലാം പാത്രത്തിലാക്കും.

			അതിമനോഹരമായ ഒരു സ്ഥലമാണ് താഇഫ്. അതു കൊണ്ടു തന്നെ അവിടേക്ക് താമസം മാറ്റാന്‍ ഞങ്ങള്‍ക്ക് ഇഷ്ടമായിരുന്നില്ല. ഈ ഉല്ലാസ യാത്രകള്‍ നഷ്ടമാവില്ലേ എന്നോര്‍ത്ത്.

			ഞാന്‍ വളരെയേറെ സ്വാതന്ത്ര്യം അനുഭവിച്ച ഒരു കാലമായിരുന്നു അത്. ഞാന്‍ കൂടുതല്‍ പ്രണയിക്കപ്പെട്ടതും, പ്രണയാതുരയായതും അപ്പോള്‍ തന്നെ. നമ്മുടെ ഉള്ളില്‍ പ്രണയം നിറക്കാന്‍ പ്രകൃതിക്ക് കഴിയുമല്ലേ.. നേര്‍ത്ത മഞ്ഞും നീലപ്പൂക്കളും ചുരങ്ങളും ഒട്ടകങ്ങളും നേരിയ ചാറ്റല്‍ മഴയും മുന്തിരിതോട്ടങ്ങളും തേന്‍ വില്‍ക്കുന്ന ബദുക്കളും നിറഞ്ഞ പ്രകൃതി ഞങ്ങളെ കുറച്ചൊന്നുമല്ല കോരിത്തരിപ്പിച്ചത്!

			ഭര്‍ത്താവ് ഡ്യൂട്ടിക്ക് പോവുമ്പോള്‍ ഞങ്ങള്‍ ഒരു പാര്‍ക്കില്‍ ഇരിക്കും. തൊട്ടടുത്ത് തന്നെ കോഫീ ഷോപ്,സൂപ്പര്‍ മാര്‍ക്കറ്റ്, പള്ളി. ഒറ്റക്ക് എങ്ങോട്ടു പോവാനും പേടിയുള്ള ഞാന്‍ 12 കാരിയായ മോളുടെ ധൈര്യത്തില്‍ കോഫി ഷോപ്പില്‍ കയറി. കാപുച്ചിനോ കഴിച്ചു. കുട്ടികള്‍ക്ക് ഐസ്ക്രീം, ലോലിപോപ്പ്, ബിസ്കറ്റ്സ്..അങ്ങനെയങ്ങനെ. ഭര്‍ത്താവ് ഉച്ചക്ക് പാര്‍ക്കില്‍ തിരിച്ചെത്തും. പാര്‍ക്കിലെ വലിയൊരു മാഞ്ചോട്ടില്‍ ഞങ്ങള്‍ സുപ്ര വിരിക്കും. വീട്ടില്‍ നിന്നും കൊണ്ടുവന്ന ചോറും മോരുകറിയും ബീഫ് വരട്ടും കാബേജ് തോരനും പപ്പടവും കൂട്ടി വിശാലമായ ഊണ് കഴിക്കും. അടുത്തുള്ള പള്ളിയില്‍ കയറി ഞങ്ങള്‍ നമസ്കരിക്കും, അദ്ദേഹം പോയാല്‍ ഞങ്ങള്‍ അടുത്തുള്ള സൂപ്പര്‍ മാര്‍ക്കറ്റില്‍ കയറും. അദ്ദേഹം കയ്യില്‍ വെക്കാന്‍ തന്ന കാശിനു മുഴുവന്‍ നുറുങ്ങു നുറുങ്ങു സാധനങ്ങള്‍ വാങ്ങും. ഞങ്ങള്‍ ജിപ്സികളെപ്പോലെ അടിച്ചു പൊളിച്ചു. ഒരു ദിവസം ഞങ്ങള്‍ അടുത്ത സ്ട്രീറ്റിലേക്ക് കയറിനോക്കിയപ്പോള്‍ ആണ് ആ കട കണ്ടത്.. 'കുല്ലു ഷീ അഷറ റിയാല്‍' (ഏതെടുത്താലും 10 റിയാല്‍)

			ഞങ്ങള്‍ അവിടെ കേറി. കുട്ടികളെ കൊതിപ്പിക്കുന്ന കുഞ്ഞു സ്റ്റാച്യുകള്‍, ഫോട്ടോ ഫ്രയിമുകള്‍, (എന്നെയും അവയൊക്കെ കൊതിപ്പിച്ചു) കുട്ടികള്‍ എന്നെ നോക്കി ചിണുങ്ങി.

			അപ്പോളേക്കും കാശ് മുഴുവന്‍ തീര്‍ന്നു. നാളെ വാങ്ങാം. ഞാന്‍ വാച്ചില്‍ നോക്കി. അഞ്ചു മണി, അദ്ദേഹം ഇപ്പോള്‍ പാര്‍ക്കില്‍ എത്തും.

			കൊട്ടാരത്തിലെ ക്ലോക്കില്‍ പന്ത്രണ്ടടി കേട്ട് ഓടിയ സിന്‍ഡ്രല്ല യെപ്പോലെ ഞങ്ങള്‍ തിരികെ പാര്‍ക്കിലേക്ക് ഓടി..!

			മഴ പൊടുന്നനെ ചെരിഞ്ഞു ചാറി.

			ദൂരെ ചാരനിരത്തില്‍ കാര്‍ കാണായി.

			അതിന്റെ വൈപ്പര്‍ പ്രവര്‍ത്തിച്ചിരുന്നു.ഒരു സ്നേഹ സന്ദേശം പോലെ..!

			ഞങ്ങള്‍ വീട്ടിലെത്തി.

			'ഒരു 10 റിയാല്‍ ഷോപ് ഉണ്ട് അപ്പുറത്ത്.. കുറച്ചു റിയാല്‍ വേണം..'

			ഞാന്‍ അദ്ദേഹത്തിന് മുന്നില്‍ കൈനീട്ടി.

			അപ്പുറത്തെ സ്ട്രീറ്റില്‍ പോയതിന് ചീത്ത പറഞ്ഞെങ്കിലും അദ്ദേഹം കാശ് തന്നു. സൂക്ഷിച്ചു ചെലവാക്കാന്‍ ഒരു നിര്‍ദേശവും തന്നു.

			പിറ്റേന്ന് മുതല്‍ ഞങ്ങള്‍ ഷോപ്പിംഗ് ഉത്സവം കൊണ്ടാടി!

			പരിമിതമായ തുകകൊണ്ട്, കുട്ടികള്‍ കൂട്ടിവെച്ചവ കൊണ്ട്, ഞങ്ങള്‍ വാങ്ങിയ കൊച്ചു പ്രതിമകള്‍, മിക്കി മൗസിന്റെ ഗിറ്റാര്‍, ഫ്രോസെനിന്റെ ചെറിയ സ്നാക്ക് ബോക്സ്. അതൊക്കെ അത്രയും വിലമതിക്കാനാവാത്തതായിരുന്നു.

			ചില ദിവസങ്ങളില്‍ ഓരോരുത്തരും മറ്റുള്ളവര്‍ കാണാതെ സാധനങ്ങള്‍ വാങ്ങി പരസ്പരം സമ്മാനിച്ചു.

			ചില ദിവസങ്ങളില്‍ ലഞ്ച് പുറത്തു നിന്നും വാങ്ങും, വൈകീട്ട് മടങ്ങു മ്പോള്‍ മൂടിക്കെട്ടിയ താഇഫിലെ ആകാശത്തിനു കീഴില്‍ ഞങ്ങള്‍ വഴിയോരത്തെ ബൂഫിയകളില്‍ നിന്നും ബോണി മില്‍ക്ക് ഒഴിച്ച കൊഴുത്ത ചായയും, ചൂടുള്ള പാന്‍കേക്കും കഴിക്കും. മഴത്തുള്ളികള്‍ അദ്ദേഹത്തിന്റെ നീല ഷര്‍ട്ടില്‍ കുത്തുകളിടും മുടിയിഴയില്‍ നനവ് പാറും മഴയുടെ മണവുമായി ചൂടുള്ള ചായയുമായി അദ്ദേഹം കാറില്‍ കയറും ചുരമിറങ്ങുമ്പോള്‍ ഞങ്ങള്‍ 'ബദു'ക്കളില്‍ നിന്നും തേന്‍ വാങ്ങും. മരുഭൂമിയിലെ കുന്നുകള്‍ക്കുമപ്പുറത്തെ 'മസ്ര'കളില്‍ പോയി ഒട്ടകപ്പാല്‍ കുടിക്കും. അപ്പോള്‍ കറന്ന അകിടിന്റെ ചൂടുള്ള പാല്‍ കൈക്കുമ്പിളില്‍ പകര്‍ന്നു തരും. അപ്പോഴും ചനുപിനാ മഴ പൊഴിയും. മൂവന്തിയുടെ നേരിയ ഇരുട്ടു പരക്കും. ഞങ്ങള്‍ കൈകോര്‍ത്തു പിടിച്ചു നടന്ന് വരും കാറിനരികിലേക്ക്. മഴക്ക് ശക്തി കൂടും. ഞങ്ങള്‍ കാറില്‍ കയറി, പ്രപഞ്ചം മറന്ന്, മരുഭൂമിയെ മറന്ന്, താഇഫിലെ ചുരം മറന്ന്, കാറില്‍ ഉറങ്ങുന്ന മക്കളെ മറന്ന് കണ്ണില്‍ കണ്ണില്‍ നോക്കി ഇമ വെട്ടാതിരിക്കും, പ്രണയ വസന്തം നോറ്റിരുന്ന ചെറിമരങ്ങളായ് മാറും. കൈത്തലം കൈവെള്ളയില്‍ ഞെരിയും, കണ്ണുകളില്‍ പ്രണയം കലങ്ങും നിശ്വാസത്തിന്റെ ചൂടില്‍ കാറിന്റെ ചില്ലില്‍ പുകപടലം നിറയും. നിറുകയിലെ ഒരു ചെറു ചുംബനത്തില്‍ ഞാന്‍ ജ്ഞാന സ്നാനപെടും. ഭാരപ്പെട്ട മൗനവുമായി വണ്ടി ചുരമിറങ്ങും...

			==========

			ഒരു ദിവസം പാര്‍ക്കിലെ മാഞ്ചോട്ടിലെ വിരിപ്പില്‍ ഒരുച്ച മയക്കത്തിനിടയിലാണ് ഒരു സ്വപ്നം പോലെ അവരെന്റെ മുന്‍പില്‍ വന്നത്. കണ്ണിനു മുന്‍പില്‍ സൂര്യനെയും, ആകാശത്തെയും മറച്ച ഒരു കാര്‍മേഘമായി അവര്‍ നിന്നു. ഞാന്‍ കണ്ണുതിരുമ്മി എണീറ്റു. അവര്‍ എന്നോട് സലാം പറഞ്ഞു കൈ തന്നു. മാര്‍ദവമേറിയ കൈയില്‍ വില കൂടിയ വാച്ച്. റൂബി പതിച്ച മോതിരം. അടുത്ത മരച്ചോട്ടില്‍ അവര്‍ വിരിച്ച കടുംനീല പരവതാനിയിലേക്ക് എന്നെ ക്ഷണിച്ചു. അവര്‍ ഒരു നീലക്കടലിലെ ഓളങ്ങളില്‍ ഇരിക്കുകയാണെന്നു വെറുതെ ഒരു രസത്തിന് ഞാന്‍ സങ്കല്‍പിച്ചു. കുട്ടികള്‍ പാര്‍ക്കിലെ ഊഞ്ഞാലില്‍ ആടുന്നു. അവര്‍ എനിക്ക് 'ലബന്‍' കുടിക്കുവാന്‍ തന്നു.

			'ഇന്‍ത മിസ്റീ?' (നിങ്ങള്‍ ഈജിപ്ത് കാരിയാണോ?)

			അവര്‍ ചോദിച്ചു

			'ലാ..അന ഹിന്‍ദീ' (അല്ല, ഇന്ത്യക്കാരിയാണ്)

			ഞാന്‍ പ്രതിവചിച്ചു.

			പിന്നെ ഉള്ള അറബി പരിജ്ഞാനം വെച്ച് ഞാന്‍ അവരുടെ വിത്തും വേരും ഒക്കെ ചോദിച്ചറിഞ്ഞു. നഹ്ല എന്നോ മറ്റോ ആയിരുന്നു എന്ന് തോന്നുന്നു അവരുടെ പേര്, അറേബ്യയുടെ പുത്രി. ഭര്‍ത്താവ് പട്ടാളക്കാരനായിരുന്നു എന്നും അതിര്‍ത്തിയില്‍ വെച്ച് കൊല്ലപ്പെട്ടതാനെന്നും പറഞ്ഞു. ഭര്‍ത്താവിനെ കുറിക്കാന്‍ അവര്‍ 'ഷഹീദ്'(രക്തസാക്ഷി) എന്ന വാക്ക് ഉപയോഗിച്ചു. എനിക്ക് രോമാഞ്ചമുണ്ടായി. അവരുടെ കൈകളില്‍ അവര്‍ മനോഹരമായി മേഹന്ദി അണിഞ്ഞിരുന്നു..

			ഞങ്ങള്‍ പിറ്റേന്നും കണ്ടുമുട്ടി. ഒരുപാട് സംസാരിച്ചു..

			പാര്‍ക്കില്‍ സായാഹ്നം ചെലവഴിക്കാന്‍ വരുന്നവര്‍ക്ക് അവര്‍ മൈലാഞ്ചി ഇട്ടുകൊടുത്തു. മനോഹരങ്ങളായ ഡിസൈനുകള്‍ വെളുത്തു മിനുത്ത കൈകളില്‍ വിരിഞ്ഞു. മണിക്കൂറുകള്‍ കൊണ്ട് അവര്‍ നല്ലൊരു തുക സമ്പാദിച്ചു. അവരുടെ ആണ്മക്കള്‍ ഒരാള്‍ പോലീസിലും ഒരാള്‍ ഡോക്ടറും ആണെന്ന് പറഞ്ഞു. പിന്നെന്തിന് അവരീ ജോലി ചെയ്യുന്നു എന്ന എന്റെ ചോദ്യം തൊണ്ടയില്‍ തങ്ങി. ഒരു കൗമാരക്കൂട്ടം പിരിഞ്ഞപ്പോള്‍ അവര്‍ എന്നോട് പറയാന്‍ തുടങ്ങി. സ്വന്തമായി സമ്പാദിച്ച് ചെലവഴിക്കുമ്പോള്‍ ആണ് ഒരു സ്ത്രീ സ്വതന്ത്രയാവുന്നത്. അവര്‍ സമ്പാദിച്ച കാശ് കൊണ്ട് അവര്‍ ബ്രാന്‍ഡഡ് അബായകള്‍ വാങ്ങുന്നു.

			വിലകൂടിയ വാച്ച്, നല്ല ഹോട്ടലില്‍ നല്ല ഫുഡ് കഴിക്കുന്നു. പുതിയ ഐസ്ക്രീം രുചികള്‍ പരീക്ഷിക്കുന്നു, യാത്രകള്‍ പോവുന്നു, ചാരിറ്റി ചെയ്യുന്നു. ചിത്രരചനയില്‍ അവര്‍ ചെറുപ്പത്തിലെ കഴിവ് തെളിയിച്ചു. ഇപ്പോള്‍ അത് വരുമാന മാര്‍ഗ്ഗമാക്കിയിരിക്കുന്നു. 

			അതേ..അവരുടെ പേര് 'നഹ്ല 'എന്നു തന്നെ.

			ഓരോ പുഷ്പങ്ങളില്‍ നിന്നും കഠിനാദ്ധ്വാനം ചെയ്ത് മധുകണം ശേഖരിച്ചു അടരുകളില്‍ സൂക്ഷിക്കുന്നവള്‍ക്ക് മറ്റെന്തു പേര്..?

			എന്റെ കയ്യില്‍ അവര്‍ മൈലാഞ്ചി ഇട്ടു തരാമെന്ന് പറഞ്ഞു സാമാന്യം വലിയൊരു തുകല്‍ബാഗിന്റെ സിബ് തുറന്നു. മെഹന്ദി കോണ്‍ പുറത്തെടുത്തു. കുഞ്ഞു കുഞ്ഞു പനിനീര്‍പൂവുകള്‍ എന്റെ കൈവെള്ളയില്‍ വിടര്‍ന്നു പരിലസിച്ചു. മൈലാഞ്ചിയുടെ സുഖകരമായ തണുപ്പ് അരിച്ചു..

			പിറ്റേന്ന്'അഷറ റിയാല്‍' ഷോപ്പിംഗിനായി ഞാന്‍ ഭര്‍ത്താവിന് മുന്‍പില്‍ ഒരു യാചകിയെ പോലെ കൈ നീട്ടി. അപ്പോള്‍ നീട്ടിപ്പിടിച്ച എന്റെ കൈയില്‍നിന്നും സ്വാതന്ത്ര്യതിന്റെ,  സ്വയം പര്യാപ്തതയുടെ ആഹ്വാനമായി നഹ്ല അണിയിച്ച മൈലാഞ്ചി, വിപ്ളവത്തിന്റെ ചെമ്പനീര്‍ പൂക്കള്‍ ചൂടി നിന്നു.

		

		

			 ചിറക്

			ഒരു ഷോപ്പിങ് മാളില്‍ വെച്ചാണ് ഭര്‍ത്താവിന്റെ സിറിയക്കാരനായ ഒരു പഴയ സഹപ്രവര്‍ത്തകനെ കണ്ടത്. കൂടെ അയാളുടെ ഭാര്യയും.

			കൂട്ടുകാരന്റെ പേര് ചോദിച്ചപ്പോള്‍ 'ഇദ്രീസ്' എന്നുപറഞ്ഞു.

			'ഇബിലീസോ'?! 

			ഞാന്‍ അറിയാതെ ചോദിച്ചു പോയി. ഭര്‍ത്താവ് എന്നെ കനപ്പിച്ചു നോക്കി. പക്ഷേ കൂട്ടുകാരന്‍ ചിരിച്ചതേയുള്ളൂ. നാട്ടില്‍ വച്ച് അദ്ദേഹം ഒരു കൂട്ടുകാരനെ ചൂണ്ടി 'ഇതെന്റെ സ്കൂള്‍ മേറ്റ് ആണ്. പേര് സുലൈമാന്‍ എന്നു പറഞ്ഞപ്പോ 

			'നീ സുലൈമാന്‍ അല്ല ഹനുമാന് ആണെന്ന് '

			 ശുദ്ധമായ ഒരു നര്‍മ്മം പറഞ്ഞതിന് അദ്ദേഹം എന്നോട് രണ്ടു ദിവസം പിണങ്ങി. (അവനു ഹനുമാന്റെ ചെറിയൊരു ഛായ ഉള്ളതിന് ഞാന്‍ എന്ത് പിഴച്ചു..??)

			എന്തു മനസ്സില്‍ വിചാരിക്കുന്നതിനും മുന്‍പേ നാവ് അതങ്ങ് ഏറ്റെടുത്തു കളയും. പിന്നീട് പലപ്പോഴും അവര്‍ ഞങ്ങളുടെ വീട്ടില്‍ വരുമായിരുന്നു. ഇദ്രീസും ഭാര്യ ഫാത്തിമയും.

			വലിയൊരു കമ്പനിയുടെ മാനേജര്‍ ആയിരുന്നു ഇദ്രീസ്.

			കുട്ടികള്‍ ഇവിടുത്തെ ഏറ്റവും നല്ല സ്കൂളില്‍ പഠിക്കുന്നു.

			ഞങ്ങള്‍ ഒരുമിച്ചു അത്താഴവിരുന്നുകളില്‍ പങ്കെടുക്കുമായിരുന്നു.

			ഫാത്തിമ അതിസുന്ദരിയും, നിഷ്കളങ്കയും ആയിരുന്നു.

			ഒരു പാര്‍ട്ടിക്കിടയില്‍ ഇദ്രീസ് പറഞ്ഞ തമാശക്ക് ഇക്ക അവനെ തൃപ്തിപ്പെടുത്തുവാന്‍ വേണ്ടി ബുദ്ധിമുട്ടി ചിരിച്ചെന്ന് വരുത്തുന്നു..അവന്‍ എന്താണ് പറഞ്ഞത് എന്ന് ചോദിച്ചു.

			അവന്‍ ദ്വയാര്‍ത്ഥമുള്ള ഒരു തമാശയാണ് പറഞ്ഞത് പോലും.

			'ഇബ് ലീസ് തന്നെ.'

			ഞാന്‍ പിറുപിറുത്തു..

			അങ്ങനത്തെ തമാശക്ക് ഒരിക്കലും ചിരിക്കരുത് എന്ന് ഞാന്‍ കയര്‍ത്തു..

			അവര്‍ക്ക് രണ്ട് ആണ്‍കുട്ടികള്‍. ഉമറും അലിയും..

			മക്കള്‍ ഖലീഫമാരെപ്പോലെ അതി പ്രശസ്തരാവണമെന്നാണ് ആഗ്രഹം എന്നും അതു കൊണ്ടാണ് ഈ പേരുകള്‍ ഇട്ടതെന്നും ഫാത്തിമ എന്നോട് പറഞ്ഞു.

			കുറേനാള്‍ കഴിഞ്ഞു. ഷര്‍ട്ട് അലക്കാന്‍ എടുത്തപ്പോള്‍

			ഇക്കാന്റെ പോക്കറ്റില്‍ നിന്നും 'ബിന്‍ ദാവൂദ്' സൂപ്പര്‍മാര്‍ക്കറ്റിന്റെ ഒരു ബില്ല് കിട്ടി.അതില്‍ വാങ്ങിയ സാധനങ്ങള്‍ ഒന്നും വീട്ടില്‍ എത്തിയിരുന്നില്ല. ഞാന്‍ ഒന്നും ചോദിച്ചില്ല. ഇടക്കിടെ എനിക്ക് ബില്ല് കിട്ടാന്‍ തുടങ്ങി. ഒരു ദിവസം ഇക്ക എന്നോട് പറഞ്ഞു ഇദ്രീസും കുടുംബവും കുറച്ചു ദിവസം ഇവിടെ ഉണ്ടാവും.

			അവന്റെ ജോലി പോയി.

			'കയ്യിലിരിപ്പ് കൊണ്ടാവും..'

			ഞാന്‍ മെല്ലെ പറഞ്ഞു..

			ഇക്ക അതു ശ്രദ്ധിച്ചില്ല.

			'ഒരാഴ്ചയായി അവന്റെ വീട്ടിലേക്ക് ഞാന്‍ ആണ് സാധനങ്ങള്‍ വാങ്ങിക്കൊടുത്തത്.

			'സാധനങ്ങള്‍ വാങ്ങി കൊടുത്താല്‍

			 പോരെ..എന്തിനാണ് ഇങ്ങോട്ട് വരുന്നത്..?'

			ഞാന്‍ തുറന്നു ചോദിച്ചു. കാരണം ഞാനും ഇക്കയും മക്കളും. ഞങ്ങളുടേത് മാത്രമായ ഒരു ലോകത്തേക്ക് അപരിചിതര്‍ വരുന്നത് ഓര്‍ത്തപ്പോള്‍ എനിക്ക് എന്തോ ഇഷ്ടമായില്ല.

			അവരുടെ വില്ലയിലേക്കുള്ള ജലവിതരണവും, വൈദ്യുതിയും ഉടമസ്ഥന്‍ വിച്ഛേദിച്ചിരുന്നു.ഈ മണല്‍ക്കാട്ടില്‍ അലിയും, ഉമറും ചുട്ടു പൊള്ളി എസിയോ, ഫാനോ ഇല്ലാതെ 

			പാവം..

			എന്റെ മനസ്സലിഞ്ഞു.

			അങ്ങനെ.

			ഒരു മഗ്രിബില്‍ അവര്‍ ഞങ്ങളുടെ വീട്ടിലേക്ക് കയറി വന്നു.

			ഞാന്‍ ഖാവയുണ്ടാക്കി

			കുബൂസും അലീസയും തയാറാക്കി.

			അലിയും, ഉമറും ആര്‍ത്തിയോടെ കഴിക്കുന്നത് കണ്ട് എന്റെ കണ്ണു നിറഞ്ഞു.

			അവര്‍ക്ക് ടേബിള്‍ മാനേഴ്സ് ഒന്നും അറിയില്ല എന്ന് എന്റെ മക്കള്‍ പുച്ഛിച്ചു..

			വിശപ്പിനു മുന്നില്‍ തീന്‍മേശ മര്യാദകള്‍ക്ക് ഒരു പ്രസക്തി യുമില്ലെന്ന് ഞാന്‍ മക്കളോട് പറഞ്ഞു.

			എന്തും പങ്കിട്ടു കഴിക്കാന്‍ ഞാന്‍ അവരെ നിര്‍ബന്ധിച്ചു.

			പെണ്‍കുട്ടികള്‍ മാത്രമുള്ള വീട്ടില്‍ കളിക്കാന്‍ പലതരം പാവകളും, കുഞ്ഞു കുഞ്ഞു അടുക്കള സാമഗ്രികളും മാത്രമേ ഉണ്ടായിരുന്നുള്ളു.

			അവര്‍ ഈ കളിപ്പാട്ടങ്ങള്‍ കൊണ്ട് അമ്മയും, ഭാര്യയും ഒക്കെ ആയി. അതിനപ്പുറം അവര്‍ ഒന്നും ആയില്ല. ആവാന്‍ ആഗ്രഹിച്ചുമില്ല.

			എന്നാല്‍, 

			ഉമര്‍, കാര്‍ഡ്ബോര്‍ഡ് കൊണ്ട് വീടും, ഹോസ്പിറ്റലും, എയര്‍ പോര്‍ട്ട് വരെ നിര്‍മിച്ചു..! ഭാവിയില്‍ അവന്‍ ഒരു എന്‍ജിനീയര്‍ ആവുമെന്ന് ഞാന്‍ ഫാത്തിമയോട് പറഞ്ഞു.

			 ഇക്കാ അവര്‍ക്ക് ഞങ്ങളുടെ കിടപ്പുമുറി കൊടുത്തു. എന്റെ സാധനങ്ങള്‍ എല്ലാം ഞാന്‍ അവിടെ നിന്നും മാറ്റി.

			എയര്‍ കണ്ടീഷണറിന്റെ സുഖശീതളിമയില്‍ കുഞ്ഞുങ്ങള്‍ വേഗം ഉറങ്ങി.

			പാവങ്ങള്‍...എന്റെ കണ്ണു നിറഞ്ഞു.

			നിങ്ങള്‍ക്ക് സിറിയയിലേക്ക് തിരിച്ചു പോയികൂടെ?

			ഞാന്‍ ഫാത്തിമയോട് ചോദിച്ചു.

			അവിടെ കലാപം നടക്കുകയാണ് എന്നും, എല്ലാരും പലായനം ചെയ്യുകയാണ് എന്നും അവള്‍ പറഞ്ഞു.

			അവള്‍ വീട്ടിലെ എല്ലാ ജോലിയിലും എന്നെ സഹായിച്ചു. വീടിന് ടുക്കും ചിട്ടയും വന്നു.

			പെണ്‍കുട്ടികളെ അവള്‍ക്ക് ഇഷ്ടമായിരുന്നു.

			എന്റെ മക്കളുടെ മുടി അവള്‍ ഭംഗിയായി കത്രിച്ചു നിര്‍ത്തി.

			ഒഴിവു സമയത്തെല്ലാം മേശ വിരികളില്‍ ചിത്ര വേലകള്‍ ചെയ്തു.ഫാബ്രിക്പെയിന്റിങ് പഠിപ്പിച്ചു.

			എനിക്ക് അറിയാവുന്ന കാര്യങ്ങള്‍ പഠിപ്പിച്ചു കൊടുക്കാന്‍ അവളും ആവശ്യപ്പെട്ടപ്പോള്‍ ആണ് ഞാന്‍ ആലോചിച്ചത്.എനിക്ക് ഒന്നും അറിയില്ലല്ലോ എന്ന്. ഒരു നിരര്‍ത്ഥക ജന്മം..!

			വൃത്തിയായും, ഭംഗിയായും നൂലുകള്‍ കൊണ്ട്

			വെളുത്ത കിടക്ക വിരികളില്‍ നീലമയിലുകള്‍ പീലിവിടര്‍ത്തി!

			കര്‍ട്ടനുകളില്‍ പൂമ്പാറ്റകള്‍ പാറിക്കളിച്ചു..

			മേശ വിരികളില്‍ പനിനീര്‍ പൂവുകള്‍ വിടര്‍ന്നു പരിലസിച്ചു..!

			വീടിനു പുതിയൊരു പരിവേഷം വന്നു ചേര്‍ന്നു..

			ഇദ്രീസുമായി ചേര്‍ന്ന് ഇക്കാ ചില ബിസിനസുകള്‍ തുടങ്ങി. അവ നു വേണ്ടി റെന്റ് എ കാര്‍ എടുത്തു പുതിയ ഫ്ളാറ്റ് എടുത്തു. ഇദ്രീസും കുടുംബവും അങ്ങോട്ട് മാറി. പോവാന്‍ നേരം ഫാത്തിമ എന്റെ കരം കവര്‍ന്നു ചുണ്ടോടടുപ്പിച്ചു. പിന്നെ ആശ്ലേഷിച്ചു പൊട്ടിക്കരഞ്ഞു.

			വിടര്‍ന്നു വിശാലമായ ആ മിഴികളില്‍ കരഞ്ഞത് കൊണ്ടാവാം നേരിയ ചുവപ്പുരാശി പടര്‍ന്നു. പിന്നെ മുഖപടം താഴ്ത്തി 

			നടന്നു പോയി.

			ഞാനും മക്കളും മരണ വീട്ടില്‍ എന്ന പോലെ മൗനമായിരുന്നു ദീര്‍ഘനിശ്വാസങ്ങളയച്ചു. 

			ഇക്ക തിരക്കിലായി. വലിയൊരു സംഖ്യ ബിസിനസില്‍ ഇറക്കി.

			എല്ലാം ഇദ്രീസ് നോക്കി നടത്തി.

			മാസങ്ങള്‍ കഴിഞ്ഞു. ഇദ്രീസ് പതിയെ പതിയെ എല്ലാം സ്വന്തം പേരിലാക്കി..

			ഇക്ക കട ബാധ്യതകള്‍ തീര്‍ക്കാന്‍ പരക്കം പാഞ്ഞു.. ഭ്രാന്ത് പിടിച്ച പോലെ ഒറ്റക്ക് സംസാരിക്കാന്‍ തുടങ്ങി.

			ഒന്നും അറിയാത്ത മക്കള്‍ ഉമറിനെയും അലിയെയും കാണണം എന്ന് ആവശ്യപ്പെട്ടു കൊണ്ടിരുന്നു

			അവന്‍ അതു കൊണ്ട് നന്നാവും എങ്കില്‍ നന്നാവട്ടെ എന്ന് ഒടുവില്‍ ഞങ്ങള്‍ സമധാനിച്ചു. ആ മുറിവ് ഉണങ്ങാന്‍ കുറച്ചു കാലം എടുത്തു.

			പിന്നെ പിന്നെ. എല്ലാം സാധരണ നിലയില്‍ ആയി.

			പക്ഷെ ഇദ്രീസിന്റെ ബിസിനസ് നഷ്ടത്തില്‍ ആണെന്നും അവന്‍ ഇവിടം വിട്ടു പോയി എന്നും അറിഞ്ഞു. അവന്‍ ഒരു ലബനോ ണ്‍കാരിയെ വിവാഹം കഴിച്ചു എന്നും അറിഞ്ഞു.

			ഫാത്തിമയെ കാണാന്‍ ഞാന്‍ അതിയായി ആഗ്രഹിച്ചു.

			ഇടക്കിടെ ഫാതിമയും അലിയും ഉമറും എന്റെ കിനാവുകളില്‍ ചിറകു താഴ്ത്തി പറന്നിറങ്ങുകയും, വെളുത്തു നീണ്ട കരാംഗുലികളില്‍ വിവിധവര്‍ണങ്ങളിലുള്ള നൂലുകളുമായി അവള്‍ ചിത്രവേലകള്‍ ചെയ്യുകയും, പിന്നെ എന്നോട് മിണ്ടാതെ മുഖപടം അണിഞ്ഞു പറന്നു പോവുകയും ചെയ്തു. അവളുടെ ചിറകടിയൊച്ചക്ക് എന്റെ അലാറത്തിന്റെ ശബ്ദം..

			ഞാന്‍ കണ്ണ് തിരുമ്മിയെണീറ്റു.

			കാലം കുറെ കഴിഞ്ഞു. വിസ്മൃതിയില്‍ ആഴ്ത്തിക്കളയാന്‍ ഫാത്തിമ എന്നെ അനുവദിച്ചില്ല. സ്വപ്നത്തില്‍ അവളും മക്കളും എന്നെ വിടാതെ പിടികൂടി.

			ഉമര്‍ കാര്‍ഡ്ബോര്‍ഡ് കൊണ്ട് നീണ്ട പട്ടാളക്യാമ്പ് നിര്‍മിച്ചു.

			റോഡുകളും പാലങ്ങളും നിര്‍മ്മിച്ചു. വാഹനങ്ങള്‍ നിര്‍മ്മിച്ചു. 

			പിന്നെ ചിറകെടുത്തണിഞ്ഞ്, എനിക്ക് മുഖം തരാതെ പറന്നു പോയി. അതിനടുത്തൊരു രാത്രിയില്‍ കടും ചുവപ്പാല്‍ എന്റെ കണ്ണുകളിലേക്കു നോക്കാതെ ഫാത്തിമ എന്റെ മുഖത്തു വിരിഞ്ഞു നില്‍ക്കുന്ന ഒരു ചെന്താമര വരച്ചു. പിന്നെ അകലേക്ക് ചിറകിന്റെ പടഹധ്വനിയോടെ പറന്നു പോയി.

			കണ്ണീരു വീണ് ചെഞ്ചായം പടര്‍ന്നു.. എന്റെ മുഖം ഒരു തെയ്യത്തി ന്റെതായി..

			ഉണര്‍ന്നു മുഖം തുടച്ചു, ഞാന്‍ ശൂന്യമായ കയ്യിലേക്ക് നോക്കി കരയാനാവാതെ നിന്നു...!

			അങ്ങനെയിരിക്കെ ബിസിനസ് ആവശ്യാര്‍ഥം ഇക്കാക്ക് 'ജീസാനില്‍' പോവേണ്ടതുണ്ടായിരുന്നു.. രാത്രി യാത്രയായത് കൊണ്ടും മരുഭൂമിയില്‍ ഒട്ടകങ്ങള്‍ ക്രോസ് ചെയ്യാന്‍ ഇടയുള്ളത് കൊണ്ടും, ഉറങ്ങിപ്പോവാതിരിക്കാന്‍ ഞങ്ങള്‍ കൂടെപ്പോയി.

			നീണ്ടു നീണ്ട മരുഭൂ യാത്രക്കൊടുവില്‍ ഒരു ചെറുപട്ടണം കാണായി. ആ സ്ഥലം ഏതെന്ന് ഇക്കാക്ക് അറിയില്ല. സിഗ്നല്‍ റെഡ്.

			കാറിന് അടുത്തേക്ക് ചൂയിങ് ഗം വില്‍ക്കാന്‍ വന്ന പൊടിമീശ ക്കാരനെ കണ്ടു മക്കള്‍ വിളിച്ചു പറഞ്ഞു..' 'ഉമര്‍..ഉമര്‍..'

			അവന്‍ ഞെട്ടി വിറച്ചു. ചിരപരിചിതമായ ആ കറുത്ത കണ്‍പീലി
കള്‍ നിറഞ്ഞ കണ്ണുകള്‍ പെയ്യാന്‍ വെമ്പി. അവന്‍ ഇക്കാന്റെ അടുത്തേക്ക് കൈകള്‍ നീട്ടി.

			ഒരു മാത്ര സിഗ്നല്‍ പച്ച തെളിഞ്ഞു !പിറകില്‍ ഹോണടികള്‍ മുഴങ്ങി. വണ്ടി നീങ്ങി. നീട്ടിപിടിച്ച കൈകളുമായി അവന്‍ ശില പോലെ നിന്നു..!

			അകന്നകന്ന് അവന്‍ ഒരു വെള്ളായമായി, ഒടുവില്‍ മാഞ്ഞു പോയി. കാറിന്റെ പിന്‍ സീറ്റില്‍ നിന്നും തേങ്ങലുകള്‍ ഉയര്‍ന്നു.

			ഞാന്‍ മരം പോലെ ഇരുന്നു..

			ഇക്കയും സ്വയം നഷ്ടപ്പെട്ട പോലെ ഇരിക്കുന്നു. ഇന്നലെകൂടി അവന്‍ എന്റെ സ്വപ്നത്തില്‍ വന്ന് അവന്റെ കുരുന്നു കൈകള്‍ കൊണ്ട് ഒരു ആംബുലന്‍സ് ഉണ്ടാക്കിയതാണ്.

			അത് എന്റെ സ്വപ്നങ്ങളുടെ മയ്യത്ത് കൊണ്ടുപോവാനാ യിരുന്നിരിക്കാം.! ഫാതിമയുടെയും മക്കളുടെയും ചിറകറ്റ് പോയോ..?

			കാരണം, പിന്നീട് ഒരിക്കലും അവര്‍ എന്റെ നിശീഥിനികളെ ധന്യമാക്കാന്‍ എന്റെ കിനാവിന്റെ തീരത്തേക്ക്, വര്‍ണ്ണ നൂലുകളുമായി പറന്നിറങ്ങിയില്ല.ആ ചിറകടിയൊച്ച പിന്നീട് ഒരിക്കലും ഞാന്‍ കേട്ടതുമില്ല.

			ഒരിക്കലും....!

		

		

			ഗദ്ദാമ 

			നാലാമത്തെ പ്രസവത്തോടെ ഞങ്ങള്‍ താരതമ്യേന സൗകര്യമുള്ള ഫൈസലിയ്യയിലെ 'ഹാര്‍മണി' യിലേക്ക് മാറി. 

			സ്കൂളില്‍ പോവാന്‍ രണ്ടുപേര്‍, ചെറിയ രണ്ടുപേര്‍, പാചകം, എല്ലാംകൂടി ബുദ്ധിമുട്ട് ആയപ്പോള്‍ ആണ് ഞാനും ഭര്‍ത്താവും ഒരു ഗദ്ദാമയെ കുറിച്ച് ആലോചിച്ചത്..

			അങ്ങനെയാണ് അവള്‍ വന്നത്. നന്നായി മലയാളം സംസാരി ക്കുന്ന ഒരു ബംഗ്ളാദേശുകാരി.

			ഇസ്ലാമിലെ ആദ്യത്തെ രക്തസാക്ഷിയുടെ പേര് ആയിരുന്നു അവള്‍ക്ക്

			'സുമയ്യ.'

			പ്രശ്നങ്ങളുടെ ജീവിക്കുന്ന ഒരു രക്തസാക്ഷി ആണ് അവളെന്നു അവളുടെ അര്‍ദ്ധചന്ദ്രന്മാര്‍ മയങ്ങുന്ന കണ്ണുകളും, കണ്‍തടങ്ങളിലെ കരിമേഘങ്ങളും വിളിച്ചു പറയുന്നുണ്ടായിരുന്നു.

			നെറ്റിയില്‍ പ്രാരബ്ദത്തിന്റെ വരയും, കുറിയും.

			കണ്ണുകളില്‍ സങ്കടത്തിന്റെ അലകള്‍.

			അവള്‍ വീട് ഏറ്റെടുത്തു. വൃത്തിയായിരുന്നു അവളുടെ പ്രത്യേകത.

			ഉച്ചക്കുള്ള ഇടവേളകളില്‍ അവള്‍ അടുക്കള ജനലിലൂടെ അപ്പുറത്തെ ഫ്ളാറ്റിലെ അടുക്കള ഭാഗത്തേക്ക് നോക്കി നില്‍ക്കും.

			അവിടെ ഒരു ബംഗ്ലാദേശി കുടുംബം ആണ് താമസിച്ചിരുന്നത്.

			അവരുടെ കുട്ടികള്‍ മുറ്റത്തെ ഊഞ്ഞാലില്‍ ആടുകയും, ഓടിക്കളിക്കുകയും ചെയ്യാറുള്ളത് ഞാന്‍ കാണാറുണ്ട്.

			സുമയ്യ എന്താണ് നോക്കുന്നത് ?

			ഞാന്‍ ചെല്ലുമ്പോള്‍ ധൃതിയില്‍ പണികളില്‍ മുഴുകും.

			അവളുടെ ഭര്‍ത്താവ് സൗദിയില്‍ ഉണ്ടെന്നല്ലാതെ അവളുടെ മറ്റു കാര്യങ്ങള്‍ ഒന്നും ചികഞ്ഞു അന്വേഷിക്കാന്‍ ഞാന്‍ നിന്നില്ല.

			എന്തോ ഒരു സങ്കടം അവളെ അലട്ടുന്നുണ്ടെന്നു മാത്രം എനിക്ക് മനസ്സിലായി.

			ഒരു ദിവസം ഞാന്‍ ആ ജാലകക്കാഴ്ച കണ്ടെത്തി. അപ്പുറത്തെ ഫ്ളാറ്റില്‍ താമസിക്കുന്ന ബംഗ്ലാദേശികളുടെ ഇരട്ടകളെ നോക്കി നില്‍ക്കുകയാണ് സുമയ്യ.

			പിന്നില്‍ നില്‍ക്കുന്ന എന്നെ അവള്‍ കണ്ടിട്ടില്ല..

			അവള്‍ കരയുന്നുണ്ടെന്നു സംശയം തോന്നി.

			സഫ, മര്‍വ എന്നായിരുന്നു ഇരട്ടകളുടെ പേര് എന്ന് എനിക്കറിയാം.

			ഞാന്‍ സുമയ്യയുടെ തോളില്‍ കൈവെച്ചു. അവള്‍ കരഞ്ഞു.

			അപ്പോളും ഞാന്‍ ഒന്നും ചോദിച്ചു വേദനിപ്പിച്ചില്ല.

			പക്ഷേ, എന്റെ ഒരു ചോദ്യം അവള്‍ക്ക് ഒരു പാട് ആശ്വാസം പകര്‍ന്നേനെ എന്നും, അവള്‍ ഒരു പുഴയായി എന്നിലേക്ക് ഒഴുകു മായിരുന്നു എന്നും പിന്നീട് എനിക്ക് തോന്നി.

			അവള്‍ക്ക് സന്തോഷമായിക്കോട്ടെ എന്നു വിചാരിച്ചു

			ഞാന്‍ അവളെയും കൊണ്ട് അവരുടെ ഫ്ളാറ്റില്‍ പോയി.

			സഫയോടും,മര്‍വയോടും,അവരുടെ ഉമ്മ ബല്‍കേസ് ബാനുവിനോടും സുമയ്യ 'ബംഗ്ലാ'യില്‍ സംസാരിച്ചു..കുട്ടികളെ ഓമനിച്ചു..!

			പുതിയ ആളുകളെ പരിചയപ്പെടാനും,അവരുടെ രീതികള്‍ അറിയാനും എനിക്ക് ഇഷ്ടമായിരുന്നു. അതുകൊണ്ട് തന്നെ ഞങ്ങള്‍ പിന്നെ സ്ഥിരമായി അവിടെ പോവാറുണ്ടായിരുന്നു.

			അവര്‍ ഞങ്ങളുടെ ഫ്ളാറ്റിലും വരുമായിരുന്നു. അവരുടെ സ്വീകരണ മുറിയിലെ വലിയ ഫ്രെയിം ചെയ്തു വെച്ച ഫോട്ടോ ആരെന്നു ചോദിച്ചപ്പോള്‍, ഇരട്ടകള്‍ ഉടന്‍ അറ്റന്‍ഷനില്‍ നിന്നു ഫോട്ടോയെ സല്യൂട്ട് ചെയ്തു..!

			പിന്നെ നെഞ്ചില്‍ കൈവെച്ചു പറഞ്ഞു..

			'ബംഗബന്ധു മുജീബ് റഹ്മാന്‍' അവരുടെ രാഷ്ട്രപിതാവ്

			കുട്ടികളുടെ രാജ്യസ്നേഹം കണ്ട് ഞാന്‍ അതിശയിച്ചു.

			അന്ന് തന്നെ ഞാന്‍ ആര്‍ഷ ഭാരത സംസ്കാരത്തെക്കുറിച്ചും, സ്വാതന്ത്ര്യ സമര സേനാനികളെപ്പറ്റിയും മക്കളെപഠിപ്പിച്ചു.

			ഒന്നാം ക്ളാസ്സുകാരി ഇടക്കിടെ എന്നോട് സംശയം ചോദിച്ചു കൊണ്ടിരുന്നു.

			ഗാന്ധിജിയെ കാണിച്ചു

			'ഉമ്മച്ചി.., ഈ മൊട്ടത്തലയന്റെ പേര് എന്താ..?'

			എന്ന അവളുടെ ചോദ്യത്തോടെ മക്കളെ ദേശസ്നേഹികള്‍ ആക്കാം എന്ന എന്റെ ആഗ്രഹത്തിന് കര്‍ട്ടന്‍ വീണു..

			ബല്‍കേസ് ബാനു എന്റെ ഡോര്‍ ബെല്ലടിച്ചു. അവര്‍ ദൂരെ എങ്ങോ പോവുകയാണ്.. അവളുടെ ഭര്‍ത്താവിന്റെ സഹോദരന്‍ വരുമ്പോള്‍ കൊടുക്കാന്‍ താക്കോല്‍ എന്റെ കൈവശം തന്നു.

			അവളുടെ മൂക്കിന്‍മേല്‍ പഞ്ചാരത്തരിപോലെ ഒരു വജ്ര മൂക്കുത്തി..!

			നെറ്റിയില്‍ പൊട്ടുതൊട്ടിരിക്കുന്നത് കണ്ട് ഞാന്‍ ചോദിച്ചു..

			'നിങ്ങള്‍ മുസ്ലിംകള്‍ അല്ലെ, പിന്നെന്താ പൊട്ട് അണിയുന്നത്' എന്ന്

			അവള്‍ പറഞ്ഞു..

			'ബിന്ദി ഞങ്ങളുടെ സംസ്കാരത്തിന്റെ ഭാഗമാണ്..

			സംസ്കാരം കാത്തുസൂക്ഷിക്കാന്‍ നമ്മള്‍ ബാധ്യസ്ഥരല്ലേ. അതു കൊണ്ട് മതത്തിനു ഒന്നും സംഭവിക്കുകയില്ല..'

			ഞാന്‍ ബല്‍കേസ് ബാനുവിനെ കേട്ടിരുന്നു.

			ആ സമയമത്രയും സുമയ്യ കുട്ടികളുമായി കളിച്ചു.

			സുമയ്യക്ക് അവരെ കാണുന്നത് ഭയങ്കര ആശ്വാസമാണെന്ന് എനിക്ക് മനസ്സിലായി.

			പിറ്റേന്ന്ഞങ്ങള്‍ ബീച്ചില്‍ പോവാന്‍ ഒരുങ്ങി.

			ജനലിലൂടെ വിദൂരതയില്‍ കണ്ണുകള്‍ നട്ടിരിക്കുന്ന സുമയ്യയെ തനിച്ചു വിട്ട് പോവാന്‍ എനിക്ക് തോന്നിയില്ല.

			ഭര്‍ത്താവും മക്കളും പോയി. ഞാനും സുമയ്യയും മാത്രമായി. പൊടിക്കാറ്റ് വീശി. അറേബ്യയില്‍ ഋതുക്കള്‍ മാറി വരികയാണ്. അന്തരീക്ഷം കനം തൂങ്ങി നിന്നു, സുമയ്യയുടെ ഭാരപ്പെട്ട മനസ്സുപോലെ..!

			ചിലപ്പോള്‍ ഒരു മഴ പെയ്തേക്കും.ആ തണുത്ത സന്ധ്യയില്‍ ഞാന്‍ സുമയ്യയുടെ കഥ കേള്‍ക്കാനിരുന്നു. അവള്‍ കഥയുടെ ഭാണ്ഡം തുറന്നു. അവള്‍ക്കും രണ്ട് ഇരട്ടക്കുട്ടികള്‍ ആണ് ഉള്ളത്.

			കൗമാരക്കാരികള്‍. അവള്‍ ബാഗില്‍ നിന്ന് അരികു പൊടിഞ്ഞു തുടങ്ങിയ ഒരു ഫോട്ടോ എന്നെക്കാണിച്ചു.

			ഒരു പൂമരച്ചുവട്ടില്‍ നില്‍ക്കുന്ന രണ്ട് അതിസുന്ദരികളായ പെണ്‍കിടാങ്ങള്‍. ഫോട്ടോ കുറച്ചു പഴയതാണ്. ഇപ്പോള്‍ അവര്‍ ആരെയും അതിശയിപ്പിക്കുന്ന സൗന്ദര്യധാമങ്ങള്‍ ആയിട്ടുണ്ടാവും!

			ഭര്‍ത്താവ് കുട്ടികളെ കൂടി ഇങ്ങോട്ട് കൊണ്ടുവരാന്‍ നിര്‍ബന്ധിക്കുന്നു. 'അതിനെന്താ..നല്ല കാര്യമല്ലേ..?'

			ഞാന്‍ പറഞ്ഞു. 'എന്റെ ഭര്‍ത്താവ് എന്റെ മക്കളുടെ ഉപ്പയല്ല. അത് എന്റെ രണ്ടാം ഭര്‍ത്താവ് ആണ്. എന്റെ 85 കാരിയായ ഉമ്മയാണ് അവരെ നോക്കുന്നത്. ഉമ്മ അവരെ ഇങ്ങോട്ട് വിടാന്‍ തയ്യാറല്ല.'

			'അതെന്താ..?'

			'എന്റെ ഭര്‍ത്താവിന്റെ പെരുമാറ്റം ശരിയല്ല എന്നാണ് ഉമ്മാന്റെ പക്ഷം..'

			'സുമയ്യക്ക് എന്തു തോന്നുന്നു..'?

			'ശരി തന്നെയാണ്..'

			എന്റെ ഉള്ളില്‍ ഒരു ആന്തലുണ്ടായി.

			നിസ്സഹായയായ ഒരു ഉമ്മ. മക്കളുടെയും ഭര്‍ത്താവിന്റെയും ഇടയില്‍. 

			എനിക്ക് എങ്ങനെ സുമയ്യയെ സഹായിക്കാന്‍ കഴിയും? 

			എണ്‍പത്തഞ്ചുകാരിയായ ഒരു മുത്തശ്ശിയുടെ കൈകളില്‍ അവര്‍ സുരക്ഷിതരാണോ? ആണെന്നാണ് സുമയ്യ പറഞ്ഞത്.

			തന്റെ ഉമ്മ ഒരു പോരാളിയാണെന്നാണ്

			അവള്‍ പറഞ്ഞത്.

			അവളുടെ ഭര്‍ത്താവ് കുട്ടികളുടെ പാസ്പോര്‍ട്ടിനും മറ്റും ശ്രമിക്കുന്നുണ്ടെന്നു സുമയ്യ വേവലാതിപ്പെട്ടു.

			അവളുടെ സംസാരത്തില്‍ നിന്നും അയാള്‍ ഒരു പിമ്പ് ആണെന്ന് എനിക്ക് തോന്നി (അവള്‍ തുറന്ന് പറഞ്ഞില്ലെങ്കിലും).

			കമ്പോളത്തില്‍ നിരത്താനുള്ള മനോഹരമായ ചരക്കുകളായി തന്റെ ഓമനകള്‍ മാറുന്നത് അവള്‍ സങ്കല്പിച്ചു കാണണം.

			ഒരു പെരുമഴ ഓടിവന്നു തലതല്ലി ചിതറി, ഭാരം മുഴുവന്‍ എന്റെ നെഞ്ചിലേക്ക് കുടഞ്ഞിട്ട്, സുമയ്യ പെയ്തു തോര്‍ന്ന മനസോടെ അടുക്കളയിലേക്ക് പോയി. ഞാന്‍ ജനല്‍ തുറന്നു. പുറത്ത് നിന്നും തണുത്ത കാറ്റ് വീശി, എന്റെ മുഖത്തേക്ക് 'ചീത്താല'യടിച്ചു. മുന്നിലെ കടയുടെ പ്രകാശത്തിനു ചുറ്റും കൊച്ചു പ്രാണികള്‍ പാറിക്കളിച്ചു. ഈ ക്ഷണിക ജീവിതത്തെക്കുറിച്ചുള്ള വേവലാതികള്‍ ഏതുമില്ലാതെ..

			എന്റെ മനസ് വലിയൊരു പാറക്കല്ലു ചുമന്നുകൊണ്ട് നില്‍ക്കു കയാണ് ഇപ്പോള്‍.. ചോര ചാറുന്ന വാകച്ചോട്ടില്‍ നില്‍ക്കുന്ന രണ്ടു പനിനീര്‍ പൂക്കള്‍..അവ ഇതളടര്‍ന്നു കരിഞ്ഞമര്‍ന്ന്. എനിക്കു ആശ്വസിക്കാന്‍ കഴിഞ്ഞില്ല.  പടച്ചട്ടയും, പരിചയുമണിഞ്ഞ വൃദ്ധ യായ ഒരു വീരാംഗന ശത്രുവിനെ തുരത്തുന്നത് ഞാന്‍ ഭാവനയില്‍ കണ്ടു.

			സുമയ്യയെ സമാശ്വസിപ്പിച്ചു.

			അവള്‍ അല്‍പ്പം ശാന്തിക്കായി ഉംറ ചെയ്യാന്‍ പോയി..

			ചരിത്രം ആവര്‍ത്തിച്ചു..

			സഫ കുന്നില്‍ നിന്നും മര്‍വ കുന്നിലേക്ക് ഹാജറായെ അനുസ്മരിച്ച അവള്‍ ഏഴു പ്രാവശ്യം ഓടി.

			തന്റെ കുഞ്ഞുങ്ങള്‍ക്ക് വേണ്ടി.. അവരുടെ മാനത്തിന് വേണ്ടി..

			അന്ന് മരുഭൂമിയിലെ ആകാശം രത്ന ഖചിതമായ മേലാപ്പണിഞ്ഞു നിന്നു.അമ്പിളിക്കല സുവര്‍ണവെളിച്ചവും, കുളിരും വിതറി..

			ജാലകം തുറന്ന് ഞാന്‍ സുമയ്യയെ കാത്തിരുന്നു..

			ഒടുവില്‍ അവള്‍ 'സാപ്ടികോ' ബസ് ഇറങ്ങി വന്നു..

			അവളുടെ കണ്ണുകള്‍ ഒരു മഹര്‍ഷിയുടേതിന് തുല്യം ഗഹനവും, ശാന്തവും ആയിരുന്നു..!

			വല്ലാത്തൊരു ആത്മീയ ഭാവം അവളില്‍ നിറഞ്ഞു.

			അവളിലെ വേവും ചൂടും അപ്രത്യക്ഷമായിരുന്നു.

			എനിക്ക് സമാധാനവും, അതേ സമയം പേടിയും തോന്നി.

			അവള്‍ പാത്രങ്ങള്‍ ഒക്കെ കഴുകി വെച്ചു. അടുക്കള വൃത്തിയാക്കി,

			പിന്നെ എന്റെ അടുത്തു വന്നു എന്റെ കാല്‍ച്ചുവട്ടില്‍ ഇരുന്നു.പിന്നെ ചിരിച്ചു കൊണ്ട് പറഞ്ഞു.

			'എന്റെ ഉമ്മ എവിടെയും തോല്‍ക്കുകയില്ല ദീദി..'

			ഉം..?

			'മക്കള്‍ക്ക് പാസ്പോര്‍ട്ട് കിട്ടി.. ഉമ്മ അത് അങ്ങനെ തന്നെ അടുപ്പില്‍ ഇട്ടു.. മക്കളെ ചോദിച്ച് ആരു വന്നാലും വെട്ടിനുറുക്കി ക്കളയും എന്നും പറഞ്ഞു..'

			എന്റെ മുന്നില്‍ ആ എണ്‍പത്തഞ്ച് കാരി വാനവും ഭൂമിയും നിറഞ്ഞ് നിന്നു..

			മേലാകെ മുളച്ചു പൊന്തിയ കൈകളില്‍ നിറയെ ആയുധങ്ങളേന്തി നിലയുറപ്പിച്ചു! വിടര്‍ന്നു നില്‍ക്കുന്ന ചിറകിന്‍ കീഴില്‍,  അവര്‍ രണ്ടു പക്ഷിക്കുഞ്ഞുങ്ങള്‍...

			സുരക്ഷിതരായി, ആരെയും പേടിക്കാതെ.

			അവരെ ആര്‍ക്കും വിട്ടു കൊടുക്കാതെ മാറോടു ചേര്‍ത്തു പിടിച്ചങ്ങനെ അവര്‍ ശക്തി സ്വരൂപിണിയായി സ്വയം സൂര്യനായി, അഗ്നി വമിപ്പിച്ച്.. ആര്‍ക്കും അടുക്കാന്‍ കഴിയാതെ..

			അങ്ങനെയങ്ങനെ..

		

		

			ബാഗ്ദാദിലയാലി 

			മുഷറഫയിലെ അധികം തിരക്കില്ലാത്ത ഒരു സൂഖില്‍ രാവേറെയാ യപ്പോള്‍ ആണ് ഞങ്ങള്‍ എത്തിയത്. റമദാന്‍ ആയതുകൊണ്ട് സൂഖ് അടച്ചിട്ടില്ല. ഞങ്ങള്‍ ഒഴിഞ്ഞ ഒരു കോണില്‍ ചുടുകാപ്പി നുണഞ്ഞു കൊണ്ടിരുന്നു. ഭര്‍ത്താവ് വാഷ്റൂമില്‍ പോയപ്പോഴാണ് തൊട്ടടുത്ത് ഒരു കൊച്ചു കട ശ്രദ്ധയില്‍ പെട്ടത്. ഇതെപ്പോ പൊട്ടിമുളച്ചു.ഇതു വരെ ഞാന്‍ കണ്ടില്ലല്ലോ ?

			'ബാഗ്ദാദി ലയാലി'

			മനോഹരമായ പേര്..

			ബാഗ്ദാദിയന്‍ രാവുകള്‍..!

			പിറകിലെ ഇരുണ്ട പശ്ചാത്തലത്തില്‍ ചന്ദ്രനും, താരകങ്ങളും.അതൊരു പെര്‍ഫ്യൂംഷോപ്ആയിരുന്നു.അവിസ്മരണീയമായ ഇരവുകള്‍ സമ്മാനിക്കുവാന്‍ കഴിവുള്ള സുഗന്ധം വില്‍ക്കുന്ന കച്ചവടക്കാരനെ ഞാന്‍ അപ്പോളാണ് കണ്ടത്..

			ഇലാഹീ.. ഇയാളെന്താ മലക്കാണോ? അതോ ജിന്നോ..?

			വെളുത്തു ചുവന്ന നിറം, സ്വര്‍ണത്തലമുടി, വെള്ളാരം കണ്ണുകള്‍..! അയാള്‍ എന്നെയാണല്ലോ നോക്കുന്നത്. യവനസുന്ദരിമാര്‍ വിഹരി ക്കുന്ന ഈ ഷോപ്പിംഗ് മാളില്‍ യൗവനം വിടപറയാന്‍ തുടങ്ങുന്ന എന്നെ..?

			ഞാന്‍ നാലുപാടും നോക്കി. അതേ... എന്നെത്തന്നെ. അയാള്‍ പുഞ്ചിരിച്ചു കൊണ്ട് തലയാട്ടി വിളിച്ചു.

			ഞാന്‍ യാന്ത്രികമായി എഴുന്നേറ്റു ചെന്നു.

			മനോഹരമായ ഒരു സ്ഫടിക കുപ്പി അയാളുടെ കയ്യില്‍.

			എന്റെ പുറം കയ്യില്‍ അയാള്‍ സുഗന്ധം പുരട്ടി, 

			അയാള്‍ അണിഞ്ഞ വെള്ള കുപ്പായത്തില്‍ അയാളുടെ പേര് 'മീഖാഈല്‍'..

			മലക്ക് തന്നെ..

			ഞാന്‍ എന്റെ കൈ മൂക്കിനോട് അടുപ്പിച്ചു. 

			എന്റെ തലയില്‍ നേര്‍ത്ത മഞ്ഞു പെയ്തു. ചുറ്റും മഴ.

			ഞാന്‍ ഒരു പറക്കും പരവതാനിയില്‍ കയറി..നേരെ ബാഗ്ദാദിലേക്ക്..!

			അവിടുത്തെ സുഗന്ധവാഹിയായ രാവുകള്‍ സ്വന്തമാക്കാന്‍..

			ധൂപങ്ങള്‍ പുകയുന്ന കസ്തൂരി സൗരഭ്യം വഴിയുന്ന നിശീഥിനികള്‍. പുരാതനമായ തെരുവില്‍ വില്‍പ്പനക്ക് വെച്ചിരിക്കുന്ന ഊദ്, ചന്ദനം.എന്റെ നാസാരന്ധ്രങ്ങള്‍ വീര്‍പ്പുമുട്ടി.

			കൈകളില്‍ രൂക്ഷ സുഗന്ധമുതിര്‍ക്കുന്ന വെളുത്ത ലില്ലിപ്പൂ ക്കളുമായി ബസാറിലൂടെ പെണ്‍കുട്ടികള്‍ ഓടിക്കൊണ്ടിരുന്നു. പുകയുന്ന സുഗന്ധചെപ്പുമായി ആരോക്കെയോ എന്റെ കൈ പിടിച്ചു വലിച്ചു.

			'വരൂ..പോകാം..'

			ഭര്‍ത്താവ് ആണ്.

			ഞാന്‍ കൈ മൂക്കിനോട് ചേര്‍ത്ത് സ്വയം മറന്നു നില്‍പ്പാണ്. അദ്ദേഹം നടന്നു. ഞാന്‍ ഒരു കൗമാരക്കാരിയായ കാമിനിയെപ്പോലെ തിരിഞ്ഞു നോക്കികൊണ്ട് നടന്നു.

			'ബാഗോ, മൊബൈലോ മറന്നോ. എന്താണ് നീ നോക്കുന്നത്..'

			ഞാന്‍ നോക്കുന്നത് ഹൃദയം കാണാവുന്ന സുതാര്യമായ മീഖാ ഈലിന്റെ കണ്ണുകള്‍.

			കടലിന്റെ നീലയാര്‍ന്ന സ്ഫടികക്കണ്ണുകളില്‍ നിന്നും, അഞ്ചോ ആറോ നീലശലഭങ്ങള്‍ എന്നെ പിന്തുടര്‍ന്നു. എന്റെ മുഖത്തും, മൂക്കിന്‍ തുമ്പത്തും അവ ഇക്കിളിയാക്കി. ഞാന്‍ ചിരിച്ചു. അത് കേട്ട് ഭര്‍ത്താവ് തിരിഞ്ഞു നോക്കി.

			ഞാന്‍ ഒരു പാവയെപ്പോലെ നടന്നു. സ്നേഹമോ, പ്രണയമോ, കാമമോ, അല്ല എന്നെ ഇപ്പോള്‍ ഭരിക്കുന്നത്. അവന്‍ വിരല്‍ ഞൊടിച്ചാല്‍ കൂടെപ്പോകാന്‍ ഉതകുന്ന ഒന്ന്. അതെന്താണ്.

			അതിനെ എന്തു പേരിട്ട് വിളിക്കും..?

			താഴെ വന്നു ചില സാധനങ്ങള്‍ വാങ്ങിയശേഷം ഞാന്‍ ഭര്‍ത്താവി നോട് പറഞ്ഞു.

			'ഫസ്റ്റ് ഫ്ലോറില്‍ ഒരു വിശേഷപ്പെട്ട പെര്‍ഫ്യൂം ഉണ്ട്. എനിക്ക് അത് വാങ്ങിത്തരണം എന്ന്.'

			മനസ്സില്ലാമനസ്സോടെ അദ്ദേഹം കൂടെ വന്നു.

			'എവിടെ..?'

			അദ്ദേഹം ചോദിച്ചു..

			ഞാന്‍ നടുങ്ങിപ്പോയി

			ബാഗ്ദാദി ലയാലി എവിടെ..?

			ഇവിടെ ഉണ്ടായിരുന്നുവല്ലോ.

			ഞാന്‍ വിഷമിച്ചു.

			'ഓരോ വട്ട്..'

			അദ്ദേഹം പിറുപിറുത്തു.

			എനിക്ക് കരച്ചില്‍ വന്നു.

			'ശോ! ഇവിടെ ഉണ്ടായിരുന്നുവല്ലോ '

			ഞങ്ങള്‍ എസ്കലേറ്ററിലൂടെ താഴേക്ക് ഇറങ്ങുമ്പോള്‍ കുറെ അപ്പുറത്ത് കണ്ടു.

			'.ബാഗ്ദാദി ലയാലി..ജവഹറാത്'

			അതേ പേരില്‍ ഒരു ജുവലറി.

			ഞാന്‍ മുകളിലേക്ക് നോക്കി.

			സ്വര്‍ണ്ണക്കടയുടെ ചില്ലിനുള്ളിലൂടെ നിഗൂഢമായ പുഞ്ചിരിയോടെ പ്രകാശരശ്മികള്‍ പ്രസരിക്കുന്ന രണ്ടു വെള്ളാരം കണ്ണുകള്‍ എന്നെ പിന്തുടരുന്നു..!

			നടുക്കത്തോടെ ഞാന്‍ അറിഞ്ഞു. അവന്റെ കുപ്പായത്തിലെ പേര് മീഖാഈല്‍ എന്നല്ല. 

			അസ്റായീല്‍ എന്നായിരുന്നു !

		

		

			മുനിഞ്ഞു കത്തുന്നവർ 

			ഞാന്‍ നാട്ടിലായിരിക്കുമ്പോള്‍ ഇക്കാടെ കൂട്ടുകാരന്‍ ഉസ്മാന്‍ ഗള്‍ഫിലേക്ക് പോവുന്നുണ്ട്. ഞാന്‍ മുകളിലെ മുറിയില്‍ ഇരുന്ന് ഇക്കാക്കുള്ള കത്ത് എഴുതി പൂര്‍ത്തിയാക്കി ഒട്ടിച്ചു.

			താഴെ ബൈക്കിന്റെ ശബ്ദം കേട്ടു. ഉസ്മാനും ഭാര്യ ലൈലയും. ഞാന്‍ ഗോവണി ഇറങ്ങി താഴെ വന്നു. ഉസ്മാന്‍ യാത്ര പറയാന്‍ വന്നതാണ്. സ്വീകരണമുറിയില്‍ വിലകൂടിയ പെര്‍ഫ്യൂമിന്റെ സൗരഭ്യം പടര്‍ന്നു. ലൈലയുടെ വര്‍ണശബളമായ വസ്ത്രങ്ങള്‍ ഒരു ചിത്രശലഭത്തെ ഓര്‍മിപ്പിച്ചു. ഞാന്‍ ചായയുണ്ടാക്കി.

			'ലൈലയുടെ കണ്ണില്‍ അലിഫ് ലൈലയുടെ ആലസ്യമുണ്ടല്ലോ..'

			അവള്‍ ചിരിച്ചു. സ്വര്‍ണവളകള്‍ കിലുങ്ങി. ഉസ്മാന്‍ കൂളിംങ്ങ് ഗ്ളാസ് വെച്ചുകൊണ്ട് എന്നോട് സംസാരിച്ചു. കൃഷ്ണമണികള്‍ കാണാതെ സംസാരിച്ചപ്പോള്‍ എനിക്ക് അരിശം വന്നു.

			നാളെ 4 മണിക്കാണ് ഫ്ളൈറ്റ്. എന്റെ കത്തു വാങ്ങി അവന്‍ യാത്ര പറഞ്ഞു. ലൈല ബൈക്കില്‍ ഇരുന്നു അവനെ ചുറ്റി പിടിച്ചു. സ്ത്രീ സഹജമായ അസ്വസ്ഥത കൊണ്ട് ഞാന്‍ വീര്‍പ്പുമുട്ടി..!

			ഇക്ക മാത്രം എന്തേ വരാത്തത്? വരുമെന്ന് പറയാന്‍ തുടങ്ങീട്ട് എത്രയോ മാസങ്ങളായി. എനിക്ക് ദേഷ്യം വന്നു.

			അങ്ങനെയിരിക്കെ ഇക്കാന്റെ ഫോണ്‍ വന്നു. 'വരുന്നില്ല.. നീ ഇങ്ങോട്ട് പോര്..'

			മാസം ഒന്നു കഴിഞ്ഞു. യാത്ര പറയാന്‍ ലൈലായുടെ അടുത്ത് പോയി. അവള്‍ ഒരു ഷോപ്പിങ് കഴിഞ്ഞു വന്നേയുള്ളൂ. മേശപ്പുറത്ത് നിരന്നിരിക്കുന്ന ബിഗ് ഷോപ്പറുകള്‍.

			യാത്ര പറഞ്ഞു ഞാന്‍ ഇറങ്ങി.

			താമസിയാതെ ഞാന്‍ ഇക്കാന്റെ അടുത്തേക്ക് പറന്നു. ഇക്ക പുതിയ ഒരു ഹോട്ടല്‍ തുടങ്ങാനുള്ള ആലോചനയില്‍ ആയിരുന്നു. അതിനു വേണ്ടി ഒരു ഹോട്ടല്‍ കാണുവാന്‍ ഞങ്ങള്‍ 'യാമ്പു' എന്ന സ്ഥലത്തേക്ക് പോയി.

			പൂര്‍ണമായും അറബ് മാതൃകയിലുള്ളതായിരുന്നു ഹോട്ടല്‍.

			നിലത്തു വിരിച്ച കടും ചുവപ്പ് നിറത്തിലുള്ള ഇറാനിയന്‍ പരവതാനി. തൂക്കിയിട്ട റാന്തലുകള്‍, മുശാവറയെ ഓര്‍മിപ്പിക്കുന്ന ഇരിപ്പിടങ്ങള്‍, വലിക്കാന്‍ ഹുക്ക.

			പേരറിയാത്ത അറേബ്യന്‍ സംഗീതോപകരണങ്ങള്‍.

			കുന്തം, വാള്‍ തുടങ്ങിയ ആയുധങ്ങള്‍..!

			ഇബ്രാഹിം എന്ന അറബിയുടേതായിരുന്നു ഹോട്ടല്‍.

			വിറകടുപ്പില്‍ ആണ് പാചകം എന്നും എല്ലാം ഇവിടെ ഉണ്ടാക്കുന്ന ചേരുവകള്‍ ആണെന്നും പറഞ്ഞു ഇബ്രാഹിം ഞങ്ങളെ അടുക്കളയി ലേക്ക് കൊണ്ടുപോയി.

			ഇക്കയും,ഇബ്രാഹിമും എല്ലാം നടന്നു കാണുന്നു. അടുക്കള ഭാഗത്തേ മുറ്റത്ത് ഒരു ഇലന്ത മരം മാത്രം തണല്‍ പരത്തി നിന്നു.

			ഇബ്രാഹിം ഇലന്തചോട്ടില്‍ ഒരു കസേരയിട്ടു തന്നു.

			'ഇജ്ലിസ് മദാമ്.. (മാഡം..,ഇരിക്കൂ..')

			ഇബ്രാഹിം പറഞ്ഞു.

			ഞാന്‍ അവിടെ ഇരുന്നു.അപ്പുറത്ത് അസാമാന്യ വലുപ്പമുള്ള അടുപ്പ് ഹുങ്കാരത്തോടെ കത്തി. നരകം പോലെ..!

			ആഫ്രിക്കന്‍ വംശജര്‍ ആണ് പാചകക്കാര്‍. അപ്പുറത്തെ ആലയില്‍ ആടുകള്‍, കൂട്ടില്‍ കോഴികള്‍, മുയലുകള്‍.

			എല്ലാം ഹോട്ടല്‍ ആവശ്യത്തിന് ഉള്ളതാണ്. കറുവപ്പട്ടയുടെ ഗന്ധം ആ ചൂട് വായുവില്‍ തങ്ങി നിന്നു. അത്യുഷ്ണം നിറഞ്ഞ കാറ്റു വീശി. പഴുത്ത കാറ്റില്‍ മണല്‍ത്തരികള്‍ ഹോട്ടലിനു മുന്നില്‍ മഞ്ഞ നിറത്തില്‍ കുലച്ച ഈന്തപ്പനയോളം പൊങ്ങി..!

			നീഗ്രോകള്‍ തലച്ചുമടായി വിറക് കൊണ്ടു വരുന്നു. ഞാന്‍ പുരാതനമായ ഏതോ നൂറ്റാണ്ടില്‍ ആണ് എന്നെനിക്ക് തോന്നി.

			വിറകു കൊണ്ടു വരുന്ന നീഗ്രോകളുടെ കൂട്ടത്തില്‍

			ഒരു പരിചിതമുഖം, അല്ലാഹ്..!

			ഉസ്മാന്‍..

			'ഉസ്മാനെ..!'

			എനിക്ക് ശബ്ദം പുറത്ത് വന്നില്ല.

			ഞാന്‍ ഇക്കാക്ക് അവനെ ചൂണ്ടിക്കാട്ടി.

			അവന്‍ വേഗം അവിടെ നിന്നും നിഷ്ക്രമിച്ചു..

			ഇക്ക ഇബ്രാഹീമിനോട് എന്തോ സ്വകാര്യം പറഞ്ഞു.

			'ഉഥ്മാന്‍..,!തആല്‍ ഹിന..' (ഉസ്മാന്‍.. ഇവിടെ വരൂ..)

			ഇബ്രാഹിം വിളിച്ചു.

			ഉസ്മാന്‍ കുറ്റവാളിയെപ്പോലെ, ശിരസ്സു കുനിച്ചു, 

			ഭാരമുള്ള കാലുകളുമായി വന്നു.

			എണ്ണയും, ചെളിയും, വിയര്‍പ്പുമൊലിച്ച പൊട്ടാന്‍ വെമ്പി നില്‍ക്കുന്ന ഉസ്മാനെ ഇക്കാ മാറോടു ചേര്‍ത്തു.

			അവന്‍ കരഞ്ഞു..

			'നാസര്‍ക്ക.. ഇങ്ങള് നാട്ടില്‍ ആരോടും പറയല്ലിം.. ഹോട്ടല്‍ ബിസിനസ് ആണെന്നാണ് എല്ലാരോടും പറഞ്ഞിരിക്കുന്നത്..'

			'സാരല്ല ഉസ്മാനെ..

			19 വയസ്സില്‍ ഇവിടെയെത്തിയ ഞാന്‍ ബീച്ചില്‍ കപ്പലണ്ടി കച്ചവടം വരെ ചെയ്തിരിക്കുന്നു..'

			ഇക്ക ആശ്വസിപ്പിച്ചു..

			'അതെപ്പോ..??'

			ഞാന്‍ ഇക്കാനെ അന്ധാളിച്ചു നോക്കി..

			ഇക്ക കുസൃതിയോടെ എന്നോട് കണ്ണിറുക്കി..

			ഇബ്രാഹിം ഞങ്ങള്‍ക്ക് മജ്ബൂസും..,മട്ടനും വിളമ്പി..!

			പോരുമ്പോള്‍ കൂട്ടില്‍ നിന്നും മഞ്ഞു പോലത്തെ ഒരു മുയല്‍ കുഞ്ഞിനെ തന്നു.

			പിന്നെ ഉസ്മാനെയും തന്നു. 

			മടക്കയാത്രയില്‍ ഉസ്മാന്‍ നിര്‍ത്താതെ സംസാരിച്ചു.

			തിരിഞ്ഞു നോക്കിയപ്പോള്‍ ആണ് കണ്ടത് ഉസ്മാന്റെ മുഖത്തു കൂളിങ് ഗ്ലാസ്..!

			ഞാന്‍ ചിരിച്ചു പോയി.

			ഒട്ടക ഖാഫിലകള്‍ നീങ്ങിയ വഴിത്താരകളിലൂടെ കാര്‍ ഓടി..വഴിയോരത്ത് പുല്ലില്‍ വിശ്രമിക്കാന്‍ നിറുത്തി..

			ഇക്ക ആര്‍ക്കോ വിളിച്ച് ഉസ്മാന് പുതിയൊരു ജോലിയെ കുറിച്ച് സംസാരിച്ച് ഉറപ്പിച്ചു. 

			ഉസ്മാന്‍ ഇക്കാനെ ആശ്ലേഷിച്ചു..

			എന്റെ ഇക്കാന്റെ കണ്ണുകളില്‍ അപ്പോള്‍ ചാരിതാര്‍ത്ഥ്യത്തിന്റെ ശംസും, ഖമറും ഉദിച്ചു നില്ക്കുന്നത് ഞാന്‍ കണ്ടു..

		

		

			മുനിഞ്ഞു കത്തുന്നവർ

		

		
			മുനിഞ്ഞു കത്തുന്നവർ

		

		
			മുനിഞ്ഞു കത്തുന്നവർ

		

		
			മാരീചൻ 

			'ഈ എറിത്രിയ എന്നുവെച്ചാല്‍ വല്ല പഴവും ആണോ..അതോ പലഹാരം..?' 'അല്ല പൊട്ടത്തീ. അത് ഒരു സ്ഥലം ആണ്. ഒരു അവികസിത രാജ്യം. '

			തൊട്ട ഫ്ളാറ്റില്‍ താമസിക്കാന്‍ എത്തിയത് എറിത്രിയന്‍സ് ആണ ത്രെ..! ഞാന്‍ ജനല്‍കര്‍ട്ടന്‍ മാറ്റി നോക്കി. എന്റെ സ്ഥിരം സി ഐ ഡി പ്പണി ആണ് ജനലിലൂടെ നോക്കല്‍!

			വയസ്സായ ഒരാള്‍ ഷൂ ഊരിവെച്ചു അകത്തേക്ക് കയറി പോവുന്നു.അയഞ്ഞ നീളക്കുപ്പായം, തലപ്പാവ്, ഊശാന്‍ താടി.

			ഇക്ക പിറ്റേന്ന് പുറത്തു പോവാനിറങ്ങി.

			'ഷാര തൗബ'യിലേക്ക് എന്നു പറഞ്ഞപ്പോള്‍ എറിത്രിയന്‍ അപ്പൂപ്പനും കൂടെ കയറി.

			തിരിച്ചു വന്നപ്പോള്‍ ഇക്ക എന്നോട് ചോദിച്ചു.. 

			'നിനക്ക് അവരുടെ മക്കള്‍ക്ക് ട്യൂഷന്‍ എടുത്തു കൊടുക്കാമോ' എന്ന് അയാള്‍ ചോദിച്ചു എന്ന്.

			'ഞാനോ..അതിന് എനിക്കെന്തു യോഗ്യത ?'

			'കെജി ക്ലാസ്സിലേക്കാണ് പോലും.'

			'ഈ അപ്പൂപ്പന് ഇത്രേം ചെറിയ മക്കള്‍ ഉണ്ടോ..'

			'ആ..'

			ഇക്ക ഉദാസീനതയോടെ കൈ മലര്‍ത്തി. 

			ഇക്കാക്ക് വലിയ താല്പര്യം ഒന്നും കണ്ടില്ല.

			പക്ഷേ

			ഞാന്‍ സമ്മതിച്ചു..!

			കാശു കിട്ടും,

			സ്വയം സമ്പാദിച്ച കാശുകൊണ്ട് ഒരിക്കലെങ്കിലും പുറത്തു പോവുമ്പോള്‍ ഹോട്ടല്‍ ബില്‍ അടച്ചു ഇക്കാനെ ഞെട്ടിക്കണം. സൂപ്പര്‍ മാര്‍ക്കറ്റില്‍ പോവുമ്പോള്‍ എനിക്ക് ഇഷ്ടപ്പെട്ടിട്ടും മൂപ്പരുടെ കൂര്‍ത്ത നോട്ടം പേടിച്ചു മാറ്റിവെച്ച സാധനങ്ങള്‍ അന്തസ്സായി വാങ്ങണം. ഞാന്‍ മലര്‍പ്പൊടിക്കാരനെപ്പോലെ സ്വപ്നം കണ്ടു.

			പിറ്റേന്ന് സ്റ്റുഡന്റ്സ് വന്നു. 15,16 വയസ്സുള്ള രണ്ടു പയ്യന്മാര്‍. മങ്ങിയ കണ്ണുകള്‍, കറപിടിച്ച പല്ലുകള്‍,മുഷിഞ്ഞ നീളക്കുപ്പായം. ഇവരോ കെജി സ്റ്റുഡന്റ്സ്.?

			എന്റെ വയറ്റിലൂടെ ഒരു ചാട്ടുളി പാഞ്ഞു.

			പടച്ചോനെ...ഇനി ഇപ്പോള്‍ എന്തു ചെയ്യും.?

			അവര്‍ വായിലിട്ട കോലു കടിച്ചുകൊണ്ടിരുന്നു.

			എനിക്ക് പേടിയും, അറപ്പും തോന്നി

			'തആല്‍ ബുക്റ'.. (നാളെ വരൂ)

			ഞാന്‍ വിക്കിവിക്കി പറഞ്ഞൊപ്പിച്ചു.

			അവര്‍ എന്തോ തമ്മില്‍ കുശുകുശുത്തു.

			എന്റെ കുഞ്ഞു അവരെ പേടിയോടെ നോക്കി.

			കുഞ്ഞുവിന് ഒരുകറുത്ത പൂച്ച ഉണ്ടായിരുന്നു. കുഞ്ഞു അതിനു 'ബ്ലാക്കീ 'എന്നു പേരിട്ടിരുന്നു. അതു ഒരു പെണ്‍പൂച്ച ആയിരുന്നു.

			'കുഞ്വോ.. ബ്ലാക്കിയും, ഡാര്‍ക്കിയും ഒന്നും വേണ്ട. ചക്കിപ്പൂച്ച മതി. ചക്കി എന്ന പേരു തന്നെ പൂച്ചകള്‍ക്ക് വേണ്ടി കണ്ടുപിടിച്ചതാണെന്നു തോന്നും.

			എത്ര സുന്ദരം..'

			ചക്കി എന്ന പേര് കുഞ്ഞുവിന് വഴങ്ങിയില്ല. അവന്‍ അവളെ 'ജാക്കി'എന്നു വിളിച്ചു.

			ഞങ്ങളുടെ സ്വീകരണമുറിയിലെ വെളുത്ത മജ്ലിസില്‍ ചക്കി ഒരു മനോഹരമായ കാക്കപ്പുള്ളി പോലെ കിടന്നു.

			ചിലപ്പോള്‍ ഒരു കരിമ്പുലിയുടെ ഗര്‍വോടെ..

			ഡൈനിങ്ഹാളിലെ മൂലയിലെ വെള്ളപ്പിഞ്ഞാണത്തില്‍ ഒഴിച്ച 'അല്‍മറായി 'യുടെ പാല്‍കുടിച്ചു ചക്കി വീടിനകത്ത് ഉലാത്തി.

			പയ്യന്മാര്‍ പോവാന്‍ ഇറങ്ങിയപ്പോള്‍ ചക്കിയുടെ കഴുത്തില്‍ തൂക്കി എടുത്തു. പിന്നെ ചിരിച്ചു കൊണ്ട് എന്തോ പറഞ്ഞു. പിന്നെ ഉയരത്തില്‍ നിന്നും താഴെക്കിട്ടു. ചക്കി പക്ഷെ നാലുകാലില്‍ തന്നെ വീണു. പയ്യന്മാരെ നോക്കി ചീറി. പച്ചക്കണ്ണില്‍ രോഷം തിളച്ചു..!

			കുഞ്ഞു ഓടിവന്നു ചക്കിയെ വാരിയെടുത്ത് എന്റെ പിന്നില്‍ നിന്നു.

			ഇക്ക വന്നപ്പോള്‍ ഞാന്‍ കാര്യം പറഞ്ഞു.

			'എന്നെ കൊണ്ട് പറ്റൂല..'

			'എന്തൊക്കെ ആയിരുന്നു.. മലപ്പുറം കത്തി. ഹോട്ടല്‍ബില്ല് കൊടുക്കുന്നു, സാധനം വാങ്ങുന്നു. നാട്ടിലേക്ക് കാശയക്കുന്നു..'

			'ഇക്കാ..!'

			ഞാന്‍ കരയാന്‍ വെമ്പി.

			ഇക്ക ചിരിച്ചു.

			കുറച്ചു ദിവസം കഴിഞ്ഞു.

			അവരുടെ വീട്ടില്‍ ആളനക്കം ഒന്നും കേള്‍ക്കാറില്ല.

			ഇവര്‍ക്ക് ഉമ്മയില്ലേ ആവോ..?

			ഞാന്‍ ജനല്‍കര്‍ട്ടന്‍ മാറ്റി നോക്കി..

			അടഞ്ഞ വാതില്‍ തന്നെ.

			ഞങ്ങളുടെ വില്ലയുടെ മുറ്റത്തു ഒരു കുഞ്ഞു മുരിങ്ങ, ഒരു വേപ്പിന്‍ തൈ, അങ്ങനെ ചിലതൊക്കെ ഉണ്ട്.

			മുട്ടത്തോട്, ഉള്ളിതോല്‍, ഇവയൊക്കെ ഞാന്‍ തൈകള്‍ക്ക് ഇട്ടു കൊടുക്കാന്‍ പുറത്തിറങ്ങുമ്പോളേക്കും, ചക്കി മുന്നില്‍ ചാടും.

			എന്റെ പാത സുഗമമാക്കാന്‍!

			വേപ്പിന്‍ തയ്യില്‍ നിന്നും വിടര്‍ന്നു പാറിയ മഞ്ഞപൂമ്പാറ്റയെ കണ്ട അവള്‍ വട്ടം കിടന്നു.. അപകടം..

			ഞാന്‍ നിന്നു.. അവള്‍ പൂമ്പാറ്റയെ തുരത്തിയോടിച്ചിട്ടാണ് എന്നെ ഒരടി വെക്കാന്‍ അനുവദിച്ചത്..

			ഞങ്ങള്‍ അല്പനേരം മുറ്റത്തെ ചൊരി മണലില്‍ ഇരുന്നു കളിച്ചു. കുഞ്ഞുവിന്റെ  വര്‍ണ പന്തുമായി. അപ്പോള്‍ നമ്മുടെ 'എറിത്രിയാന്‍' വാതില്‍ തുറന്നു പുറത്തു വന്നു.

			എന്നോട് ചിരിച്ചു., ഞാനും.

			കുഞ്ഞു എന്റെ പിന്നില്‍ പതുങ്ങി.

			ചക്കി എന്തിനോ അപശബ്ദങ്ങള്‍ ഉണ്ടാക്കി..!

			അയാള്‍ എന്തൊക്കെയോ ചോദിച്ചു. എങ്കിലും ചക്കിയെ ആയിരുന്നു നോക്കിയത്.

			കുറച്ചു ദിവസം കഴിഞ്ഞപ്പോള്‍ ഇക്ക ചോദിച്ചു

			'അയാളുടെ മകള്‍ക്ക് നൃത്തം പഠിപ്പിച്ചു കൊടുക്കുമോ 'എന്ന് അയാള്‍ ചോദിച്ചു എന്ന്..!

			'എനിക്ക് നൃത്തമൊന്നും അറിയില്ല എന്ന് പറഞ്ഞില്ലേ..'

			'അതോന്നും സാരമില്ല എന്നാണ് അയാള്‍ പറഞ്ഞത്..

			ന്നാലും വേണ്ട..'

			ഇക്കാക്കും എന്തോ പന്തികേട് തോന്നിക്കാണും..

			പിറ്റേന്ന് രണ്ടു പെണ്കുട്ടികള്‍ വന്നു.

			അവര്‍ക്കും 16,17 വയസ്സു തോന്നും,പക്ഷെ അവരുടെ മുഖത്തേക്ക് നോക്കാന്‍ എനിക്ക് തല പിന്നാക്കം വളയ്ക്കേണ്ട അവസ്ഥ. അത്രയും ഉയരവും, വലിപ്പവും.!

			അവര്‍ നാലുപാടും നോക്കുന്നുണ്ട്..

			'ഫെന്‍ ഹമ്മദ്..?'

			കുഞ്ഞുവിനെയാണ്..

			അവന്‍ കളിക്കാന്‍ പോയി എന്നു ഞാന്‍ പറഞ്ഞു. പിന്നെയും അവരുടെ കണ്ണുകള്‍ എന്തോ തിരഞ്ഞു. ഞാന്‍ ഒരു പ്ലേറ്റില്‍ അഞ്ചാറു കപ്കേക്കുകള്‍ കൊണ്ട് വന്നു..

			അവര്‍ അത് മുഴുവനും വാരി എടുത്തു..

			എനിക്ക് വല്ലാത്ത പേടി തോന്നി. 

			മല്‍പിടുത്തത്തിന് വന്ന ഗുസ്തിക്കാരികളെപോലെ അവര്‍ നെഞ്ചു വിരിച്ചു നിന്നു. 

			'എനിക്ക് ഡാന്‍സ് അറിയില്ല എന്നും നിങ്ങള്‍ വേറെ എവിടെ എങ്കിലും അന്വേഷിക്കൂ' എന്നും വിറയാര്‍ന്ന ശബ്ദത്തില്‍ ഞാന്‍ പറഞ്ഞോപ്പിച്ചു..!

			അവര്‍ വായില്‍ എന്തോ ഇട്ട് ചവക്കുന്നുണ്ടായിരുന്നു..

			ചക്കി അവരെ കണ്ട്, പ്രത്യേക ശബ്ദമുണ്ടാക്കി..

			ഇന്ദ്രിയ ഗോചരമല്ലാത്ത എന്തോ അവിടെ ഉണ്ടെന്ന് എനിക്ക് തോന്നി..!

			അവര്‍ പോയി.

			പക്ഷേ മുന്‍വശത്തിട്ട നീല പരവതാനിയില്‍ അവര്‍ കടിച്ചു ചവച്ച ബബിള്‍ഗം കിടപ്പുണ്ടായിരുന്നു. ഞാന്‍ ടിഷ്യു കൊണ്ട് അത് എടുത്തു കളഞ്ഞു..

			ഞാന്‍ വല്ലാതെ പേടിച്ചുപോയിരുന്നു..

			ചക്കി വന്ന് എന്റെ കാലില്‍ ഉരുമ്മി.

			പിറ്റേന്ന് ചക്കി പാല്‍ കുടിക്കുവാന്‍ വന്നില്ല.

			നേരം ഇരുട്ടിയിട്ടും കണ്ടില്ല.

			കുഞ്ഞുവും ഞാനും കുറെ തിരഞ്ഞു. കുഞ്ഞു അവരുടെ വീടിന്റെ മുന്നില് ചെന്നു കുറെ വിളിച്ചു 'ജാക്കീ... ജാക്കീ..'!

			ഒരു മറുപടിയും ഇല്ല. കുഞ്ഞു കരഞ്ഞുകൊണ്ട് തിരിച്ചു പോന്നു.

			വെള്ളപ്പിഞ്ഞാണത്തില്‍ പാല്‍ നിശ്ചലം ഇരുന്നു.

			ഇക്ക വന്നപ്പോള്‍ എറിത്രിയാനോട് ചോദിച്ചു പൂച്ചയെങ്ങാന്‍ ഇതിലെ വന്നോ എന്ന്.

			ഇല്ല എന്ന് അയാള്‍ മറുപടി പറഞ്ഞു.

			അന്ന് രാത്രി ചക്കിയുടെ ദീനമായ കരച്ചില്‍ കേട്ടു എന്ന് പറഞ്ഞു കുഞ്ഞു ഉണര്‍ന്നു.

			പിറ്റേന്ന് എറിത്രിയാന്റെ മുറ്റത്തു ചക്കിയെ കണ്ടു എന്നു പറഞ്ഞു കുഞ്ഞു അങ്ങോട്ട് ഓടിച്ചെന്നു.. അത് ഒരു കറുത്തകമ്പിളികഷണം ആയിരുന്നു.

			ഒരാഴ്ചകഴിഞ്ഞു.

			വെള്ളത്തിന്റെ ദൗര്‍ലഭ്യം കാരണം ഞങ്ങള്‍ ഫൈസലിയ്യയിലേക്ക്  മാറി..

			കുഞ്ഞുവിന് എല്ലാ ഉന്മേഷവും നഷ്ടപ്പെട്ടു.

			പിറ്റെ ദിവസം ഇക്ക വന്നത് ഒരു നടുക്കുന്ന വാര്‍ത്തയുമായാണ്.

			എറിത്രിയാനെ മതകാര്യ പൊലീസ് കൊണ്ടുപോയി. അയാള്‍ വീട്ടില്‍ ആഭിചാരം നടത്തുകയായിരുന്നുവത്രേ,

			ഞങ്ങള്‍ ഞെട്ടിയത് പിന്നീട് കേട്ട് വാര്‍ത്തയറിഞ്ഞപ്പോള്‍ ആണ്. അയാളുടെ വീട്ടില്‍ മറ്റാരും താമസമില്ല അയാള്‍ ഒറ്റയ്ക്കാണ് താമസം! ഞാന്‍ നടുങ്ങി വിറച്ചു..

			അപ്പോള്‍ വീട്ടില്‍ വന്നവര്‍ ആരായിരുന്നു? അതോ അയാള്‍ തന്നെയാണോ? പക്ഷെ അവര്‍ രണ്ടുപേര്‍ ഉണ്ടല്ലോ..?

			മാനായും മയിലായും പകര്‍ന്നാടാന്‍ കഴിയുന്ന മാരീചനാണോ അയാള്‍..?

			പിറ്റേന്ന് പുറത്ത് പോവാന്‍ വേണ്ടി കാറിനടുത്തെത്തിയപ്പോള്‍ കണ്ടു ബോണറ്റില്‍ കുത്തിയിരിക്കുന്നു ഒരു കരിമ്പൂച്ച..!

			എല്ലും തോലുമായ ചക്കി..!

			അവള്‍ ജയില്‍ ചാടി വന്നപോലെ തോന്നി..

			കുഞ്ഞു അവളെ വാരിയെടുത്ത് വിതുമ്പി..!

			ജയിലറയിലെ ഏതോ മൂലയില്‍ ചങ്ങല കിലുങ്ങി..

		

		
			മാരീചൻ

		

		
			മാരീചൻ

		

		
			മാരീചൻ

		

		
			മാരീചൻ

		

		
			മാരീചൻ

		

		
			മിന്നാമിനുങ്ങുകൾ 

			'ത്വയ്യിബശാര'യിലെ അംബരചുംബികളായ കെട്ടിടങ്ങള്‍ക്കിടയി ലൂടെ കാര്‍ ഓടി. മിന്നുന്ന പ്രകാശഗോപുരങ്ങള്‍, പരസ്യപ്പലകകള്‍, മുന്‍പില്‍ നൂറു നൂറു വാഹനങ്ങളുടെ ലൈറ്റുകള്‍, ഇടവും വലവും എല്ലാം പ്രഭാ പൂരിതം. ദീപമാലകള്‍ പോലെ. അത് കണ്ടപ്പോള്‍ നാട്ടിലെ ഒരു മഴക്കാല രാത്രിയില്‍ അടിമുടി മിന്നാമിനുങ്ങുകള്‍ പൂത്ത എന്റെ അടുക്കള പിന്നാമ്പുറത്തെ പടര്‍പ്പന്‍ നെല്ലിമരമാണ് എനിക്ക് ഓര്‍മ വന്നത്. ആ രാത്രിയില്‍ അടുക്കള വാതില്‍ തുറന്ന് ഇരുളില്‍ ഞാന്‍ ആ പ്രകാശ പൂരം നോക്കി നിന്നു. ഒരു നൊടിനേരത്തേക്ക് ഞാന്‍ ഭൂമിയില്‍ നിന്നും മാനത്തേക്ക് ഉയര്‍ത്തപ്പെട്ടു. മാനത്തു നിന്നും ഞാന്‍ ആ തണുവാര്‍ന്ന കനല്‍മരം നോക്കി നിന്നു. ചപ്രം, ചിപ്രം മിനുങ്ങുന്ന ഒരു മിന്നാമിനുങ്ങിന്‍ മരം, ആകാശത്തു നിന്നും ഒരു കാറ്റ് എന്നെ അടുക്കളത്തിണ്ണയില്‍ ഇറക്കിവെച്ചു. ഞാന്‍ അടുക്കളവാതിലില്‍ ചാരി തലമന്ദിപ്പോടെ നിന്നു. വണ്ടി ഹോണ്‍ അടിച്ചപ്പോള്‍ ആണ് ഉണരുന്നത്.

			ഞാനിപ്പോള്‍ എന്റെ കരിപുരണ്ട അടുക്കളയില്‍ എന്നോട് വര്‍ത്താനം പറയാറുള്ള ചട്ടീം കലോം ഇട്ടെറിഞ്ഞ്  ഉച്ചക്ക് ആകാശ വാണി തൃശൂര്‍ നിലയത്തിലെ പാട്ടുകേട്ടിരിക്കാറുള്ള അടുക്കള വീതനയില്‍നിന്നും എത്രയോ അകലെ മിന്നിത്തിളങ്ങുന്ന വെല്‍വെറ്റ് പോലത്തെ കിംഗ് ഫൈസല്‍ റോഡിലൂടെ നീങ്ങുകയാണല്ലോ എന്ന് എനിക്ക് ഓര്‍മ വന്നു.

			അടുക്കളമുറ്റത്തെ അരിമുളകിന്‍ ചെടിയെ, പഴഞ്ചോറു തിന്നാന്‍ വരുന്ന ബീരാന്‍കുട്ടിപ്പൂച്ചയെ, അവന്റെ  'ബീടര്' പാത്തുക്കുറിഞ്ഞിയെ, ഒരു കാലൊടിയന്‍ നായയെ, മുരിങ്ങാമരത്തിലിരുന്നു ചരിഞ്ഞു നോക്കുന്ന കാക്കയെ,  വികൃതിക്കാരന്‍ അണ്ണാനെ അവന്റെ നൂറു സില്‍ബന്ധികളെ എനിക്ക് കാണാന്‍ ആശ തോന്നി. പെട്ടെന്ന് കാര്‍ സഡന്‍ ബ്രേക്ക് ഇട്ടു. യാത്രാ മദ്ധ്യേ ആണ് അദ്ദേഹം അപ്രതീക്ഷി തമായി ആ ബോര്‍ഡ് കണ്ടത്, എ.എം.എച്ച്.

			 സൗദി അറേബ്യയിലെ പ്രശസ്തമായ വെഡിങ് ഗൗണ് ശൃംഖലയാണ് എ.എം.എച്ച്. 18 വയസ്സില്‍ കടല്‍ കടന്നെത്തിയപ്പോള്‍ ഇക്ക അവിടെയാണ് ജോലി ചെയ്തത്.

			കാര്‍ പാര്‍ക്ക് ചെയ്ത് ഞങ്ങള്‍ ഷോപ്പിനകത്തേക്ക് ചെന്നു.

			വെള്ള തോബ് അണിഞ്ഞു വെളുത്ത സുന്ദരനായ ഒരാള്‍ ആഹ്ലാദത്തോടെ ഓടി വന്നു അദ്ദേഹത്തെ വാരിപ്പുണര്‍ന്നു.

			അയാളുടെ ചുവന്നു മിനുത്ത കൈകള്‍ അദ്ദേഹത്തിന്റെ മുതുകിനെ തലോടിക്കൊണ്ടിരുന്നു. ഞാന്‍ ആ സ്നേഹപ്രകടനം അത്ഭുതത്തോടെ നോക്കി നിന്നു. അയാളുടെ കണ്ണില്‍ നിന്നും രണ്ടിറ്റു കണ്ണീര്‍ താഴെ വെളുത്ത മാര്‍ബിളില്‍ വീണു ചിതറി!

			എനിക്കും എന്തിനോ കരച്ചില്‍ വന്നു..!

			'മാജിദ്...ഹബീബി..'

			ഇക്ക വിളിച്ചു.

			ഇത് മാജിദോ..? ഞാന്‍ അദ്ഭുതപ്പെട്ടു.

			ഇത്ര ക്ഷീണിതനായോ.

			അവര്‍ ഒരു പാട് നേരം സംസാരിച്ചു.

			അപ്പോഴും അവര്‍ കൈകള്‍ കൊരുത്താണ് ഇരുന്നത് എന്ന് ഞാന്‍ ശ്രദ്ധിച്ചു. ഗൗണുകള്‍ ഓരോന്നും വെറുതെ നോക്കിക്കൊണ്ട് ഞാന്‍ നടന്നു. തിരികെ പോരുമ്പോള്‍ കറുപ്പ് നിറത്തിലുള്ള നക്ഷത്രങ്ങള്‍ മിന്നുന്ന ഒരു വെഡിങ് ഗൗണിനെപ്പറ്റി ഞാന്‍ ഭര്‍ത്താവിനോട് പറഞ്ഞു. 'കറുപ്പ് നമ്മുടെ നാട്ടില്‍ അധികം ആരും വിവാഹത്തിന് അണിയാറില്ലെന്നും, മകള്‍ക്ക് അതു വാങ്ങണമെന്നും അങ്ങനെ നമുക്ക് വ്യത്യസ്തരാവാം 'എന്നും ഞാന്‍ വാചാലയായി.

			അദ്ദേഹം മ്ലാന വദനന്‍ ആയിരുന്നു.

			'കാരി ഫോറി'ല്‍ നിന്നും എനിക്ക് സാധനങ്ങള്‍ വാങ്ങാനുണ്ടെന്നു പറഞ്ഞപ്പോള്‍ അത്യാവശ്യം ഉള്ളതാണോ എന്ന് അദ്ദേഹം ചോദിച്ചു.

			'അല്ല'

			എന്നാല്‍ നമുക്ക് പോവാം.

			ഞങ്ങള്‍ കാറില്‍ കയറി.യാത്രയില്‍ അദ്ദേഹം നിശബ്ദനായിരുന്നു.

			കടല്‍ക്കരയിലേക്കാണ് ഞങ്ങള്‍ പോയത്.

			'ലഗജാ ഗലെ..'

			വണ്ടിയില്‍ ശോകഗാനം. അദ്ദേഹം അത് നിറുത്തുവാന്‍ ആവശ്യപ്പെട്ടു.

			തിരയടിക്കുന്ന ശബ്ദം മാത്രം. ശീല്‍ക്കാരം പോലെ.

			ദൂരെ ഒരു കപ്പല്‍ നങ്കൂരമിട്ടിരിക്കുന്നു. ചുവന്ന പൊട്ടുപോലെ, തീക്കനല്‍ പോലെ..! അനന്തമായ ചെങ്കടലിനെ നോക്കി അദ്ദേഹം മാജിദിന്റെ കഥ പറയാന്‍ തുടങ്ങി. കാറ്റില്‍ പാറിപ്പറക്കുന്ന എന്റെ പര്‍ദയൊതുക്കി അദ്ദേഹത്തോട് ചേര്‍ന്നിരുന്നു ഞാന്‍ കഥകേട്ടു.

			സൗന്ദര്യത്തില്‍ സ്രഷ്ടാവ് മനുഷ്യനേയും ഭൂപ്രകൃതിയെയും ഒരുപോലെ അനുഗ്രഹിച്ച നാടാണ് ലബനാന്‍. അവിടെയായിരുന്നു മാജിദ് ജനിച്ചത്. സൗദി അറേബ്യയിലെ വലിയ വ്യാപാരിയുടെ മകന്‍. അവന്‍ യുവാവായി. അധിക നാള്‍ വേണ്ടി വന്നില്ല, പിതാവിന്റെ മരണത്തോടെ വ്യാപാരത്തിന്റെ മുഴുവനും അധിപനായി മാജിദ്. സൗദി വനിതയെ വിവാഹം കഴിച്ചാല്‍ നിയമപരമായി പല ആനുകൂല്യങ്ങളും ലഭിക്കും, എന്നതുകൊണ്ട് മാജിദ് ഒരു പ്രഭു കുടുംബത്തില്‍ നിന്നും വധുവിനെ കണ്ടെത്തി. അദ്ദേഹം നിര്‍ത്തി. നെടുവീര്‍പ്പിട്ടു.

			ഇതൊക്കെ എനിക്കും അറിയാവുന്ന കാര്യങ്ങള്‍.

			ഹിജാസിലെ അവരുടെ ഷോപ്പില്‍ കൊല്ലങ്ങള്‍ക്ക് മുന്‍പ് ഞാന്‍ പോയിട്ടുണ്ട്. അന്ന് മാജിദ് എനിക്ക് ഒരു ഗൗണ്‍ കയ്യില്‍ തരികയും, കുരങ്ങന്റെ കയ്യില്‍ പൂമാല കിട്ടിയ പോലെയുള്ള എന്റെ ഇരിപ്പ് കണ്ട് ഭര്‍ത്താവ് ചിരിയടക്കിയതും, ഞാന്‍ ഓര്‍ക്കുന്നു.

			പിന്നീട് എന്ത് സംഭവിച്ചു..?

			മാജിദ് ഇത്രയ്ക്ക് ഹതാശനാവുന്നതിനു കാരണം?

			അയാളുടെ യൗവനം പോയ്പോവാന്‍ എന്തായിരിക്കും കാരണം?

			അദ്ദേഹം കടലിലേക്ക് നോക്കി. കാറ്റില്‍ മുടിയിഴകള്‍ പറന്നു.

			ആഘോഷമായ ദാമ്പത്യജീവിതം നയിച്ചു മാജിദും ഭാര്യയും.

			ആയിടെ ലബനാനിലേക്ക് പോവേണ്ട ആവശ്യം വന്നു.

			അവള്‍ പറഞ്ഞു 'ഞാന്‍ വരുന്നില്ല.

			മാജിദ് പോയി പെട്ടെന്ന് മടങ്ങി വരൂ.. '

			അയാള്‍ നിര്‍ബന്ധിച്ചില്ല. അയാള്‍ എയര്‍പോര്‍ട്ടില്‍ എത്തി.

			അപ്പോഴാണ് അറിയുന്നത് വിമാനത്തിന് യന്ത്രത്തകരാര്‍, 24 മണിക്കൂര്‍ വൈകും. അയാള്‍ ഒരു ടാക്സി പിടിച്ചു വീട്ടിലേക്ക് പോയി. വീട്ടില്‍ എത്തിയപ്പോള്‍ തന്റെ കിടപ്പുമുറിയില്‍ ഒരു ഏഷ്യന്‍ വംശജനോടൊപ്പം അവള്‍! വലിച്ചിഴച്ചു വീടിനു പുറത്തിട്ടു. അവനെ കൊല്ലാന്‍ തോക്കു ചൂണ്ടി.. അവള്‍ ഭീഷണി മുഴക്കി പോയി. പിന്നീട് ഷോപ്പുകള്‍ എല്ലാം അവള്‍ പിടിച്ചെടുത്തു.

			(ഷോപ്പുകള്‍ തുടങ്ങാന്‍ സ്വദേശികള്‍ക്കേ അനുവാദമുള്ളു. എല്ലാം അവളുടെ പേരില്‍ ആയിരുന്നു)

			എല്ലാം നഷ്ടപ്പെട്ടു. ഇപ്പോള്‍ ഒന്നില്‍ നിന്നും തുടങ്ങുകയാണ് മാജിദ്. കുടുംബവും ബിസിനസും തകര്‍ന്നു തരിപ്പണമായി.

			നഷ്ടപ്പെട്ട സഹോദരനെ തിരിച്ചു കിട്ടിയ സന്തോഷമായിരുന്നു മാജിദിന് ഇക്കാനെ കണ്ടപ്പോള്‍.

			ഞങ്ങള്‍ കടല്‍ കരയില്‍ നിന്നും തിരിച്ചു പോന്നു. കാര്‍ വിഷാദത്തോടെ ഓടിക്കൊണ്ടിരുന്നു.

			'ലഗ് ജാഗലെം ഗെ.. ഫിര്‍..

			ഹസീ രാത്... ഹോനഹോ..'

			സ്റ്റീരിയോ വീണ്ടും പാടിക്കൊണ്ടിരുന്നു.

			അദ്ദേഹം അത് കേട്ട് കൊണ്ട് ഡ്രൈവ് ചെയ്തു. എന്തോ നിര്‍ത്താന്‍ പറഞ്ഞില്ല..

			കാറിനുള്ളില്‍ ഒരു സങ്കടത്തിര മെല്ലെ അലയടിക്കുന്നതായി തോന്നി. തന്റെ സാമ്രാജ്യം തിരിച്ചു പിടിക്കും എന്ന നിശ്ചയ ദാര്‍ഢ്യമൊന്നും മാജിദിന്റെ കണ്ണില്‍ കണ്ടില്ല.

			ഒരു സടകൊഴിഞ്ഞ സിംഹം. എനിക്ക് അങ്ങനെയാണ് തോന്നി യത്. മാജിദിനേക്കാള്‍ അത് എന്റെ ഇക്കാനെയാണ് പിടിച്ചുലച്ചത് എന്ന് എനിക്ക് തോന്നി.

			മാസങ്ങള്‍ പിന്നിട്ടു. മാജിദ് ഞങ്ങളെ ഒരു പാര്‍ട്ടിക്ക് ക്ഷണിച്ചു.

			ഞാന്‍ ഇല്ലെന്നും എനിക്ക് ഞാനായിരിക്കാന്‍ കഴിയാത്ത ഇടങ്ങളില്‍ വരാന്‍ എനിക്ക് ഇഷ്ടമില്ലെന്നും പറഞ്ഞു ഞാന്‍ ഒഴിഞ്ഞു. അദ്ദേഹം നിര്‍ബന്ധിച്ചു. ഒടുവില്‍ ഞങ്ങള്‍ പോയി.

			അവിടെ മാജിദിന്റെ വലതു വശം ചേര്‍ന്ന് ഹുസ്നുല്‍ ജമാലിനെപ്പോല്‍ സീനത്തൊഴുകുന്ന ഒരുത്തി നില്‍പ്പുണ്ടായിരുന്നു. മാജിദിന്റെ കച്ചവടം നല്ലരീതിയില്‍ പോവുന്നു എന്നും നഗരത്തില്‍ പുതിയ കടകള്‍ തുറന്നു എന്നും പറഞ്ഞു. അയാളില്‍ നിന്നും യൗവ്വനം പോയ് പോയില്ല, എന്നും, അതയാളില്‍ ഒളിച്ചിരിപ്പായിരുന്നു എന്നും ഞാന്‍ ചിരിയോടെ ഓര്‍ത്തു. മാജിദിന്റെ മൊഞ്ചുള്ള മണവാട്ടി കല്ലുകള്‍ പതിച്ച കടല്‍നീല നിറത്തിലുള്ള ഉടുപ്പ് അണിഞ്ഞിരുന്നു.അറബികള്‍ മാത്രമുള്ള ആ രാവിരുന്നില്‍ അവള്‍ എന്നെ പ്രത്യേകം പരിഗണിച്ചു. ലബനാനില്‍ നിന്നുള്ള അവള്‍ സാധാരണക്കാരിയായ സ്നേഹവതിയാണെന്ന് എനിക്ക് മനസ്സിലായി. പോരാന്‍ നേരം എന്നെ ആലിംഗനം ചെയ്തു, മൃദുവായ കവിളുകള്‍ എന്റെ കവിളില്‍ ചേര്‍ത്തു എന്നെ യാത്രയാക്കി.

			തിരികെ വരുമ്പോള്‍ അദ്ദേഹത്തിന്റെ കണ്ണുകളില്‍ സന്തോഷത്തി ന്റെ നദി ഓളമിട്ടു. സ്റ്റീരിയോ പാടി.അദ്ദേഹം സ്റ്റിയറിംഗില്‍ താളമിട്ടു:

			'സംകൃത പമഗരി,തങ്ക തുംഗ താധിം കിണ..'

		

		
			മിന്നാമിനുങ്ങുകൾ

		

		
			മിന്നാമിനുങ്ങുകൾ

		

		
			മിന്നാമിനുങ്ങുകൾ

		

		
			മിന്നാമിനുങ്ങുകൾ

		

		
			ചെരുപ്പുകൾ_ 

			ആറാം നിലയിലെത്തി ലിഫ്റ്റ് തുറന്ന് പുറത്ത് വരുമ്പോള്‍ അടുത്ത ഫ്ളാറ്റിനു മുമ്പിലിട്ട ചെരുപ്പുകള്‍, അവള്‍ നോക്കി നില്‍ക്കും. ചണനാ രുകള്‍ കൊണ്ടുണ്ടാക്കിയ മനോഹരങ്ങളായ ചെരുപ്പുകള്‍. കണ്ണാടി പതിച്ചവ, കടുംചുവപ്പ് നൂലുകൊണ്ട് ചിത്രവേലകള്‍ ചെയ്തവ. ആരുടേതാണീ മനോഹരങ്ങളായ പാദുകങ്ങള്‍?

			അകത്തു നിന്നും കേള്‍ക്കുന്ന സിതാറിന്റെ ശബ്ദം. നേര്‍ത്ത നിസ്വനം പോല്‍ ആരോ പാടുന്നു. ആത്മാവില്‍ വേദന പടര്‍ത്തുന്ന സ്വരം. അവള്‍ ചെവി വട്ടം പിടിക്കും. ഭര്‍ത്താവ് വാതില്‍ തുറന്ന് അകത്തു കേറിയാലും അവള്‍ ആ അടഞ്ഞ വാതില്‍ നോക്കി നില്‍ക്കും. മറ്റുള്ളവരുടെ സ്വകാര്യതയിലേക്ക് എത്തി നോക്കുന്ന അവളുടെ വൈകല്യത്തെ ഭര്‍ത്താവ് പരിഹസിക്കും. അതൊരു വൈകല്യമല്ലെന്നും, അതൊരു തൃഷ്ണയാണെന്നും അവള്‍ മനസ്സില്‍ പറയും, മറ്റൊരു ഭാഷ, സംസ്കാരം, ജീവിതരീതി എല്ലാം അറിയാന്‍, ഒരു പുതിയ സൗഹൃദം കിട്ടാന്‍, ഒക്കെയുള്ള അടക്കാനാവാത്ത അഭിവാഞ്ഛ എന്നു മനസ്സിനെ സമാധാനിപ്പിക്കും.

			അവള്‍ അകത്തു കയറും, ഫ്ളാറ്റിന്റെ വാതില്‍ അടയും. ഒരു കാരാഗൃഹത്തില്‍ പെട്ടപോലെ അവള്‍ മൂകയാവും. അപ്പുറത്തുള്ളത് ഗുലാം മുഹമ്മദിന്റെ ഫ്ലാറ്റ് ആണെന്നും അവര്‍ പാകിസ്താനികള്‍ ആണെന്നും അദ്ദേഹം പറഞ്ഞു.

			ഗുലാം മുഹമ്മദിനെ അവള്‍ കണ്ടിട്ടുണ്ട്. കൂടെ രണ്ടു കൊച്ചു പെണ്‍കുട്ടികള്‍ ഉണ്ടാവാറുണ്ട്. അവരെ അവള്‍ മനസ്സില്‍ 'ഗുല്‍മോഹറുകള്‍' എന്നു വിളിച്ചു. നെഞ്ചു വരെ നീണ്ട നരച്ച താടിയുള്ള ഗുലാമിന് ഇത്ര ചെറിയ മക്കളോ? അവള്‍ അത്ഭുതപ്പെട്ടു.

			ഭര്‍ത്താവ് മറുപടി പറഞ്ഞില്ല.

			അവള്‍ അടുക്കള ജോലിയില്‍ വ്യാപൃതയായി. ചപ്പാത്തി പരത്തിയും അലക്കിയും തുടച്ചും ദിനരാത്രങ്ങള്‍ കൊഴിഞ്ഞു കൊണ്ടിരുന്നു. 'പുറത്തുപോവാം'എന്ന വാക്ക് കേള്‍ക്കുന്ന മാത്ര അവള്‍ പര്‍ദ്ദ എടുത്തണിയും. അഥവാ ഭര്‍ത്താവ് തീരുമാനം മാറ്റിയാലോ. വിശാലമായ ലോകത്തേക്ക് ഇറങ്ങും. അവള്‍ ഭര്‍ത്താവിനെയും അടുക്കളപ്പണിയെയും അലക്കാനുള്ള തുണികളെയും മറക്കും. പിന്നെ ദീര്‍ഘമായി ശ്വാസം എടുക്കും. ഈ കറുത്ത അങ്കി ധരിച്ച് പറക്കാന്‍ കഴിയുമെന്ന് അവള്‍ വെറുതെ വിശ്വസിക്കും. ആ സമയം അദ്ദേഹം ഫോണില്‍ ആരുടെയെങ്കിലും നമ്പര്‍ ഡയല്‍ ചെയ്യാന്‍ പറയും. അല്ലെങ്കില്‍ ചില മെസ്സേജ് ടൈപ്പ് ചെയ്യാന്‍ പറയും. അവളപ്പോള്‍ കാതുകള്‍ രണ്ടും കൊട്ടിയടക്കും. ഒരു മാത്രയെങ്കിലും പുറം കാഴ്ചകള്‍ നഷ്ടപ്പെടുത്താന്‍ അവള്‍ക്ക് വയ്യായിരുന്നു.

			അതിരുകളില്ലാത്ത ആകാശം പോലെയായിരുന്നെങ്കില്‍ ഈ ഭൂമിയും. ഇവിടെ മതിലുകള്‍ ഉയര്‍ത്തിയത് ആരാണ്?

			വന്‍കരകള്‍ തിരിച്ച്, രാജ്യങ്ങള്‍ തിരിച്ച്, വര്‍ണങ്ങള്‍ തിരിച്ച്, മതങ്ങള്‍ തിരിച്ചു, ആണും പെണ്ണുമെന്ന് തിരിച്ച്..ആര്..എന്തിന്?

			ഒരു ഗഗനചാരിയായി..അല്ലെങ്കില്‍ ഒരു നീലമേഘമായി,

			ഒരിക്കലുമൊരു മഴയായി പൊഴിഞ്ഞു കടല്‍ പുഴ അരുവി തുടങ്ങിയ വേര്‍തിരിവിലേക്ക് നിപതിക്കാതെ. ഒരു ഘനശ്യാമ മേഘം പോലെ മാനത്തു പാറിപ്പാറി..അവള്‍ സ്വപ്നം കാണും..

			ആദ്യമൊക്കെ ഭര്‍ത്താവ് പോയാല്‍ ജാലകത്തിരശീല നീക്കി വെച്ച് അവള്‍ റോഡിലേക്ക് നോക്കി നില്പായിരുന്നു. വര്‍ണ്ണ രൂപ വൈവിധ്യമാര്‍ന്ന മനുഷ്യരെ നോക്കിയിരിക്കാന്‍ അവള്‍ക്ക് ഇഷ്ടമായിരുന്നു. ആ റോഡ് ഒരു ചെറു കൈത്തോടായി അവള്‍ സങ്കല്പിച്ചു, മനുഷ്യര്‍ അതില്‍ പുളക്കുന്ന മീനുകളും.

			മാനത്തുകണ്ണികള്‍, പരലുകള്‍, കൂട്ടത്തില്‍ ചില തവളകള്‍ വാല്‍മാക്രികള്‍...

			ആളുകള്‍ ജനാലക്കരികില്‍ നില്‍ക്കുന്ന സ്ത്രീ രൂപം കണ്ട്, മുകളിലേക്ക് നോക്കിക്കൊണ്ട് തലങ്ങും വിലങ്ങും നടന്നുപോയി. അവര്‍ തങ്ങുന്ന നാട്ടില്‍ അങ്ങനെ സ്ത്രീകള്‍ക്ക് പരസ്യപ്പെടാന്‍ ചില പരിമിതികള്‍ ഉണ്ടായിരുന്നു.

			'ആളുകള്‍ മുകളിലേക്ക് നോക്കുന്നത് കണ്ടപ്പോള്‍ ആണ് ഞാനും നോക്കിയത്. പോയ ചിലര്‍ തിരിച്ചും വരുന്നുണ്ട്. ഇവിടെ ഇതൊന്നും പറ്റില്ല.'

			ഭര്‍ത്താവ് രോഷത്തോടെ ജനാലകള്‍ കറുത്ത ഫിലിം വെച്ച് മറച്ചു. അതോടെ അവള്‍ക്ക് പുറം ലോകം കാണാന്‍ വഴികള്‍ ഇല്ലാതായി. അവളുടെ സംസാരം കുറഞ്ഞു. അക്ഷരങ്ങള്‍ ഉച്ചരിക്കാന്‍ അവള്‍ മറന്നു. ഒന്നു മൂളുക പോലും ചെയ്യാത്ത ദിവസങ്ങള്‍ ഉണ്ടായി. അവളുടെ ഭര്‍ത്താവ് ഗുലാമിനോട് ഈ കാര്യം പറഞ്ഞപ്പോള്‍ അയാള്‍ പറഞ്ഞത് നിങ്ങളുടെ ഭാര്യക്ക് വിഷാദ രോഗത്തിന്റെ ആരംഭമാണ് എന്നാണ്.

			അവള്‍ കിടക്കയില്‍ വിഴുപ്പുഭാണ്ഡം പോലെ കിടന്നു. ചിലപ്പോള്‍ മുറിയിലൂടെ അലസം നടന്നു. അദ്ദേഹം പോയാല്‍ ലെന്‍സിലൂടെ നോക്കി ആ സുന്ദരമായ ചെരിപ്പുകള്‍ നോക്കി നില്‍ക്കും.

			അതിന്റെ ഉടമ ആരായിരിക്കും. ആ കണ്ണാടി പതിച്ച ചെരിപ്പാവാന്‍ അവള്‍ കൊതിച്ചു. ഏതോ കാലുകളില്‍ കയറി എവിടെയൊക്കെയോ പോവുന്ന ചെരിപ്പുകള്‍.

			കടല്‍ക്കരയില്‍, കടകളില്‍, തെരുവില്‍, പച്ചക്കറിചന്തകളില്‍, നൃത്തശാലകളില്‍. മതിയാവോളം യാത്ര ചെയ്യുന്ന ചുവപ്പു നൂലിനാല്‍ ചിത്രത്തുന്നലിട്ട, കണ്ണാടി തുണ്ടുകള്‍ വിതറിയ ചെരിപ്പുകള്‍..

			ലെന്‍സിലൂടെ നോക്കിയിരിക്കെ സിതാറിന്റെ നേര്‍ത്ത കമ്പനത്തോടൊപ്പം ഗുലാം മുഹമ്മദിന്റെ ഫ്ളാറ്റിന്റെ വാതിലുകള്‍ മെല്ലെ തുറന്നു. .അവള്‍ ശ്വാസം അടക്കി,

			അതി സുന്ദരിയായ ഒരു യുവതി പുറത്തു വന്നു.

			അരുമയോടെ അവള്‍ ആ ചെരുപ്പണിഞ്ഞു. പിന്നെ കാളിങ് ബെല്ലടിച്ചു. അവള്‍ വാതില്‍ തുറന്നു.. 'ഞാന്‍ ഷാഹിസ്ത' സുന്ദരി കൈനീട്ടി..

			ചുകചുകപ്പ് മൈലാഞ്ചി. കൈകളില്‍ വെള്ളി വളകള്‍ കുലുങ്ങി.

			എംബ്രോയ്ഡറി ചെയ്ത ദുപ്പട്ട ഉതിര്‍ന്നു, തവിട്ടു നിറമാര്‍ന്ന മുടി അനാവൃതമായി..! ചന്ദന നിറമാര്‍ന്ന സല്‍വര്‍ കമീസ്,

			അധരം ശോണം, കണ്ണുകള്‍ കയങ്ങള്‍..അവള്‍ അകത്തുവന്നു.

			അവര്‍ പാട്ടുകള്‍ പാടി. ചിത്രങ്ങള്‍ വരച്ചു.

			അന്ന് ഭര്‍ത്താവ് വന്നപ്പോള്‍ അവള്‍ സന്തോഷത്തോടെ വര്‍ത്തമാനം പറഞ്ഞു. ഷാഹിസ്തയെ കുറിച്ച് പറഞ്ഞു.

			പിന്നീടുള്ള ദിനങ്ങള്‍ അവള്‍ക്ക് അതിജീവനത്തിന്റേതായിരുന്നു.

			പിന്നൊരു ദിവസം ഗുലാം മുഹമ്മദിനെ കണ്ടപ്പോള്‍ ഭര്‍ത്താവ് പറഞ്ഞു.

			'താങ്കളുടെ മകള്‍ ഷാഹിസ്തയുമായുള്ള സൗഹൃദം എന്റെ ഭാര്യയെ എനിക്ക് തിരികെ തന്നു..'

			'ഷാഹിസ്തയോ..അതാര്'

			ഗുലാം അത്ഭുതപ്പെട്ടു:'എന്റെ വീട്ടില്‍ ഞാനും എന്റെ ഭാര്യയും,അഞ്ചും, ഏഴും,വയസ്സുള്ള പെണ്മക്കളും മാത്രമേ ഉള്ളു..'

			വളരെ വൈകിയാണ് ഗുലാം മുഹമ്മദിന് മക്കള്‍ ഉണ്ടായത്..അതിനാല്‍ യൗവനം വിടപറയാന്‍ തുടങ്ങുന്നു ഭാര്യക്ക്.

			അപ്പോള്‍ പിന്നെ?

			ഭര്‍ത്താവ് അടുക്കളയില്‍ വന്നു..

			'തെരെ ഭി നാ മേരെ..

			മേരേ ഭി നാ തെരെ..

			യെ സിന്ദഗി, സിന്ദഗി.. നാ..

			തെരെ ഭി നാ ഭി ക്യാ ജീനാ..'

			ഓ.. സഥീരേ..'

			അവള്‍ ചപ്പാത്തി പരത്തിക്കൊണ്ടു പാടുന്നു..

			'നീ കൂടെയില്ലെങ്കില്‍ എനിക്കെന്തു ജീവിതമെന്ന്'

			അയാള്‍ അവളെ മാറോട് ചേര്‍ത്തു വിതുമ്പി..

			ചണനാരില്‍ തീര്‍ത്ത കണ്ണാടി തുണ്ടുകള്‍ പതിച്ച 

			ചുവപ്പ് നൂലില്‍ ചിത്രവേലകള്‍ ചെയ്ത ചെരിപ്പുകള്‍ അപ്പോള്‍ അവിടെ ഇല്ലായിരുന്നു..

		

		
			ചെരുപ്പുകൾ_

		

		
			ചെരുപ്പുകൾ_

		

		
			ചെരുപ്പുകൾ_

		

		
			മഞ്ഞിൽ വിരിഞ്ഞോരു കഥ

			'പാണ്ഡ 'സൂപ്പര്‍മാര്‍ക്കറ്റില്‍ നിന്നും സാധനങ്ങളുമായി ട്രോളിയുന്തി വരുമ്പോളാണ് ഒരു കാട്ടു പോത്തിനെപ്പോലെ വന്ന ജി.എം.സി യുടെ ഡോര്‍ 'ശടെ' ന്നു തുറക്കുകയും ഒരു സ്ത്രീ അതില്‍ നിന്നും തെറിച്ചു വീഴുകയും ചെയ്തത്! ജി എം സി കാറ്റുപോലെ പാഞ്ഞ് പോയി. എന്ത് ചെയ്യണമെന്ന് അറിയാതെ നില്‍ക്കുമ്പോല്‍ വണ്ടി കണ്ണില്‍ നിന്നും മറഞ്ഞിരുന്നു. അവള്‍ മൂക്കുകുത്തിയാണ് വീണത്. ചവിട്ടി വീഴ്ത്തിയ പോലെയായിരുന്നു വീഴ്ച.. മൂക്കില്‍ നിന്നും കുടുകൂടെ രക്തമൊഴുകി. ഞാന്‍ ഓടിച്ചെന്നു. കയ്യിലെ ബോട്ടിലില്‍ നിന്നും വെള്ളം കൊടുത്തു. കുറച്ചുനേരം എന്തു ചെയ്യുമെന്ന് ഓര്‍ത്ത് അവളുടെ ഒപ്പം ഇരുന്നു.

			അറേബ്യയിലെ നിയമങ്ങളുടെ നൂലാമലയൊന്നും ഓര്‍ത്തില്ല. മിനിട്ടുകള്‍ക്കകം പോലീസ് എത്തി. അവള്‍ എന്നെ ദീനമായി നോക്കി ചിരിച്ചു. രക്താഭിഷിക്തമായ ചിരി!

			ഞങ്ങള്‍ തിരിച്ചു പോന്നു. വണ്ടിയില്‍ ഇരിക്കുമ്പോള്‍ മുഴുവന്‍ ഞാന്‍ രോഷം കൊണ്ട് പല്ലു ഞെരിച്ചു..

			കായബലം കൊണ്ട് സ്ത്രീയെ തോല്‍പ്പിക്കുന്ന പുരുഷന്‍മാരുടെ ലോകം. അവര്‍ ആരായിരിക്കും? അവള്‍ ആരായിരുന്നു?

			ഇനി ഒരിക്കലും അവളെ കാണാന്‍ ഒരു വഴിയും ഇല്ല. പുരുഷനേ ക്കാള്‍ ബുദ്ധിയും, ഓര്‍മയും, സഹനവും സ്ത്രീക്ക് കൊടുത്ത പടച്ചോന്‍ എന്തു കൊണ്ട് അവനെക്കാള്‍ ശക്തി കൊടുത്തില്ല? അവനൊപ്പമെങ്കിലും...! എനിക്ക് ഭയങ്കരമായ നിരാശയായി.

			'അവള്‍ എവിടുത്തുകാരിയാണ് എന്നു പോലും ചോദിക്കാന്‍ പറ്റിയില്ല'

			'അറിഞ്ഞിട്ടിപ്പൊ എന്തിനാ?' അദ്ദേഹം.

			'നിങ്ങള്‍ക്ക് കെട്ടിച്ചു തരാന്‍..'

			അദ്ദേഹത്തിന്റെ മുഖത്തു ഒരു കള്ളച്ചിരി വിടര്‍ന്നു. എന്റെ ദേഷ്യം പാരമ്യത്തില്‍ ആയി.

			*************************************

			ഋതുക്കള്‍ മാറിവന്നു.

			അറേബ്യയില്‍ കൊടും ശൈത്യം വന്നെത്തി. ഞങ്ങള്‍ ആ സമയത്ത് ഒരു ദൂരയാത്ര പ്ലാന്‍ ചെയ്തിരുന്നു. അതിനു വേണ്ടി കുറച്ചു കമ്പിളി വസ്ത്രങ്ങള്‍ വാങ്ങുവാന്‍ വേണ്ടി ബലദിലേക്ക് പോയി. തണുപ്പുള്ള സന്ധ്യയില്‍ നഗരം പ്രകാശിച്ചു നിന്നു..!

			തെരുവു കച്ചവടക്കാരുടെ വിളിയൊച്ചകളും, വിലപേശലും.

			ആകെ ശബ്ദ മുഖരിതം..! തണുപ്പകറ്റാന്‍ കനലില്‍ ചുട്ട ചോളവും കഴിച്ചു കൊണ്ട് ഞങ്ങള്‍ സൂഖിന്റെ കോമ്പൗണ്ടില്‍ ഇരുന്നു.

			കുറച്ച് അപ്പുറത്ത് റഷ്യന്‍ വഴിവാണിഭക്കാര്‍ നിരന്നിരിക്കുന്നു.

			കൂടുതലും സ്ത്രീകള്‍. പല വര്‍ണങ്ങളിലുള്ള കമ്പിളി വസ്ത്രങ്ങള്‍ അണിഞ്ഞിരുന്നു അവര്‍. മുന്നില്‍ നിരത്തിയ വിലകുറഞ്ഞ കളിപ്പാട്ടങ്ങള്‍ അവര്‍ ആവശ്യക്കാരുടെ മുന്നില്‍ പ്രദര്‍ശിപ്പിച്ചു.

			എന്റെ മടിയില്‍ നിന്നും ഊര്‍ന്നിറങ്ങി കുഞ്ഞു അങ്ങോട്ട് കൈചൂണ്ടി കരയാന്‍ തുടങ്ങി.

			ഭര്‍ത്താവ് ഒരു പരിചയക്കാരനോട് സംസാരിച്ചിരിക്കുന്നു. 

			ഞാന്‍ കച്ചവടക്കാരിയുടെ അടുത്തു ചെന്ന് ഒരു കുഞ്ഞു സൈക്കിളിന് വില ചോദിച്ചു. കൈവെള്ളയില്‍ ഒതുങ്ങുന്ന ഒരു സൈക്കിള്‍. അതില്‍ രണ്ടു കമിതാക്കള്‍ ചേര്‍ന്നിരിക്കുന്നു. സൈക്കിള്‍ നീങ്ങുമ്പോള്‍ പ്രണയത്തിന്റെ പ്രകാശ വര്‍ണങ്ങള്‍ മാറിമാറിതെളിയുന്നു. കുഞ്ഞുവിനെക്കാള്‍ എന്നെയാണ് അതു മോഹിപ്പിച്ചത്..!

			എന്റെ കയ്യില്‍ അങ്ങനെ ചില കളിപ്പാട്ടങ്ങള്‍ ഉണ്ട്..

			കുഞ്ഞൂന് എന്ന വ്യാജേന ഞാന്‍ എനിക്ക് വേണ്ടിതന്നെ വാങ്ങിയത്. ഒരു മഞ്ഞതാറാവിന്‍കുട്ടി, കണ്ണും,ചുണ്ടും ഉള്ള ഒരു നീലക്കാര്‍, മുടി മെടഞ്ഞിട്ട ഒരു പാവ അങ്ങനെയങ്ങനെ.  20 റിയാല്‍ ആണ് അവള്‍ പറഞ്ഞത്. ഞാന്‍ വിലപേശി 15 റിയാലില്‍ കച്ചവടമുറപ്പിച്ചു.. അവള്‍ അത് പാക്ക് ചെയ്തു തന്നു..

			കാശ് കൊടുത്തപ്പോള്‍ ആണ് ഞാന്‍ ആമുഖം കണ്ടത്. മൂക്ക് മുതല്‍ കവിളിലേക്ക് നീളുന്ന തുന്നല്‍. അത് അവള്‍ അല്ലെ? ഞാന്‍ പേരു ചോദിച്ചു.

			'ഹാജറ'

			അവള്‍ക്ക് എന്നെ മനസ്സിലായി.

			എന്റെ കരം ഗ്രഹിച്ചു അവള്‍ മറുപടി പറഞ്ഞു..

			അവള്‍ക്ക് അറബി ശരിക്കും അറിയില്ല എന്ന് തോന്നുന്നു..(എനിക്കും)

			ഇംഗ്ലീഷും അത്ര വശമില്ല.. (എനിക്ക് അത്രയുമില്ല)

			ഞങ്ങള്‍ ആംഗ്യഭാഷ യില്‍ സംസാരം ആരംഭിച്ചു,  കൂടെ അല്‍പ്പം ഇംഗ്ലീഷും, അല്പം അറബിയും..

			അവളുടെ ശരിയായ പേര് റബേക്ക. റഷ്യക്കാരി.

			അവളെ വണ്ടിയില്‍ നിന്നും ചവിട്ടി വീഴ്ത്തിയത് ആരെന്നു ചോദിച്ചു. 

			'അബ്ദുള്ള ഷിമാലി'

			അവളുടെ ഭര്‍ത്താവ്..!

			അന്ന് പോലീസ് വന്നപ്പോള്‍  അവള്‍ അയാളുടെ പേരും, വിവരങ്ങളും പോലീസിനോട് പറഞ്ഞു. അവര്‍ അവള്‍ക്ക് വേണ്ട പ്രാഥമിക ചികില്‍സ നല്‍കി വിട്ടു.

			'അയാളെ പിടിച്ചില്ല? ഒന്നും ചെയ്തില്ല..??'

			ഇല്ല..

			അതെന്താ..'

			അവന്‍ റോയല്‍ ഫാമിലിയാണ്. രാജകുടുംബം..!

			ഞാന്‍ അവളെ അത്ഭുതത്തോടെ നോക്കി.

			മഞ്ഞു വീഴുന്നു. അവള്‍ ഒരു തൊപ്പിയെടുത്തണിഞ്ഞു.

			റോഡിലൂടെ മിന്നിമറയുന്ന വാഹനങ്ങളെ നോക്കി അവള്‍ ഒരു നിമിഷം ഇരുന്നു. ചുവപ്പും നീലയും കമ്പിളി വസ്ത്രവും, തൊപ്പിയും വെച്ച അവള്‍ ഏതോ നാടോടിക്കഥയില്‍ നിന്നും ഇറങ്ങിവന്ന കഥാപാത്രത്തെ പോലെ തോന്നിച്ചു.

			അവളുടെ അരികില്‍ ഞാന്‍ കഥ കേള്‍ക്കാന്‍ ഇരുന്നു.

			'അല്‍ സുലൈമാന്‍' ഹോസ്പിറ്റലില്‍ റിസപ്ഷനിസ്റ്റ് ആയിരുന്ന അവളെ അവിടെ വെച്ച് തന്നെയാണ് അബ്ദുള്ള ഷിമാലി കാണുന്നത്.

			അവര്‍ പ്രണയത്തിലായി.

			താമസിയാതെ വിവാഹിതരായി.

			കടല്‍ക്കരയിലെ 'അമീര്‍ബൈത്' എന്ന പാലസുകളില്‍ ഒന്നില്‍ ആരും അറിയാതെ താമസിച്ചു.

			നഗരത്തില്‍, കോര്‍ണിഷില്‍ ഒക്കെയായി കൊട്ടാരങ്ങള്‍ നിരവധി യാണ്. ചിലവയില്‍ പാറാവുകാര്‍ മാത്രമാവും.

			അറബികള്‍ പൊതുവെ മടിയന്മാരും, സുഖലോലുപരും ആണ്. 

			അമീര്‍ കുടുംബമായത് കൊണ്ട് ജോലിയൊന്നും ചെയ്യാതെ അക്കൗണ്ടിലെത്തുന്ന വന്‍തുക പെന്‍ഷന്‍ കൊണ്ട് അത്യാഢംബര ജീവിതം!

			അവള്‍ ഹാജറ എന്ന പേര് സ്വീകരിച്ചു.

			വൈകാതെ വീട്ടുകാരോട് സംസാരിച്ചു എല്ലാവരും അറിഞ്ഞു വിവാഹം നടത്താം എന്നും അവളെ സമാധാനിപ്പിച്ചു.

			ശേഷം 'സോച്ചി'യിലുള്ള തന്റെ പിതാവിനെ അറിയിക്കാം എന്നും കരുതി.

			അവന്റെ പ്രണയത്തെക്കുറിച്ച് ്'മജ്നൂന്‍' എന്നാണ് അവള്‍ പറഞ്ഞത്..

			ഭ്രാന്തമായ പ്രണയം..!

			ഒരു ദിവസം ആഹ്ലാദവാനായി എത്തിയ അവന്‍ പറഞ്ഞു. വിവാഹം തീരുമാനിച്ചു..!

			അവള്‍ അതിശയിച്ചു. ഇത്ര പെട്ടെന്നോ..?

			പക്ഷെ..അവന്‍ പോക്കറ്റില്‍ നിന്നും ഒരു ഫോട്ടോ പുറത്തെടുത്തു.. 'ഹേര്‍ ഹൈനെസ് ഫാത്തിമ സെഹറ ബത്തൂല്‍ ആണ് വധു.'

			നടുങ്ങിപ്പോയി.

			അവള്‍ ചീറി. വീട്ടിലെ സകല സാധനങ്ങളും വലിച്ചെറിഞ്ഞു.. അവനെ പിച്ചുകയും, മാന്തുകയും ചെയ്തു..!

			അവള്‍ ദീര്‍ഘമായ ഒരു നെടുവീര്‍പ്പിട്ടു.. മഞ്ഞു മൂടിയ അന്തരീക്ഷ ത്തില്‍ പുക നിറഞ്ഞ പോലെ. അവളുടെ ബ്രൗണ്‍ നിറമുള്ള കണ്ണുകളില്‍, പ്രണയവും, പകയും, കലഹിച്ചു.

			അവള്‍ നിശ്ചലം ഇരുന്നു.

			ഇപ്പോള്‍ അവള്‍ ഏതോ ചിത്രകാരന്‍ വരച്ച ഒരു പെയിന്റിങ്ങ് പോലെ. ഫ്രെയിം ചെയ്യാത്ത ഒരു പെയിന്റിങ്ങ്.

			ഒരു ഫലസ്തീന്‍ സ്ത്രീ വന്നു തന്റെ 5 വയസ്സുകാരി മകള്‍ക്ക് ഒരു പാവയെ വാങ്ങി. തര്‍ക്കിക്കാതെ അവര്‍ കൊടുത്ത കാശ് വാങ്ങി അവള്‍ സഞ്ചിയില്‍ നിക്ഷേപിച്ചു..

			****************************************

			അക്രമാസക്തയായ അവളെ അവന്‍ അടിച്ചു, നിര്‍ദയം..!

			പിന്നെ സൂപ്പര്‍മാര്‍ക്കറ്റിനു മുന്നില്‍ കൊണ്ടു തള്ളി.

			പൊട്ടിത്തകര്‍ന്ന മുഖവുമായി പ്രതികാര ദാഹിയായി അവള്‍ പിന്നീട് അവനെ തിരഞ്ഞു നടന്നു. തകര്‍ന്നു തരിപ്പണമായ മുഖം അവള്‍ നിഖാബിനുള്ളില്‍ ഒളിപ്പിച്ചു.

			വഹ്നി ചിതറുന്ന കണ്ണുകള്‍ മാത്രം കണ്ടു. ഓരോ മുക്കിലും മൂലയിലും അവള്‍ അബ്ദുള്ള ഷിമാലിയെ തെരഞ്ഞു.

			അവള്‍ കരഞ്ഞില്ല.. സ്വപ്നങ്ങളുടെ കല്ലറക്കു മുകളില്‍ അവള്‍ ഒരു കത്തി മൂര്‍ച്ച കൂട്ടി. ഒടുവില്‍ അവള്‍ക്ക് അവനെ കിട്ടി.

			സൂഖ് നജ്ജാറില്‍ വെച്ച്.. 'ഹമാം റീജാല്‍' (ജെന്‍സ് ടോയ്ലറ്റ്) ബോര്‍ഡ് വകവെക്കാതെ അവള്‍ കയറിച്ചെന്നു.

			നിഖബ് മാറ്റി. ആ മുഖം കണ്ട് അവന്‍ പേടിച്ചലറി.

			കയ്യില്‍ കരുതിയ കത്തി അവന്റെ വയറ്റിലേക്ക് കയറ്റി.

			ഒന്നും സംഭവിക്കാത്ത പോലെ തിരിച്ചു നടന്നു.

			അവന്‍ മരിച്ചിട്ടില്ല, എന്നാണ് അറിഞ്ഞത്.. അബ്ദുള്ളയുടെ ആളുകള്‍ അവളെ ഹോസ്പിറ്റലുകളിലെ റിസപ്ഷനുകളില്‍ തിരയുന്നു.. അങ്ങനെയാണ് അവള്‍ ഈ റഷ്യന്‍ നാടോടികളുടെ ഒപ്പം കൂടിയത്. രാജാവ് അടുത്ത റമദാനില്‍ ഒരു പൊതുമാപ്പ് പ്രഖ്യാപിക്കും.അപ്പോള്‍ സ്വന്തം രാജ്യത്തെത്താം എന്നാണ് അവള്‍ പ്രതീക്ഷിക്കുന്നത്. അവള്‍ പറഞ്ഞു നിര്‍ത്തി.

			അവളുടെ കണ്ണില്‍ ഒരിക്കല്‍പോലും നീര്‍ പൊടിഞ്ഞില്ല. ഹാജറ എന്ന റബേക്ക, നീ ധൈര്യവതി തന്നെ..

			തീ തുപ്പുന്ന പകലിലും,ഇരുട്ടുമുറ്റിയ രാവിലും നീ ആരെയും ഭയപ്പെട്ടില്ല. നിന്റെ അരയില്‍ മേനിതുളക്കുന്ന വെടിയുണ്ട നിറച്ച തോക്ക് ഇല്ലായിരുന്നു.

			വെടിമരുന്ന് നിറച്ചത് നീ നിന്റെ ഹൃദയത്തില്‍ ആയിരുന്നു.

			നീ..! നീ തന്നെയായിരുന്നു നിന്റെ ധൈര്യം..

			പെണ്ണേ... നിന്റെ കണ്ണില്‍ കല്ലിച്ചു കിടക്കുന്ന ഭാവം എന്താണ്..?

			എനിക്ക് ഭയമാവുന്നു നിന്റെ കണ്ണിലേക്ക് നോക്കാന്‍..!

			ഒരു നിമിഷാര്‍ദ്ധമെങ്കിലും നിന്റെ മുഖത്ത് എന്റെ നോട്ടം പതിപ്പിക്കാന്‍ എനിക്ക് ഭയമാവുന്നു..!

			ഞാന്‍ അവളോട് യാത്ര പറഞ്ഞു.

			എന്റെ നമ്പര്‍ കൊടുക്കുകയോ, അവളുടേത് വാങ്ങുകയോ ചെയ്തില്ല. എനിക്ക് ഒന്നും ചെയ്യാന്‍ കഴിയില്ല എന്ന് എനിക്ക് അറിയാമായിരുന്നു.

			ഞാന്‍ കാറില്‍ നിശ്ശബ്ദയായി ഇരുന്നു.

			കുഞ്ഞുവിന്റെ കയ്യില്‍ ഇരുന്ന് ആ കുഞ്ഞു സൈക്കിള്‍ പ്രണയ വര്‍ണങ്ങള്‍ വിതറിക്കൊണ്ടിരുന്നു.

			'ഇന്നെന്താ.. പാട്ടൊന്നും വേണ്ടേ..?

			ഭക്ഷണം ഹോട്ടലില്‍ നിന്നും കഴിക്കാം..ല്ലേ.' അദ്ദേഹം.

			ഞാന്‍ ഉരിയാടാന്‍ മറന്നേ പോയിരുന്നു..

			ചോദ്യങ്ങള്‍ ഒന്നും ഞാന്‍ കേള്‍ക്കുകയോ, എന്നെ അലോസര പ്പെടുത്തുകയോ ചെയ്തില്ല.

			വിപ്ലവം ജ്വലിച്ചനില്‍ക്കുന്ന രണ്ടു തവിട്ടു കണ്ണുകളായിരുന്നു എന്റെ മനസ്സില്‍. വീട്ടിലെത്തിയ പാടെ ഉറങ്ങിപ്പോയ കുഞ്ഞൂന്റെ കൈകളില്‍ നിന്നും ആ കളിപ്പാട്ടം മെല്ലെ വിരലുകള്‍ വേര്‍പെടുത്തി എടുത്തു. തടിയലമാരയില്‍ എന്റെ പര്‍ദയും, ഹിജാബും മടക്കി വെച്ചതിനു കീഴെ ഒളിപ്പിച്ചു വെച്ചു, ജീവിതം സാര്‍ത്ഥകമാക്കിയ ഒരു വിപ്ലവകാരിയുടെ ഓര്‍മ്മക്കായി..

		

		
			മഞ്ഞിൽ വിരിഞ്ഞോരു കഥ

		

		
			മഞ്ഞിൽ വിരിഞ്ഞോരു കഥ

		

		
			മഞ്ഞിൽ വിരിഞ്ഞോരു കഥ

		

		
			മഞ്ഞിൽ വിരിഞ്ഞോരു കഥ

		

		
			മഞ്ഞിൽ വിരിഞ്ഞോരു കഥ

		

		
			മഞ്ഞിൽ വിരിഞ്ഞോരു കഥ

		

		
			നുണകൾ

			നുണകള്‍ എങ്ങനെ മിനുക്കിയെടുക്കണം? കല്ലു വെച്ചത്, മുത്തു പതിച്ചത്. നിറം പിടിപ്പിച്ചത്. അങ്ങനെയങ്ങനെ.

			പക്ഷെ അക്ബറിനോട് എന്ത് നുണ പറയും,

			ഇക്ക ഇതെന്തിന് ഏറ്റെടുത്തു..?

			അക്ബര്‍ ഇത് എങ്ങനെ നേരിടും.?

			ഇക്ക കല്ലുപോലെ ഇരുന്നു ഡ്രൈവ് ചെയ്തു.

			ടെന്‍ഷന്‍ കൊണ്ട് നെറ്റിയില്‍ ഞരമ്പുകള്‍ പിടഞ്ഞു. 

			സ്റ്റിയറിങില്‍ വെച്ച കൈത്തണ്ടയില്‍ വിയര്‍പ്പ് തുള്ളി കുത്തി.

			'അല്ലാഡിന്‍ 'എന്ന കടയുടെ മുന്‍പില്‍ എത്തിയപ്പോള്‍ ആണ് കാര്‍ നിര്‍ത്തിയത്. ബോര്‍ഡില്‍ അലാവുദീനും,അദ്ഭുത വിളക്കും. 

			മരുഭൂമിയ്ക്കു മുകളില്‍ തിങ്കള്‍ക്കല പാല്‍നിലാവൊഴുക്കി.

			വണ്ടി നിര്‍ത്തി ഇക്ക ഹോണ്‍ അടിച്ചു. എനിക്ക് ആ കടക്കകത്തു കയറി വിളക്കുകള്‍ കാണണം എന്ന് ഉണ്ടായിരുന്നു. കടയുടെ മുന്‍വശത്ത് നിരനിരയായി റാന്തലുകള്‍ തൂങ്ങുന്നു.

			അകത്ത് കൂറ്റന്‍ അലങ്കാര വിളക്കുകള്‍. ഒരു കല്യാണ വീട് പോലെ..!

			തുര്‍ക്കിക്കാരന്‍ ആയ യൂസുഫ് ഗുറാബിയുടേതായിരുന്നു ആ വിളക്കു കട. തുര്‍ക്കിയിലെ തെരുവുവിളക്കുകള്‍ തൂങ്ങുന്ന പുരാതനമായ തെരുവ് അവിടെ പുനരാവിഷ്കരിച്ചിരുന്നു.

			ഷഹസാദി പറഞ്ഞ കഥയിലെ കടലിനടിയിലെ കൊട്ടാരം പോലെ എനിക്ക് തോന്നി. അതിനിടയിലൂടെ ഒരാള്‍ വന്നു. അതെ.. അക്ബര്‍..! അക്ബറിനെ കണ്ടപ്പോള്‍ എന്റെ നെഞ്ചില്‍ വെള്ളിടി വെട്ടി.. എന്തു നുണ പറയും അവനോട്?

			അവന്റെ ഭാര്യ കുഞ്ഞുങ്ങളെ ഇട്ടേച്ചു ഒരുത്തന്റെ കൂടെ പോയെന്നോ..

			നാട്ടിലെ അവന്റെ കൊച്ചുവീട് ഞാന്‍ ഓര്‍ത്തു.. മുറ്റത്ത് നിറയെ പൂച്ചട്ടികളും, നന്ദ്യാര്‍വട്ടങ്ങളും, തൊടിയില്‍ മാവുകളും, വീശിയടിക്കുന്ന കാറ്റുമുള്ള ഓടിട്ട വീട്. ആ മുറ്റത്തു അണ്ണാറക്കണ്ണനുമാരും മൈന കളും സ്വച്ഛന്ദം വിഹരിച്ചു. മാവില്‍ ഇരുന്ന് മാന്തളിര്‍ തിന്നു കുയിലുകള്‍ കണ്ഠം തുറന്നുപാടി.!

			അവിടെ അവന്റെ അതിസുന്ദരിയായ ബീവിയും, ഉമ്മയും അവന്റെ രണ്ടു മക്കളും. അത്രയും സുന്ദരിയായൊരു പുതുപെണ്ണിനെ ഞങ്ങ ളുടെ നാട്ടിലേക്ക് അതുവരെ ആരും നിക്കാഹ് ചെയ്തു കൊണ്ട് വന്നിട്ടില്ലായിരുന്നു.

			അവന്‍ വരുന്നത് കണ്ട് ഇക്ക പുറത്തിറങ്ങി..'

			ഞാന്‍ ഇറങ്ങിയില്ല.

			പരീക്ഷണശാലയിലെ മേശപ്പുറത്ത് നെഞ്ഞു പിളര്‍ന്നു കിടക്കുന്ന തവളയുടെ ഹൃദയം പോലെ എന്റെ ഹൃദയം നെഞ്ചിന്‍കൂടിനു പുറത്തു മിടിച്ചു..

			അക്ബറിനോട് ഇക്ക എന്തൊക്കെയോ പറയുന്നു.അക്ബര്‍ തലയില്‍ കൈവെച്ചു.. പിന്നെ ഇക്കാന്റെ നെഞ്ചിലേക്ക് വീണു.

			ചക്രവര്‍ത്തിയുടെ പേരും ചുമന്നു അക്ബര്‍ വാവിട്ടു കരഞ്ഞു!

			അവന്റെ ഒന്നര വയസ്സുകാരിയായ മോളെ ഞാന്‍ ഓ ര്‍ത്തു. അനിയ ത്തിയുടെ കരച്ചില്‍ മാറ്റാന്‍ ബുദ്ധിമുട്ടുന്ന നാലു വയസുകാരിയെ ഓര്‍ത്തു. പാല്‍മണം മാറാത്ത ചുണ്ടുകളുമായി അമ്പരപ്പ് നിറഞ്ഞ കണ്ണുകളുമായി അവള്‍ ഉമ്മാനെ തിരയുകയില്ലേ? 

			ഏതു അത്ഭുത വിളക്ക് ഉരസി അവരുടെ ഉമ്മാനെ വരുത്തും?

			ആ കണ്ണുകളില്‍ അലതല്ലുന്ന ചോദ്യങ്ങള്‍ക്ക് എന്തു നിറംപിടിപ്പിച്ച നുണ പറയും?

			വാര്‍ത്ത അറിഞ്ഞപ്പോള്‍ ആ കുഞ്ഞുങ്ങളെ ഓര്‍ത്ത് ഞാന്‍ തലയണയില്‍ മുഖമമര്‍ത്തി വാവിട്ടു കരഞ്ഞു. 

			'ഈ ഉമ്മച്ചിക്കെന്താ? ' എന്നപരിഭവപ്പെട്ട മകളെ ചേര്‍ത്തുപിടിച്ചു ഞാന്‍ പിന്നെയും പിന്നെയും കരഞ്ഞു..

			മോളെ ഞാന്‍ നെഞ്ചോട് ചേര്‍ത്തു ഒരിക്കലും അവളെ പിരിയില്ലെന്ന വാശിയോടെ..

			നക്ഷത്രങ്ങള്‍ നിറഞ്ഞ നീലരാവില്‍ വീശിയടിക്കുന്ന കാറ്റില്‍ അണ്ണാറക്കണ്ണനുറങ്ങുന്ന മാവിനുമപ്പുറം പൂച്ചട്ടികള്‍ നിരത്തിയ തിണ്ടുകള്‍ കടന്നു അകബറിന്റെ കൊച്ചു വീടിനു മുന്നില്‍ നിര്‍ത്തിയിട്ട വാഹനത്തിലേക്ക്, അമ്മിഞ്ഞ നുണയുന്ന കുഞ്ഞു ചുണ്ടുകളില്‍ ഉമ്മ വെക്കാതെ, അനിയത്തിയെ കെട്ടിപ്പിടിച്ചുറങ്ങുന്ന കുഞ്ഞു കവിളില്‍ ഒന്നു തലോടാതെ, അക്ബറിന്റെ സുന്ദരി ബീടര്, മര്‍ജാര പദവിന്യാസത്തോടെ കയറി കാമുകന്റെ മാറിലേക്ക് ചായുമ്പോള്‍, ഇവിടെ ഖാലിദ്ബിന്‍ വലീദ് സ്ട്രീറ്റില്‍ അക്ബര്‍ വിളക്ക് വില്‍പന തകൃതിയായി നടത്തി.. ജീവിതത്തിലെ വിളക്ക് കെട്ടുപോയതറിയാതെ..

			വണ്ടി ഓടിക്കൊണ്ടിരുന്നു

			ഒരിക്കലും ഒടുങ്ങാത്ത ഒരു നുണപറയുന്ന നാവുപോലെ 'പ്രിന്‍സ് മാജിദ് ' റോഡ് ഞങ്ങളുടെ മുന്‍പില്‍ നീണ്ടു നിവര്‍ന്ന് കിടന്നു.

			രാവിലെ ഉണര്‍ന്നു കുഞ്ഞ് ആദ്യം തിരയുക ഉമ്മയെ ആയിരിക്കില്ലേ..??

			ഞാന്‍ വീണ്ടും വീണ്ടും അവളെ ശപിച്ചുകൊണ്ടേയിരുന്നു..

			ഇക്ക ദേഷ്യപ്പെട്ടു..' നിനക്കെന്താ.. ആര്‍ക്ക് ആരുടെ കൂടെയും ജീവിക്കാന്‍ അവകാശം ഉണ്ട്..'

			ഒരു കടിച്ചാല്‍ പൊട്ടാത്ത നുണപോലെ അദ്ദേഹം പറഞ്ഞു. അദ്ദേഹത്തിന് തന്നെ അത് വിശ്വാസമില്ലാത്ത പോലെ.

			എനിക്ക് ആ കുഞ്ഞുങ്ങളുടെ കാര്യത്തില്‍ മാത്രമായിരുന്നു വേപഥു.

			അക്ബര്‍ നാട്ടിലേക്ക് പോയി..

			കുട്ടികള്‍ അവന്റെ മടിയില്‍ ഇരുന്ന് കരഞ്ഞു.

			ജീനിയെ വരുത്തി കുഞ്ഞുങ്ങളുടെ ഉമ്മാനെ കൊണ്ടുവരാനുള്ള അദ്ഭുത വിളക്ക് തന്റെ പക്കല്‍ ഇല്ലല്ലോ എന്ന് അക്ബര്‍ നിസ്സഹാ യനായി.

			കോടതിയില്‍ വെച്ച് കണ്ടപ്പോള്‍ കുഞ്ഞ് ഉമ്മാനെ നോക്കി കരഞ്ഞു.. അവള്‍ വന്ന് കുഞ്ഞിനെ എടുത്തു.. കുഞ്ഞ് അവളുടെ മാറില്‍ പരതി. പിന്നെ തോളില്‍ കിടക്കുന്ന കുഞ്ഞിനെ വേണ്ടെന്നും ഒരിക്കലും അന്വേഷിച്ചു വരില്ലെന്നും അവള്‍ എഴുതി ഒപ്പ് ചാര്‍ത്തു മ്പോള്‍ അതൊരു പെരും നുണയാവണെ എന്ന് അക്ബര്‍ പ്രാര്‍ത്ഥിച്ചു. അവന്റെ കണ്ണില്‍ നിന്നും ഒരു കണ്ണീര്‍ത്തുള്ളി ഇറ്റി ഒപ്പില്‍ നീലമഷി പടര്‍ന്നു..

			 കുഞ്ഞിനെ അവളില്‍ നിന്നും അടര്‍ത്തി എടുക്കുമ്പോള്‍ അക്ബറിന്റെ കണ്ണില്‍ ഇരുട്ടു കുത്തി..

			ഒടുവില്‍ വീട്ടിലെത്തി അവന്‍ മക്കളോട് പറഞ്ഞു..

			അവരുടെ ഉമ്മ ഒരു കല്ലുവെച്ച നുണയായിരുന്നു എന്ന്..

			മക്കളെ രണ്ടിനെയും വയസ്സായ ഉമ്മാനെ ഏല്പിച്ചു അക്ബര്‍ തിരിച്ചു വന്നു. ഞങ്ങളുടെ സ്വീകരണമുറിയില്‍ അവന്‍ സര്‍വം തകര്‍ന്നവനെപ്പോലെ ഇരുന്നു. ഞാന്‍ ചായയുണ്ടാക്കി. അതുമായി ചെല്ലുമ്പോള്‍ അവന്‍ ബാല്‍കണിയില്‍ നിന്നും താഴേക്ക് നോക്കി നില്‍ക്കുന്നു.

			അതേ അക്ബര്‍,

			നോവ് തിങ്ങുന്ന നെഞ്ചുമായി

			ഈ ദുനിയാവിന്റെ മുനമ്പത്തു കയറി നോക്കുമ്പോള്‍ താഴെ, പാട്ടില്ല, താളമേളങ്ങളില്ല..

			,മുശാവറകളില്ല, സദിരുകളില്ല..

			ദുനിയാവെന്ന നട്ടാല്‍ മുളക്കാത്ത, ഒരു മുഴുത്ത നുണ മാത്രം..!

			'നീ ചായ കുടിക്ക്'

			എന്റെ ഒച്ചയിടറി..

		

		
			നുണകൾ

		

		
			നുണകൾ

		

		
			നുണകൾ

		

		
			റൂമ_

			ഹിജാസിലെ ഇക്കാന്റെ 'ഫറാഷ 'എന്ന കടയുടെ മുമ്പില്‍, സൗന്ദര്യ വര്‍ധകസാമഗ്രികള്‍ വില്‍ക്കുന്ന ചെറിയ സ്റ്റാള്‍ ആയിരുന്നു 'റൂമാ' എന്ന ഫിലിപ്പിനോയുടേത്. അയാള്‍ എപ്പോഴും ഇക്കാന്റെ കടയിലേക്ക് നോക്കി നില്‍ക്കുന്ന കാണാം.

			എല്ലാ ആഴ്ചാവസാനവും ഞാനും ഇക്കാന്റെ കൂടെ സൂഖിലേക്ക് വരും. സൂപ്പര്‍ മാര്‍ക്കറ്റില്‍ നിന്നും സാധങ്ങള്‍ വാങ്ങി ഞാന്‍ ഫറാഷയില്‍ എത്തുമ്പോളും അയാളുടെ സ്റ്റാളിലെ തിരക്കിനിടയില്‍ അയാള്‍ ഫറാഷയിലേക്ക് ഇടം കണ്ണിട്ട് നോക്കും. ഞാന്‍ വെറുതെ ആ സ്റ്റാളില്‍ ചെന്നു. റൂമ എന്നെ നോക്കി. അയാള്‍ നഖങ്ങള്‍ നീട്ടി വളര്‍ത്തി മിനുക്കിയിരുന്നു. കാതില്‍ പറ്റിച്ചേര്‍ന്ന ഒരു കുഞ്ഞു വെള്ളി വളയം. ഇടുങ്ങിയ ചീമ്പന്‍ കണ്ണുകള്‍ ഒറ്റരോമം പോലുമില്ലാത്ത മുഖം.

			ഞാന്‍ പോപ്കോണ്‍ കഴിച്ച് കൊണ്ട് സൂഖിലെ വിശ്രമ ചെയറുകളി ലൊന്നിലിരുന്നു റൂമായെ വീക്ഷിക്കും. ഒരു സ്ത്രീ നിരന്തരം നോക്കു ന്നുണ്ട് എന്ന ചമ്മലൊന്നും അയാള്‍ക്ക് ഉണ്ടാവാറില്ല. നേരെ മറിച്ച് പുരുഷന്മാര്‍ ചെല്ലുമ്പോള്‍ റൂമായുടെ മുഖം ലജ്ജയുടെ ഒരു മൂടുപടം അണിയുകയും, കവിളുകള്‍ സിന്ദൂരം തേക്കുകയും ചെയ്തു. ഞാന്‍ അവിടെ നിന്നും കയ്യില്‍ അണിയുന്ന ഒരു ബ്രേസ്െലറ്റ് വാങ്ങി. കല്ലുപതിച്ച ഹൃദയങ്ങള്‍ അലുക്കുകളായി തൂങ്ങിയാടുന്ന അധികം വിലയില്ലാത്ത ഒന്ന്.

			പിറ്റേന്ന് ഫറാഷയിലേക്ക് എത്തുമ്പോള്‍ റൂമ ഫറാഷയുടെ മുമ്പില്‍ ഉണ്ട്.  ഫറാഷ എന്ന അറബിക് പദത്തിന് പൂമ്പാറ്റ എന്നാണ് അര്‍ത്ഥം. ഷോപ്പിന്റെ രണ്ട് ഡോറിലും വലിയ രണ്ട് പൂമ്പാറ്റച്ചിറകുകള്‍ വരച്ചുവെച്ചിട്ടുണ്ടായിരുന്നു. ചുവപ്പും നീലയും പുള്ളികളുള്ള രണ്ടു വലിയ ചിറകുകള്‍. വാതിലുകള്‍ ചേര്‍ത്തുചാരി റൂമ അതിന് നടുവില്‍ നില്‍ക്കുന്നു. സമാധിയില്‍ നിന്നുണര്‍ന്നു നീലവിഹായസ്സിലേക്ക് ചിറകുവിടര്‍ത്തി കുതിക്കാന്‍ വെമ്പുന്ന ഒരു വലിയ ചിത്രശലഭം പോലെ...അന്ന് മൊബൈല്‍ ഉണ്ടായിരുന്നെങ്കില്‍ ആ ദൃശ്യം ഞാന്‍ അനശ്വരമാക്കിയേനെ.

			രാത്രി ഞങ്ങള്‍ മടങ്ങുമ്പോള്‍ ആണ് കണ്ടത്, റൂമ മുന്നിലൂടെ നടന്നു പോവുന്നു. കുണുങ്ങിയുള്ള നടത്തം. ഇക്കാനെ നോക്കി തലവെട്ടിച്ചു ചിരിച്ചു കൊണ്ട് നടന്നുപോയി.

			'ഇതെന്താ ഇങ്ങനെ?'

			ഞാന്‍ ഇക്കാനോട് ചോദിച്ചു.

			'അവന്‍ മറ്റേതാ.'

			ഇക്ക പറഞ്ഞു. എനിക്കെന്തോ വല്ലായ്മ തോന്നി. ഞാന്‍ കാറില്‍ കയറാതെ അയാള്‍ നടന്നുപോവുന്നത് നോക്കി നിന്നു.

			ഒരു പെണ്‍കുട്ടിയെ പോലെ അയാള്‍ ഫുട്പാത്തിലൂടെ നടന്നു നടന്നു ഇരുളില്‍ അപ്രത്യക്ഷമായി. എനിക്ക് മനസില്‍ വല്ലാത്ത ഭാരം അനുഭവപ്പെട്ടു. കാറില്‍ ഞാന്‍ നിശ്ശബ്ദയായി ഇരുന്നു.

			മനിലയില്‍ നിന്നും വീടുവിട്ട് പോന്നതാണ് പോലും റൂമ. ആണും പെണ്ണും കെട്ട മകനെ ദൈവകോപമായിട്ടാണ് അയാളുടെ മാതാപിതാക്കള്‍ കണ്ടത്.

			അടുത്ത വെള്ളി ഞാന്‍ ഫറാഷയില്‍ എത്തി. റൂമ തൊട്ടടുത്ത ചെരിപ്പുകടയിലെ സിറിയക്കാരനായ അവാദിനോട് ചേര്‍ന്നിരുന്നു വര്‍ത്തമാനം പറയുന്നു. ഇടയില്‍ ലേഡീസ് ചെരുപ്പുകള്‍ മാറിമാറി ഇട്ടു നോക്കുന്നുണ്ട്.

			ഞാന്‍ ചിരിച്ചു. റൂമയും എന്നോട് സൗഹൃദ ഭാവത്തില്‍ ചിരിച്ചു.

			അതിനടുത്ത രണ്ടു വെള്ളിയാഴ്ചകളിലും വന്നപ്പോള്‍ റൂമയുടെ സ്റ്റാളില്‍ ആളില്ല. ഇയാള്‍ എവിടെപ്പോയി? അയാള്‍ക്കെന്തുപറ്റി? എന്തെങ്കിലും അപകടം പിണഞ്ഞോ?

			എന്നെ ബാധിക്കാത്ത ചില കാര്യങ്ങള്‍ക്ക് വെറുതെ ബേജാറാവുന്ന ഒരു ദുഃസ്വഭാവം എനിക്കുണ്ട്.

			ജീവിതത്തില്‍ വലിയ പ്രശ്നങ്ങള്‍ ഇല്ലാത്തതുകൊണ്ടാണ് എന്ന് ഇക്ക കുത്തുവാക്കുപറയും.

			അതു നുണയാണ്. വലിയ പ്രശ്നങ്ങള്‍ വരുമ്പോള്‍ ഞാന്‍ ഉറങ്ങുകയോ, കോമഡി ഷോ കാണുകയോ ചെയ്യും.

			ഞങ്ങള്‍ വീട്ടിലേക്ക് മടങ്ങാന്‍ ഒരുങ്ങി. ലെമേറിഡിയന് താഴെ എത്തിയപ്പോള്‍ ഒരു വെള്ളായം ഓടിപ്പോവുന്നത് കണ്ടു. സൂഖിന് മുന്നില്‍ ഹുക്കയും വലിച്ചിരിക്കുന്ന ഒരു കിഴവന്‍ അറബിയോട് ഇക്ക എന്തൊക്കെയോ സംസാരിച്ച് നില്‍ക്കുന്നു. അയാള്‍ വറുത്ത മത്തന്‍കുരു എനിക്ക് നീട്ടി. വേണ്ടെങ്കിലും ഞാന്‍ അത് വാങ്ങി.ആളുകള്‍ സ്നേഹത്തോടെ നീട്ടുന്നത് ഒരിക്കലും നിരസിക്കരുത് എന്ന് ഇക്ക പറയാറുണ്ട്.

			അന്ന് മാനത്തു അമ്പിളിയില്ല, നക്ഷത്രങ്ങള്‍ ഇല്ല. ഒരു പൊടിക്കാറ്റ് വീശി. മഴ പെയ്തേക്കും.. എനിക്ക് കരയാന്‍ തോന്നി.

			കിഴവനെ ആശ്ലേഷിച്ചു യാത്ര ചൊല്ലി ഇക്ക കാറില്‍ കയറാന്‍ തുടങ്ങവെ, ഒരു കാറ്റിലെ കരിയില പോലെ റൂമാ ഓടിവന്ന് കാല്‍ക്കല്‍ വീണു. ഇക്കാനെ അനങ്ങാന്‍ വിടാതെ കാലില്‍ വട്ടംപിടിച്ചു കിടന്നു.അയാളുടെ കുപ്പായം കീറിപ്പറിഞ്ഞിരുന്നു.

			അയാളുടെ പിറകെ ഓടിവന്ന ഒരു കൗമാരസംഘം ഒരു തെല്ലിട നിന്നു. റൂമ കൈകള്‍ നെഞ്ചില്‍ പിണച്ചുവെച്ചു വിതുമ്പി!

			സൂഖിലെ സെക്യുരിറ്റിയും ഞങ്ങളുടെ പിറകെ ഇറങ്ങിയ ഏതാനും യുവാക്കളും അവരെ വളഞ്ഞു പിടിച്ചു. പോലീസിനെ ഏല്‍പ്പിച്ചു. സമ്പന്നകുടുംബങ്ങളിലെ സുഖലോലുപതയില്‍, നേരും നെറിയും കേട്ട ഒരു കൂട്ടമായിരുന്നു ആ അറബിപ്പയ്യന്മാര്‍.

			റൂമായെ കാറില്‍ കയറ്റി വണ്ടി നീങ്ങി. മാനഭംഗപ്പെട്ട പെണ്ണൊരു ത്തിയെ പോലെ അയാള്‍ ഏങ്ങലടിച്ചുകൊണ്ടിരുന്നു.

			പിന്‍സീറ്റില്‍ അയാള്‍ ഒരു സങ്കടപ്പുഴയായി ഒഴുകി. ഡ്രൈവിങ്ങി നിടയില്‍ ഇക്ക എന്തൊക്കെയോ പറഞ്ഞു അയാളെ ആശ്വസിപ്പിച്ചു. അയാളുടെ താമസസ്ഥലത്ത് ഇറക്കി. ബലദിലെ ഒരിടുങ്ങിയ ഗലികളിലൊന്നിലേക്ക് അയാള്‍ വേച്ചു വേച്ചു, മുറിവേറ്റ് മരിച്ചവന്റെ ആത്മാവുപോലെ ഒലിച്ചു പോയി..!

			പടച്ചോന്‍ എന്തിനാണ് ആളുകളെ ഇങ്ങനെ പടക്കുന്നത് എന്ന് ഞാന്‍ ചിന്തിച്ചു. ആണിനോടും പെണ്ണിനോടും കൂടിക്കലരാനാവാതെ ആണിന്റെ മേനിയില്‍ പെണ്ണിന്റെ ഖല്‍ബുമായി?

			 കാറില്‍ മൗനം നിറഞ്ഞു. ദൂരെ നിന്നും ഒരു മഴ ഓടിവന്നു പെയ്തു. ഞാന്‍ നിശബ്ദം കരഞ്ഞു. ഇക്ക ചിരിച്ചു കൊണ്ടെന്നെ ചേര്‍ത്തുപിടിച്ചു. ഇക്കാന്റെ കണ്ണുകളും നിറഞ്ഞിരുന്നു, എന്തിനോ?

		

		

			റൂമ_

		

		
			റൂമ_

		

		
			റൂമ_

		

		
			അനന്തരം

			'ബുഗ്ഷാന്‍ ' ഹോസ്പിറ്റലിലെ ജീവനക്കാര്‍ താമസിക്കുന്ന അപ്പാര്‍ട്ട്മെന്റിലെ 'ഹാരിസ്'(കാവല്‍ക്കാരന്‍) ആയിരുന്നു 'മുക്കിലെ മുസ്തവ..'

			അയാളുടെ പേര് മറ്റെന്തോ ആണ്. ഈ പേര് ചാര്‍ത്തിക്കൊടുത്തത് എന്റെ മോള്‍ ആണ്. ഞങ്ങളുടെ ഒരു സ്വകാര്യ വിനോദമായിരുന്നു ആളുകള്‍ക്ക് ഇരട്ടപ്പേരിടുക എന്നത്. അടുത്ത വീട്ടിലെ പാട്ടുകാരിയായ 17 കാരിയെ ഞങ്ങള്‍ സയനോര എന്ന് വിളിച്ചു. റഷ്യന്‍ മുഖമുള്ള ശാന്തപുരത്തുകാരന്‍ വാച്ച്മാന്‍ മമ്മദ്ക്കാനെ, മമ്മദോവ്സ്കി എന്നും അടുത്ത ഫ്ളാറ്റിലെ പാകിസ്ഥാനി ടാക്സി ഡ്രൈവറുടെ തടിച്ച ചുണ്ടുകളുള്ള ഭാര്യയെ 'സില്‍ക്ക് 'സ്മിത എന്നും വിളിച്ചു. തികച്ചും രഹസ്യമായി!

			ഇരുട്ടു മൂടിയ ഒരു മുക്കിലാണ് മുക്കിലെ മുസ്തവന്റെ മുറി. മുന്‍വശത്തെ റോഡിനോട് ചേര്‍ന്ന് ഒരുപാട് തണല്‍ മരങ്ങള്‍ ഉണ്ടായിരുന്നു. കറുപ്പ് നിറമുള്ള റോഡില്‍ കൊന്നപ്പൂ പോലെ മഞ്ഞയും ചുവപ്പും നിറമുള്ള ഇലകള്‍ വീണു കിടപ്പുണ്ടാവും.

			വാതില്‍ക്കല്‍ ബുഗ്ഷന്‍ ഹോസ്പിറ്റലില്‍ നിന്നും ഒഴിവാക്കിയ ഈസി ചെയറില്‍ മുസ്തവ ഒരു രാജാവിനെപ്പോലെ ചാഞ്ഞു കിടന്ന് എം.ടി യേയോ, ഒ.വി.വിജയനെയോ വായിക്കുന്നുണ്ടാവും..! കുട്ടികളും അവരുടെ വാപ്പച്ചിയും മുറിയിലേക്ക് കയറും. ഞാന്‍ കാറില്‍ തന്നെ ഇരുന്ന് ഹോസ്പിറ്റലില്‍ നിന്നും പാവക്കുട്ടികളെപ്പോലെയുള്ള ഫിലിപ്പിനോ നേഴ്സുമാര്‍ നടന്നു പോവുന്നത് നോക്കിയിരിക്കും.

			കത്രിച്ചു വെച്ച അവരുടെ മുടിയിഴകളും കുഞ്ഞിക്കണ്ണുകളും നിഷ്കളങ്കമായ ഭാവവും നോക്കി അവരുടെ പ്രായം കണ്ടുപിടിക്കാന്‍ ശ്രമിക്കും. അവരുടെ അപാര്‍ട്മെന്റില്‍ നിന്നും 'ഇന്‍ഡൊമെ' നൂഡില്‍സിന്റെ മണം പരക്കും. മോള്‍ നൂഡില്‍സ് വേണമെന്ന് പറഞ്ഞു ബഹളം വെക്കും, മുസ്തവ ഉണ്ടാക്കി കൊടുക്കും. ഒരിക്കല്‍ ഞാനും അയാളുടെ മുറിയിലേക്ക് ചെന്നു. മുസ്തഫ ജാള്യതയോടെ നിന്നു.

			പലകയടിച്ചു വേര്‍തിരിച്ച ഒരു അടുക്കള. മൂലയില്‍ ഒരു എഴുത്തു മേശ, അതില്‍ അടുക്കി വെച്ച പുസ്തകങ്ങള്‍, കാലിളകിയ കസേര. ഒരു കട്ടില്‍, കിടക്ക വൃത്തിയായി വെച്ചിരിക്കുന്നു.

			എന്തൊക്കെയോ കുത്തിക്കുറിച്ച ഡയറി, മരച്ചുവട്ടിലേക്ക് തുറക്കുന്ന ഒരു കൊച്ചു ജാലകം, അതിലൂടെ കാണുന്ന ഒരു കീറാകാശം.. ഒരു ചെറിയ ടി.വി. അതിനുമുകളില്‍ അടുക്കിയ ചില പത്മരാജന്‍ സിനിമകളുടെ കാസറ്റുകള്‍. അടുക്കും ചിട്ടയുമുള്ള ഒരു കൊച്ചു സാമ്രാജ്യം..! കസേരയില്‍ ഇരുന്നാല്‍ വീഴുമോ എന്നുള്ള പേടി കാരണം ഞാന്‍ നിന്നു.

			(പിന്നൊരിക്കല്‍ എവിടെയാണ് തങ്ങാന്‍ ഇഷ്ടമെന്ന ഭര്‍ത്താവിന്റെ ചോദ്യത്തിനു, പറ്റുമെങ്കില്‍ മുക്കിലെ മുസ്തവാനെ ഒഴിപ്പിച്ചു ആ കൊച്ചു സാമ്രാജ്യത്തില്‍ ഒരു മാസം ഒറ്റയ്ക്ക് താമസിക്കാന്‍ ആണ് ഇഷ്ടമെന്ന് ഞാന്‍ പറഞ്ഞിട്ടുണ്ട്).

			അയാള്‍ ഞങ്ങള്‍ക്ക് ഈന്തപ്പഴവും ചായയും തന്നു. അയാളുടെ മടിയിലിരുന്നു മോള്‍ ഈന്തപ്പഴം കഴിച്ചു. അയാളുടെ ചായയുടെ ബാക്കി കുടിച്ചു. തിരിച്ചു പോരുമ്പോള്‍ ഞാന്‍ ഭര്‍ത്താവിനോട് ദേഷ്യപ്പെട്ടു. 'അവന് പകര്‍ച്ചവ്യാധിയൊന്നും ഇല്ല' എന്നും, നബി ഒരു ജൂതനുമായി ഭക്ഷണം പങ്കിട്ടു കഴിച്ചിരുന്നു' എന്നും പറഞ്ഞ് എന്റെ വായടപ്പിച്ചു.

			അവിടെ നിന്നും പോരുമ്പോള്‍ മോളുടെ കയ്യില്‍ എന്തെങ്കിലും കാണും, ചെറിയ കേടുപാടുകള്‍ ഉള്ള ബെഡ് ലാമ്പ്, ബാറ്ററി തീര്‍ന്ന ഒരു കണ്ണില്ലാത്ത പാവ. അങ്ങനെ എന്തെങ്കിലും. അയാള്‍ അത്' 'കുമാമ'യില്‍ നിന്നും പെറുക്കി എടുത്തതാവും എന്നും അതൊന്നും വാങ്ങരുതെന്നും ഞാന്‍ മോളെ നിഷ്കര്‍ഷിച്ചു.

			'എവിടെ നിന്നു പെറുക്കിയതായാലും ഒരാള്‍ സ്നേഹത്തോടെ തരുന്നത് നിരസിക്കരുതെന്ന്' ഭര്‍ത്താവ് വീണ്ടും താക്കീത് ചെയ്തു. എന്തായാലും മോള്‍ വീട്ടില്‍ വന്ന് അതിന്റെ മേല്‍ അഴുക്കുണ്ട് എന്നു പറഞ്ഞു പാവയെ സോപ്പിട്ട് ബക്കറ്റിലിട്ട് കുളിപ്പിച്ചു. നനഞ്ഞതിനാല്‍ അതിന്റെ മുടി ചപ്രച്ചു. അതിനെ കണ്ടാല്‍ തന്നെ പേടിയായി..!

			അതിനെ ദൂരെ കളയാന്‍ പറഞ്ഞു ഞാന്‍ ഒച്ചവെച്ചു. എടുത്തു കളിക്കാന്‍ ഞാന്‍ അനുവദിച്ചതുമില്ല. എനിക്ക് എന്തോ അതിന്റെ ഒറ്റക്കണ്ണ് കാണുന്നത് തന്നെ പേടിയായി. ചില ഇംഗ്ലീഷ് ഹൊറര്‍ സിനിമകളില്‍ കണ്ട സിംബലുകള്‍ ഓര്‍മിപ്പിച്ചു ആ പാവ. മോള്‍ അവളുടെ ടോയ്സിന്റെ കൂട്ടത്തില്‍ ഈ പാവയെ സൂക്ഷിച്ചു വെച്ചു. ആണ്ടുകള്‍ ഓടിപ്പോയി..! ഞങ്ങള്‍ നാട്ടിലേക്ക് പോന്നു. മകള്‍ വലുതായി..!

			ഈയിടെ ഞങ്ങളുടെ മുന്നില്‍ റോഡ്പണി നടക്കുന്നു. കത്തി ജ്വലിച്ച നട്ടുച്ച..! തിളച്ചു മറിയുന്ന ടാര്‍. കറുത്ത പുക. യന്ത്രത്തിന്റെ ശബ്ദം. ആകെ അസ്വസ്ഥത. ഞാന്‍ ജനല്‍ തുറന്നു നോക്കി. തീവെയില്‍ കോരിയൊഴിച്ച റോട്ടിലൂടെ, കരിമ്പുകയ്ക്കുള്ളിലൂടെ, പണിക്കാരില്‍ ഒരാള്‍ വരുന്നു. കാലില്‍ ടാറില്‍ മുങ്ങിയ ബൂട്സ്. അയാള്‍ വന്നു അല്പം വെള്ളം ചോദിച്ചു. ഞാന്‍ വെള്ളം എടുത്തു കൊടുത്തു. മോള്‍ പാട്ടുകേട്ടുകൊണ്ടു പുറത്തേക്ക് വന്നു.

			'മോള്‍ എത്രയിലാ..'

			അവള്‍ മറുപടി പറഞ്ഞില്ല. ചെവിയില്‍ ഇയര്‍ ഫോണ്‍ തിരുകിയിരുന്നു. പെട്ടെന്ന് എനിക്ക് ആളെ മനസ്സിലായി. മുസ്തവ. ..

			'ഇപ്പോള്‍ നാട്ടിലാണോ..'

			'അതേ..'

			'കുട്ടിക്ക് എന്നെ മനസ്സിലായില്ലെന്നു തോന്നുന്നു..'

			അയാള്‍ മോള്‍ക്ക് നേരെ നോക്കി.

			അവള്‍ പാട്ടു കേട്ടു തലയാട്ടിക്കൊണ്ട് ബുദ്ധിമാന്ദ്യം വന്ന പോലെ എന്നെയും മുക്കിലെ മുസ്തവനേയും നോക്കി.. മുഖംതുടച്ചു ഗ്ലാസ് എന്റെ നേരെ നീട്ടി അയാള്‍ നോവുന്ന ഒരു ചിരി ചിരിച്ചു കൊണ്ട് കത്തുന്ന വെയിലിലൂടെ നടന്നു പോയി. ടാര്‍ മണക്കുന്ന വരണ്ടു വിങ്ങുന്ന ഒരു കാറ്റു വീശി. എന്റെ മുഖം പൊള്ളി, എന്തിനോ മനസ്സും..!

			എന്റെ തട്ടിന്‍ പുറത്തു കൊല്ലങ്ങള്‍ പഴക്കമുള്ള  മുടി ചപ്രച ഒരു പാവ അപ്പോഴും ഒറ്റക്കണ്ണുമടച്ചു ധ്യാനിച്ചിരിപ്പുണ്ടായിരുന്നു..!

		

		
			അനന്തരം

		

		
			അനന്തരം

		

		
			ഒരേ കടൽ

			ഭാര്യ മരിക്കുന്ന ഉടനെ തന്നെ ഭര്‍ത്താവ് വേറെ കല്യാണം കഴിക്കു ന്നത് കേള്‍ക്കുമ്പോള്‍ എനിക്ക് ഭയങ്കര കലിയായിരുന്നു. ചാവാന്‍ കാത്തിരുന്ന പോലെ. പക്ഷേ, അബ്ദുല്‍ ഗനി എന്ന അഫ്ഗാനിയെ കണ്ടു മുട്ടിയപ്പോളാണ് ഞാന്‍ അയാളുടെ കാര്യത്തിലെങ്കിലും അത് തിരുത്തിയത്.

			ലിഫ്റ്റ് കേടായ ഒരു ദിവസം ആണ് മൂന്നാം നിലയിലെ ഞങ്ങളുടെ ഫ്ളാറ്റിലേക്ക് ഒരു കൂക്കിങ് റേഞ്ച് മുതുകില്‍ ചുമന്നുകൊണ്ട് അയാള്‍ വന്നത്. എന്റെ അടുക്കളയില്‍ വന്ന് ആ കൂറ്റന്‍ ഭാരമിറക്കിയ ശേഷം അയാള്‍ നിവര്‍ന്ന് നിന്നു. വിചാരിച്ചതിലും നീളമുണ്ടായിരുന്നു അയാള്‍ക്ക്. മുഷിഞ്ഞ നീല പൈജാമയും ജുബ്ബയും. അയാളുടെ കഴുത്തിലൂടെ വിയര്‍പ്പുചാലുകള്‍ നെഞ്ചിലേക്കൊഴുകി.

			മരുഭൂമി വെന്തുരുകിയ ആ നട്ടുച്ചയ്ക്ക് അയാള്‍ക്ക് തണുത്തതെ ന്തെങ്കിലും എടുക്കാന്‍ ഫ്രിഡ്ജ് തുറന്നപ്പോള്‍ അയാള്‍ എന്നോട് 'ശായ്' ആണ് ആവശ്യപ്പെട്ടത്.

			'അല്‍മറായി' മില്‍ക്ക് തിളച്ചപ്പോള്‍ ടീബാഗ് ഇട്ട് ഞാന്‍ കൊടുത്തു. ആ കപ്പ് കൈമാറുമ്പോള്‍ ആണ് ഞരമ്പുകള്‍ തെളിഞ്ഞ ബലിഷ്ഠമായ കൈകള്‍ക്കുമപ്പുറം നീല നിറത്തിലുള്ള അയാളുടെ 'കാബൂള്‍ കണ്ണുകള്‍ 'ഞാന്‍ കണ്ടത്.

			അതേ, ഇടതൂര്‍ന്ന മയില്‍പീലികള്‍ക്കുള്ളില്‍ ഒളിപ്പിച്ച രണ്ട് ഇന്ദ്രനീ ലക്കല്ലുകള്‍!

			ഭാവങ്ങള്‍ തിരയടിക്കുന്ന ഒരു കടല്‍..!

			മുഷിഞ്ഞുനാറിയ അഫ്ഗാനിയെ വായ് നോക്കുന്ന എന്നെ കണ്ട് ഭര്‍ത്താവിന് ചിരി പൊട്ടി.

			ഞാന്‍ മുറിയിലേക്ക് വന്നു വാതില്‍ ചാരി. പിന്നെ കിടക്കയില്‍ തലയണ കുത്തിച്ചാരി വെച്ച് വെറുതെ ഒരു ബുക്കെടുത്ത് മറിച്ചു. ഓരോ താളിലും ആ കണ്ണുകള്‍. ആ കണ്ണുകളിലെ പ്രണയത്തിന് കാത്തിരിക്കുന്നവള്‍ ഉണ്ടാവില്ലേ അയാളുടെ വീട്ടില്‍? അവളുടെ പേര് എന്താവും?

			വെറുതെ ഞാന്‍ എന്തൊക്കെയോ ഓര്‍ത്തു പുഞ്ചിരിച്ചു.

			ഭര്‍ത്താവ് മുറിയിലേക്ക് പേഴ്സ് എടുക്കാന്‍ വന്നപ്പോള്‍ അയാളുടെ കുടുംബത്തെ കുറിച്ച് ചോദിക്കാന്‍ ശട്ടം കെട്ടി.

			അയാളുടെ പേര് അബ്ദുല്‍ ഗനി.

			ഭാര്യ മരിച്ചു. ഒരു മകള്‍. മൂന്ന് വയസ്സായി.

			പിന്നീട് പലപ്പോഴും കോറിഡോറില്‍ വെച്ച്, ഞങ്ങളുടെ ഫ്ളാറ്റിന്റെ മുന്‍പില്‍ വെച്ചൊക്കെ ഞാന്‍ അബ്ദുല്‍ ഗനിയെ കാണാറുണ്ടാ യിരുന്നു. അയാള്‍ ചുണ്ടിന്‍ കോണിലൂടെ എന്നോട് ചിരിക്കും. അഫ്ഗാനികള്‍ കറുപ്പും ഭാങ്ങും ഉപയോഗിക്കുന്നവരാണെന്ന് പറഞ്ഞു ഭര്‍ത്താവ് ഇകഴ്ത്തി. ആ നീലക്കണ്ണുകളില്‍ ഞാനെങ്ങാന്‍ മുങ്ങിപ്പോയാലോ.

			അതിന്റെ ആഴങ്ങളില്‍ മുത്തും,പവിഴവും ചിപ്പിയും തേടിപ്പോയി വഴിതെറ്റി ആ കടല്‍കൊട്ടാരത്തിലെ ആയിരം മുറികളിലൊന്നില്‍ കുടുങ്ങിപ്പോയാലോ.

			ഒടുവില്‍ കടലിനടിയിലും ശ്വസിക്കുന്ന മല്‍സ്യ കന്യകയായാലോ? അഫ്ഗാനികളുടെ കണ്ണുകള്‍ ചില്ലുകള്‍ പോലെയാണ്.

			മഹാഭാരതത്തിലെ ഗാന്ധാരിയുടെ ജന്മദേശം അഫ്ഗാന്‍ ആ ണത്രേ. ഇങ്ങനത്തെ മനോഹരമായ നീലക്കണ്ണുകള്‍ ആയിരിക്കില്ലേ അവര്‍ മൂടിയിട്ടുണ്ടാവുക..?

			ഞാന്‍ വെറുതെ ഓരോ മനോരാജ്യങ്ങളില്‍ മുഴുകി.

			ഒരു വൈകുന്നേരം ചായ കുടിച്ചു കൊണ്ടിരിക്കുമ്പോള്‍ ഞാന്‍ ചോദിച്ചു.

			 'ഇക്കാ..അവരുടെ കണ്ണുകള്‍ക്ക് എങ്ങനെയാണ് ഈ നീല നിറം കിട്ടിയത്..നമ്മക്കൊന്നുമില്ലല്ലോ..?'

			'ആരുടെ..?'

			'ഈ അഫ്ഗാനികളുടേയ്'

			'ഓ.. അതോ..അത് ഉജാല മുക്കിയിട്ടാണ്'

			'ഉം..ഉം..അസൂയ..'

			'അതേ..!ആ കുളിക്കാത്ത അഫ്ഗാനിയോടല്ലേ..?

			പക്ഷേ അബ്ദുല്‍ ഗനി ഒരു പാവമാണ്. അയാളുടെ ജീവിതം ശരിക്കും ഒരു ഓട്ടപ്പാച്ചിലാണ്'

			പഷ്ടൂന്‍ ഗോത്രക്കാരനായ അബ്ദുല്‍ ഗനിയും ഭാര്യയും കുഞ്ഞും റുവൈസില്‍ ആണ് താമസിച്ചിരുന്നത്. ഒരുച്ചയ്ക്ക് ഭക്ഷണം കഴിക്കാന്‍ വീട്ടിലെത്തിയ അബ്ദുല്‍ ഗനി കണ്ടത്

			അപസ്മാരമിളകിയ അയാളുടെ ഭാര്യ വെള്ളം നിറച്ച ബക്കറ്റിലേക്ക് മുഖം കുത്തി വീണ് മരിച്ചു കിടക്കുന്നതായിരുന്നുവത്രെ..!

			ഇപ്പോള്‍ കുഞ്ഞിനെ ഉറക്കി കിടത്തിയിട്ടാണ് അയാള്‍ ജോലിക്ക് പോവാറുള്ളത്. വരുമ്പോള്‍ കുഞ്ഞുണര്‍ന്നു പേടിച്ച് കരഞ്ഞുകൊണ്ട് മുറിയുടെ മൂലയില്‍ ഇരിപ്പുണ്ടാവും.

			എത്താന്‍ വൈകുന്ന ദിവസങ്ങളില്‍ കുഞ്ഞ് വിശന്ന് കരഞ്ഞു തളര്‍ന്നു വീണ്ടും മയങ്ങിയിട്ടുണ്ടാവും..'

			എന്റെ കണ്ണില്‍ നിന്നും കണ്ണീര്‍ കുടുകുടാ ഒഴുകിക്കോണ്ടിരുന്നു.

			അയാള്‍ക്ക് കുഞ്ഞിനെ ആരെയെങ്കിലും ഏല്പിക്കരുതോ,

			അടുത്ത വീടുകളില്‍ ഒന്നും ആരുമില്ലേ..?

			ഒരു കൊച്ചു കുഞ്ഞിന്റെ കരച്ചില്‍ ആരും കേള്‍ക്കാറില്ലേ ആവോ..?

			ഉത്തരമില്ലാത്ത ഒത്തിരി ചോദ്യങ്ങള്‍ എന്റെ ഉള്ളില്‍ മുട്ടിത്തിരി ഞ്ഞു. ഞാന്‍ എന്റെ കുഞ്ഞീവിയെ ചേര്‍ത്തു പിടിച്ചു.

			അവളെ ഞാന്‍ എങ്ങനെയൊക്കെയാണ് നോക്കാറുള്ളത്. ഉണരുമ്പോഴേക്കും എടുക്കും, വീഴാതെ, വിശക്കാതെ, കരയിക്കാതെ.

			അതേ..കുഞ്ഞീവി എന്റെ കരളിന്റെ കഷ്ണമാണ്..!

			അങ്ങനെ തന്നെയാവില്ലേ അബ്ദുല്‍ ഗനിയുടെ 

			കുഞ്ഞും? പിന്നെപ്പിന്നെ അയാളെ കാണാറില്ലായിരുന്നു.

			എങ്കിലും ഇടയ്ക്കൊക്കെ ഒറ്റമുറിയില്‍ അകപ്പെട്ട ഒരു കുഞ്ഞിന്റെ പേടിച്ചരണ്ട, വിശന്നു തളര്‍ന്ന കരച്ചില്‍ എന്നെ നടുക്കിയുണര്‍ത്തി. പിന്നീട് ഉറങ്ങാന്‍ കഴിയാതെ ഞാന്‍ ഇരുട്ടിലേക്ക് കണ്ണും തുറന്ന് നൊമ്പരപ്പെട്ടു കിടന്നു.

			ഒരു വെള്ളിയാഴ്ച ബീച്ചിലേക്ക് പോവാന്‍ ഇറങ്ങിയപ്പോള്‍ ആണ് അബ്ദുല്‍ ഗനിയെ വീണ്ടും കണ്ടത്.

			വൃത്തിയുള്ള വേഷം, വെട്ടിയൊതുക്കിയ താടി. ഇക്ക കാര്‍ നിര്‍ത്തി. അബ്ദുല്‍ ഗനി സലാം പറഞ്ഞു.

			ഞങ്ങള്‍ സലാം മടക്കി.

			ഞാന്‍ അയാളുടെ കണ്ണുകളിലേക്ക് നോക്കിയില്ല മാനത്തുകൂടി ഒരു തുമ്പിയെപ്പോലെ പറക്കുന്ന വിമാനം നോക്കി നിന്നു. എനിക്ക് ഇന്ദ്രനീലങ്ങള്‍ മയങ്ങുന്ന ആ കണ്ണുകള്‍ കാണേണ്ടായിരുന്നു. ആ കണ്ണിലെ ചൂണ്ടയില്‍ ഒരു സ്വര്‍ണമല്‍സ്യമായി കിടന്ന് പിടയേണ്ടായിരുന്നു.

			കടല്‍ തീരത്തെ മണലില്‍ വിരിച്ച പരവതാനിയില്‍ ഇരുന്ന് കഹ് വ ഊതിക്കുടിച്ചുകൊണ്ടാണ് ഇക്ക ആ ചൂടുള്ള വിശേഷം പറഞ്ഞത്.

			അബ്ദുള്‍ ഗനിയും മകളും ഇത്ര നാള്‍ കാബൂളില്‍ ആയിരുന്നു.

			അവന്‍ പുതിയൊരു കല്യാണം കഴിച്ചു.

			'അല്‍ഹംദുലില്ലാഹ്'

			ഞാന്‍ ആകാശത്തേയ്ക്ക്

			കയ്യും കണ്ണും ഉയര്‍ത്തി.

			അപ്പോള്‍ നക്ഷത്രങ്ങള്‍ നിറഞ്ഞ ചെങ്കടലിന് മുകളിലെ ആകാശം ഒരു കല്യാണപ്പുരപോലെ തിളങ്ങി നിന്നു.

		

		
			ഒരേ കടൽ

		

		
			ഒരേ കടൽ

		

		
			ഒരേ കടൽ

		

		
			സിദ്റ 

			അന്ന് ശെല്‍വരാജനും ഞങ്ങളുടെ കൂടെ പോന്നിരുന്നു. ദൂരയാത്ര യായത് കൊണ്ട് ഒന്ന് മാറി ഡ്രൈവ് ചെയ്യാമല്ലോ എന്ന ധാരണയില്‍. അങ്ങനെ മരുഭൂമിയും, മുള്‍ചെടികളും, ഈന്തപ്പനകളും, ഒട്ടകക്കൂട്ട ങ്ങളും, ഒരു രാവും, ഒരു പകലും താണ്ടിയാണ് ഞങ്ങള്‍ അവിടെ എത്തിയത്.

			ആ സ്ഥലപ്പേര് ഞാന്‍ ഓര്‍ക്കുന്നില്ല. കാറില്‍ നിന്നിറങ്ങി ഇക്ക ഒന്നു മൂരി നിവര്‍ത്തി. പുറത്ത് വല്ലാത്തൊരു ശീതക്കാറ്റ് ചീറി.

			ഞാന്‍ കിടുകിടുത്തു. കുട്ടികള്‍ രണ്ടുപേരും കാറില്‍ ഉറ ങ്ങിയിരിക്കുന്നു. തലാല്‍ എന്ന് പേരുള്ള വലിയൊരു സൗദി സംരംഭകനുമായുള്ള കൂടിക്കാഴ്ചയ്ക്കാണ് ഞങ്ങള്‍ ഇവിടെ എത്തിയിട്ടുള്ളത്. രാജകീയമായ ഒരു കെട്ടിടം തെല്ലകലെ കാണു
ന്നുണ്ട്. ദൂരയാത്രകളൊന്നും ഇക്ക എന്നെക്കൂട്ടാതെ പോവാറില്ല. അതൊരു മഞ്ഞുകാലമായിരുന്നോ ഓര്‍ക്കുന്നില്ല. എന്തായാലും തണുത്ത സായാഹ്നം. ഞങ്ങള്‍ ഒരു ചൂട് ചായ കുടിച്ചു. കുട്ടികളെ ഉണര്‍ത്തിയില്ല. അദ്ദേഹം കൂടിക്കാഴ്ചയ്ക്കായി കാറില്‍ ഹാങ്കറില്‍ കൊളുത്തിയ കോട്ട് ധരിച്ചു. അറബികള്‍ തമ്മില്‍ കാണുമ്പോള്‍ ആശ്ലേഷിക്കാറുണ്ട്. യാത്രയുടെ മുഷിവ് മാറാന്‍ അദ്ദേഹം പെര്‍ഫ്യൂം അടിച്ചു. മുടി ചീകി.

			തെരുവില്‍ അങ്ങിങ്ങായി വിളക്കുകള്‍ തെളിഞ്ഞു. അപ്പോഴാണ് റോഡിന്റെ മറുവശത്ത് കുറെ മണ്‍പാത്രങ്ങളുമായി ഒരാള്‍ ഇരിക്കു ന്നത് കണ്ടത്. കള്ളിമുണ്ടും കുപ്പായവും തൊപ്പിയും ധരിച്ച അയാളെ കണ്ടപ്പോള്‍ മലയാളിയാണെന്നു തോന്നി. നാട്ടിന്‍ പുറത്തെ ഏതോ ഒരു കാദര്‍ക്ക. അയാളുടെ ചുറ്റും കുറേ മണ്‍കൂജകള്‍, ജവനകള്‍, കുടങ്ങള്‍ ഒക്കെ നിരത്തിയിട്ടുണ്ട്.

			'മലയാളിയാണെന്നു തോന്നുന്നു ഇക്കാ..'

			ഇക്കയും,ശെല്‍വനും ചിരിച്ചു.

			'അത് യമനി മ്മാ..'

			ശെല്‍വരാജ് പറഞ്ഞു.

			'ആണോ?'

			എനിക്ക് കൗതുകമായി.

			"ദാ അവിടെയാണ് യമന്‍."

			ഇക്ക ദൂരേക്ക് വിരല്‍ ചൂണ്ടി.

			ഞാന്‍ നോക്കി.

			മഞ്ഞില്‍, അരണ്ട സന്ധ്യയില്‍ ദുഃഖിതരായി നില്‍ക്കുന്ന കുറെ മലനിരകള്‍. ഒരു ആഡംബരക്കാര്‍ ഹോട്ടലിനു മുന്നില്‍ വന്ന് നിന്നു. വളരെ വൃത്തിയുള്ള വെള്ള തോബും പുള്ളി തലപ്പാവും ധരിച്ച തലാല്‍ കാറില്‍ നിന്നും ഇറങ്ങി. കറുത്ത ഷൂ തിളങ്ങി, വിലകൂടിയ സുഗന്ധം കാറ്റില്‍ നിറഞ്ഞു. ഇക്ക അയാളുടെ കൂടെ ഹോട്ടലിലേക്ക് പോയി. ശെല്‍വരാജ് കൈകള്‍ തിരുമ്മി ചൂടാക്കിക്കൊണ്ടു റോഡിലൂടെ ഉലാത്തി. ഇടക്ക് ഓരോ വണ്ടികള്‍ വന്ന് കച്ചവട സാധങ്ങള്‍ ഇറക്കുകയും പോവുകയും ചെയ്തു.

			കളിപ്പാട്ടങ്ങളും കാരക്കയും ധാന്യങ്ങളും ചെരിപ്പുകളും തൊപ്പികളും അത്തറുകളും. നാട്ടിലെ ഒരു അന്തിച്ചന്തയെ ഓര്‍മിപ്പിച്ചു.ഇപ്പോള്‍ നമ്മുടെ കാദര്‍ക്കാനെ കാണുവാന്‍ കഴിയുന്നില്ല.

			അതിനു മുന്നില്‍ ഒരു ആഫ്രിക്കക്കാരി തന്റെ ധാന്യച്ചാക്ക് നിരത്തിയിരിക്കുന്നു. തൊട്ടടുത്തുള്ളവരോടൊക്കെ അവള്‍ എന്തൊക്കെയോ ആക്രോശിക്കുന്നുണ്ട്. നമ്മുടെ കാദര്‍ക്ക തന്റെ 'ചട്ടീം കലോം' ഒന്നുകൂടി ഒതുക്കി വെച്ചു.

			കുട്ടികള്‍ ഉണര്‍ന്നു. അവര്‍ക്ക് വണ്ടിയില്‍ കരുതിയ ബിസ്ക്കറ്റ് കൊടുത്തു. വിന്‍ഡോ ഗ്ലാസ് അല്പം താഴ്ത്തി ഞാന്‍ കാര്‍ ഓഫ് ചെയ്തു. പിന്നെ മെല്ലെ കാറില്‍ നിന്നിറങ്ങി. ഒരേയിരുപ്പ് ഇരുന്ന് കാല്‍ മരവിച്ചിരിക്കുന്നു. നേരം നന്നായി ഇരുട്ടി. കൂടിക്കാഴ്ച ഇപ്പോഴൊന്നും കഴിയുവാന്‍ സാധ്യത ഇല്ലെന്ന് ശെല്‍വരാജ് പറഞ്ഞു. അവനോടു വേണമെങ്കില്‍ ചായ കുടിച്ചു വരാന്‍ ഞാന്‍ പറഞ്ഞു. ശെല്‍വരാജ് ചായ വാങ്ങാന്‍ പോയി. ഞാന്‍ മെല്ലെ യമനിയുടെ അടുത്ത് ചെന്ന് ഒരു കൂജക്ക് വില ചോദിച്ചു. പിന്നെ വീട്ടില്‍ ആരൊക്കെയുണ്ടെന്നും മറ്റും ചോദിച്ചറിഞ്ഞു.

			അയാളുടെ പേര് അഹ്മദ് ഖാദിരി! ദാ കിടക്കുന്നു..

			നമ്മുടെ കാദര്‍ക്ക തന്നെ.

			യമനിയായിപ്പോയി എന്ന് മാത്രം.

			ഒരിക്കല്‍ അറേബ്യയുടെ സൗഭാഗ്യം എന്ന് വിശേഷിപ്പിക്കപ്പെട്ട രാജ്യമായിരുന്നു യമന്‍. കാര്‍ഷിക വൃത്തി കൊണ്ടാണ് അന്ന് എല്ലാവരും ജീവിച്ചിരുന്നത്. ഇന്നും മാറ്റമൊന്നും ഇല്ല. ശേബ രാജ്ഞി വാണിരുന്ന സ്ഥലം എന്നും പറയപ്പെടുന്നു. എല്ലാം കൊണ്ടും ദൈവം അനുഗ്രഹിച്ച ഒരു കൊച്ചു സുന്ദര രാജ്യം.

			പക്ഷേ യമനിലെ ഹൂതികളും, സൗദി അറേബ്യയും തമ്മിലുള്ള ആക്രമണത്തില്‍ രാജ്യത്തിന്റെ താളം തെറ്റി. മരിച്ചു വീണതും, ഇരകളായതും എല്ലാം സാധാരണക്കാരും കുട്ടികളും. ഇപ്പോള്‍ യമന്‍ ദരിദ്ര രാജ്യങ്ങളുടെ പട്ടികയില്‍!

			ശെല്‍വരാജ് കുട്ടികള്‍ക്ക് പോപ്പ്കോണ്‍ കൊടുത്തു. പിന്നെ കനലില്‍ ചുട്ട ചോളവുമായി വന്നു. നമ്മുടെ യമനിയുടെ കുടുംബവും, യമന്‍ തലസ്ഥാനമായ 'സനാ'യില്‍ ഉണ്ടായ ഒരു ആക്രമണത്തില്‍ നാമാവശേഷമായി.

			മക്കള്‍ രണ്ടുപേരും കത്തിയമര്‍ന്നത് നിസ്സഹായനായി നോക്കി നിന്ന അദ്ദേഹത്തെ ഭാര്യ മുഖത്തടിച്ചു ഇറങ്ങിപ്പോയി. മനുഷ്യനും, വാഹനങ്ങളും കത്തിയമരുന്ന പുകക്കുള്ളിലൂടെ അവള്‍ സര്‍വം നഷ്ടപ്പെട്ട് നെഞ്ചു തകര്‍ന്ന് സമനില തെറ്റി ഇരുളില്‍ നടന്ന് മറഞ്ഞു.

			പിന്നീട് അവളെ കണ്ടിട്ടില്ല.

			ഇതെല്ലാം ശെല്‍വരാജ് എനിക്ക് വിവര്‍ത്തനം ചെയ്തു തന്നത്.

			ആഫ്രിക്കക്കാരി ഒച്ചയെടുത്തു. ഞാന്‍ ഓര്‍മ്മയില്‍ നിന്നും ഞെട്ടി.

			തല്‍ക്കാല ശാന്തിക്കായി ആഫ്രിക്കക്കാരിയില്‍ നിന്നും ഞാന്‍ കുറച്ചു തിന വാങ്ങി. എനിക്ക് അത് ആവശ്യമൊന്നും ഉണ്ടായിരുന്നില്ല.

			അവള്‍ എന്നോട് ഭീഭല്‍സമായി ചിരിച്ചു.

			യമന്റെ തലസ്ഥാനമായ 'സന' എന്ന പേര് തന്നെയാണ് എന്റെ മകള്‍ക്കും. അത് അറിഞ്ഞിട്ട പേരൊന്നുമല്ല.

			'സിദ്റ' വേണമോ എന്ന് അയാള്‍ ചോദിച്ചു..

			അതെന്താവും ഈ സിദ്റ..?

			സ്വര്‍ഗത്തിലെ മധുവൊഴുകുന്ന ഒരു നദിയാണ്.

			ഇയാള്‍ സ്വര്‍ഗത്തില്‍ നിന്നും ഇങ്ങോട്ട് ചാല് കീറിയോ..?

			അയാള്‍ തന്റെ കയ്യിലെ കുടത്തിന്റെ മൂടി തുറന്നു.

			സംഗതി അതു തന്നെ..തേന്‍..

			യമനിലെ വിഖ്യാതമായ സിദ്റ..!

			ഞാന്‍ അതു വാങ്ങി. മനോഹരമായ ഒരു കുപ്പിയില്‍ അയാള്‍ അത് നിറച്ചു തന്നു. ഞാന്‍ നീട്ടിയ റിയാല്‍ അയാള്‍ വാങ്ങിയില്ല. വേറെയും സാധനങ്ങള്‍ വാങ്ങിയിരുന്നു.

			സിദ്റയുടെ പൈസ മാത്രം അയാള്‍ വാങ്ങിയില്ല.

			അയാള്‍ ആരോടെങ്കിലും ഒന്ന് മിണ്ടിയിട്ട്, അല്ലെങ്കില്‍ അയാളോട് ആരെങ്കിലും ഒന്ന് മിണ്ടിയിട്ട് ചിലപ്പോള്‍ കുറെ കാലമായി കാണും.

			ആ നിമിഷങ്ങള്‍ അയാള്‍ക്ക് ചിലപ്പോള്‍ സിദ്റയേക്കാള്‍ വിലമതിക്കുന്നതാവാം.

			നേരം കുറേയായി.. ആകാശചെരുവില്‍ നക്ഷത്രക്കൂട്ടങ്ങള്‍ മിന്നി. ശെല്‍വരാജ് ഹോട്ടലിലേക്ക് പോയി.

			കച്ചവടക്കാര്‍ ഒക്കെ പോയിരിക്കുന്നു, അഹ്മദ് ഖാദിരി ഒഴികെ. ഞാന്‍ കാറില്‍ പുറത്തേക്ക് നോക്കിയിരുന്നു. തണുത്തു മരവിച്ച കാറ്റ് മുഖത്ത് വന്നടിച്ചു. ഞാന്‍ ഗ്ലാസ് ഉയര്‍ത്തിയില്ല.

			ഏദന്‍ ഉള്‍ക്കടലിനെയും, ശേബ രാജ്ഞി വാണ സുന്ദരരാജ്യത്തെയും, അവിടുത്തെ കുലച്ചു നില്‍ക്കുന്ന ഈന്തപ്പന കളെയും, സിദ്റ ശേഖരിച്ച് വെച്ച തേനടകളെയും, യുദ്ധത്തില്‍ ഉറ്റവര്‍ പോയ ഒരുപാട് കണ്ണീരുങ്ങിയ കവിള്‍തടങ്ങളെയും, ഒറ്റക്കിരിക്കുന്ന അഹ്മദ് ഖാദിരിയെയും തഴുകി വരുന്ന പിശറന്‍ കാറ്റ്.. ഞാന്‍ ആ കാറ്റിനെ എന്റെ മുഖത്തേക്ക് ആവാഹിച്ചു.

			ആരും വരാനില്ലാഞ്ഞിട്ടും ഇയാള്‍ മാത്രം തന്റെ മണ്‍കുടങ്ങളുമായി വെറും മണ്ണില്‍ ആരെയോ കാത്ത് കുത്തിയിരുന്നു. ഇക്ക കൂടിക്കാഴ്ച കഴിഞ്ഞു ഇറങ്ങി വന്നു.

			അവര്‍ ഒരു ഹോട്ടല്‍ തുടങ്ങാന്‍ തീരുമാനമായിട്ടുണ്ട്.

			ഞങ്ങള്‍ മടക്കയാത്രക്ക് ഒരുങ്ങി. 

			ഞാന്‍ അകലേക്ക് നോക്കി യമന്‍!

			ഇരുട്ട് മാത്രം..

			ഞാന്‍ അഹ്മദ് ഖാദിരിയോട് യാത്ര ചൊല്ലി. ശെല്‍വരാജ് കാര്‍ തിരിച്ചു. പിന്നില്‍ തെരുവ് വിളക്കിന്റെ സങ്കട മഞ്ഞയില്‍ വിളക്കുകാലിന്റെ ചുവട്ടില്‍ ആര്‍ക്കും വേണ്ടാത്ത ഒരാള്‍. ഞാനും അയാളെ ഉപേക്ഷിച്ച് നടന്നു കാറില്‍ കയറി. ഞങ്ങളുടെ കാര്‍ നീങ്ങി. ഞാന്‍ തിരിഞ്ഞു നോക്കി.

			അയാളെ പെരുവഴിയില്‍ ഇട്ടെറിഞ്ഞു ഞങ്ങളുടെ കാര്‍ നീങ്ങി.

			ആയിരം നുജൂമുകള്‍ മിന്നിയ മാനത്തിന്റെ ചോട്ടില്‍, ഭൂമിയില്‍ തനിച്ചാക്കപ്പെട്ടവരുടെ പ്രതിനിധിയായ ഒരാളും, കുറെ മണ്‍കുടങ്ങളും. ഒരു നിശ്ചല ചിത്രം പോലെ..! 

			കാര്‍ ഓടി. ആ കാഴ്ചയില്‍ നിന്നും ഞങ്ങള്‍ അകന്നകന്നു 

			പോയി എന്റെ മടിയില്‍ യമന്റെ തലസ്ഥാനത്തിന്റെ പേരുമായി സന ഉറങ്ങിക്കിടന്നു. സ്വര്‍ഗ്ഗത്തിലെ തേനാറില്‍ നിന്നും മുക്കിയെടുത്തെന്ന പോലെ അഹ്മദ് ഖാദിരി എനിക്ക് സമ്മാനിച്ച

			സിദ്റ നിറച്ച കുപ്പി ഞാന്‍ മുറുകെപ്പിടിച്ചു.

		

		
			സിദ്റ

		

		
			സിദ്റ

		

		
			സിദ്റ

		

		
			സിദ്റ

		

		
			ഒരു പഴയ യുദ്ധകാല പോസ്റ്റ് 

			മസ്ജിദിൽ മുന്നിലെ സഫ്ഫിൽ എന്റെ അടുത്തു ഇരുന്ന പ്പോൾ ആണ് സൈറാബാനുവിനെ ഞാൻ ശ്രദ്ധിച്ചത്... നിറങ്ങൾ പെയ്യുന്ന ഒരു സൽവാർകമീസ് അണിഞ്ഞ്, കൈകളിൽ നിറയെ വെള്ളി വളകളുമായി, എന്നോട് ചേർന്നിരുന്നു അവൾ..കൈകാലുകളിൽ നിറയെ അവൾ മേഹന്ദി അണിഞ്ഞിരുന്നു..
ഇവൾ വന്നിരിക്കുന്നത് പള്ളിയിലേക്കോ അതോ കല്യാണത്തിനോ..??
നേർപ്പിക്കാത്ത വന്യമായ പുരികക്കൊടികൾ ഞാൻ ശ്രദ്ധിച്ചു..
അതിനു താഴെ ഒരു കാനനം ഒളിപ്പിച്ച വിശാലമായ നേത്രങ്ങൾ..!
അവൾ എന്നോട് പേര് ചോദിച്ചു... പേര് കേട്ട മാത്രയിൽ "പാകിസ്ഥാനി യാണോ "എന്നും ചോദിച്ചു.

			അവളുടെ സ്ഥലം അവളുടെ ബാഗിനുമുകളിൽ രേഖപ്പെടുത്തി യിരുന്നു.. "പാകിസ്ഥാൻ..!!" ഞാൻ വെറുപ്പോടെ മുഖം വെട്ടിച്ചിരുന്നു.. ശത്രു...! കൊടിയ ശത്രു..!! ഞാൻ നെഞ്ചു വിരിച്ചുകൊണ്ട് ഇന്ത്യൻ ആണെന്ന് പ്രഖ്യാപിച്ചു..!അവൾ അപ്പോഴും പുഞ്ചിരിച്ചു.. അവൾ ഉള്ളിൽ ഒരു പീരങ്കി എനിക്ക് നേരെ ഉന്നം വെക്കുന്നുണ്ടെന്നും, ഈ മസ്ജിദിനെ ഒന്നാകെ ഇപ്പോൾ അഗ്നി വിഴുങ്ങിയേക്കാമെന്നും ഞാൻ കണക്കു കൂട്ടി..
എന്റെ മനസ്സിലും ഞാൻ വെടിക്കോപ്പുകൾ നിരത്തി..
തോളോട് തോൾ ചേർന്നിരുന്ന സൈറാബാനുവിന് എതിരെ പദ്ധതികൾ ആസൂത്രണം ചെയ്യാൻ ഞാൻ ആലോചിച്ചു..

			"എന്റെ പേര് കേട്ടപ്പോൾ അവൾ പാകിസ്ഥാനിയാണെന്ന് കരുതിയത്രെ.. ജീവിതത്തിൽ ആദ്യമായി ഞാൻ എന്റെ പേരിനെ കഠിനമായി വെറുത്തു!..

			നമസ്കാരം കഴിഞ്ഞു പുറത്തിറങ്ങിയപ്പോളും അവൾ എന്റെ അടുത്ത് വന്നിരുന്നു പുഞ്ചിരിച്ചു. പുഞ്ചിരിയിൽ വഞ്ചന ഒളിപ്പിച്ചുവച്ചിരിക്കുന്നോ ഇവൾ..? ഞാൻ തലകുനിച്ചു തസ്ബീഹ് ചൊല്ലിക്കൊണ്ടിരുന്നു.. അവളുടെകാൽവിരലിൽ അണിഞ്ഞ മിഞ്ചിയിൽ വെള്ളിമുത്തുകൾ, വൃത്തിയും ഭംഗിയുമുള്ള കാൽ നഖങ്ങൾ.. അവൾ എന്നോട് ഇന്ത്യയിൽ വരാൻ ഇഷ്ടമാണെന്നും.. അവളുടെ ദാദിമാ ഇന്ത്യക്കാരിയായിരുന്നു എന്നും ഇപ്പോൾ പെഷവാറിൽ തനിക്ക് ആരുമില്ല എന്നും പറഞ്ഞു..

			അതിനു ഞാൻ എന്തു വേണം.. അവൾക്ക് ആരുമില്ല പോലും. അവളുടെ കൺ കോണിൽ അവളുടെ മിഞ്ചിയിൽ എന്നപോലെ വെള്ളിമണികൾ മിന്നി.. മദീനാ മസ്ജിദിനുമുകളിൽ ജ്വലിച്ച ശംസിൽ അവ അവളുടെ കണ്ണിൽ തിളങ്ങി.

			അവയിൽ നിന്നും എന്റെ ഖൽബിലേക്ക് തീനാളങ്ങൾ പടർന്നു.. 'അങ്ങനെ നിങ്ങളുടെ രാജ്യക്കാർ അനാഥരാക്കിയ എത്രയോ വിധവകളും, യതീമുകളും ഉണ്ട് ഞങ്ങളുടെ നാട്ടിൽ..' ഞാൻ മനസ്സിൽ പറഞ്ഞു..

			എന്തേ എന്റെ നാവു പണിമുടക്കുന്നു..?? മനസ്സിൽ സംസാരിക്കുന്നതല്ലാതെ നാവു സമരത്തിൽ ആണല്ലോ..
ഞാൻ ഒരു പേടിത്തൂറിയാണെന്നു ഞാൻ ആ നിമിഷം തിരിച്ചറിഞ്ഞു..
ഉറങ്ങിക്കിടന്ന രാജ്യസ്നേഹത്തെ മുഖത്ത് വെള്ളം തളിച്ച് ഉണർ ത്താൻ നോക്കി.. അത് തലവഴി പുതപ്പിട്ടു മൂടി കൂർക്കം വലി തുടർന്നു..!

			അവൾ പള്ളിയങ്കണത്തിൽ വന്നിറങ്ങുന്ന തീർത്ഥാടക സംഘത്തെ നോക്കി തെല്ലിട ഇരുന്നു.. പിന്നെ എന്റെ കൈ പിടിച്ച് ഒറ്റപ്പറക്കൽ,
പാകിസ്താനിലേക്ക്..!

			പേഷവറിൽ നിന്നും പുസ്തകം മാറത്തടുക്കി സ്കൂളിൽ പോവുമ്പോൾ സൈറ ബാനു തനിച്ചായിരുന്നു.!. വഴിയിൽ നിറയെ പൂത്ത ഗുൽമോഹറുകൾ കടും ചുവപ്പ് പരവതാനി വിരിച്ചു!
കണ്ണാടി ചെപ്പിൽനിന്നും പളുങ്ക് മുത്തുകൾ എടുത്ത് ആരോടും മിണ്ടാതെ അവൾ നിരവധി മാലകൾ കോർത്തുകൊണ്ടിരുന്നു..
അവളുടെ ഉപ്പ ബുഹാരി പുതപ്പ് നെയ്തു. അതിൽ സുവർണ നൂലുകൾ കൊണ്ട് ചിത്രപ്പണികൾ ചെയ്തു..

			കടും നീല കംബളത്തിൽ കൊക്കുരുമ്മിയിരിക്കുന്ന ഇണപ്പക്ഷികളെ അയാൾ തുന്നും, പക്ഷികൾക്ക് ചുവന്നപളുങ്ക് മുത്തിനാൽ കണ്ണുകൾ വെച്ച് അവൾ ജീവസ്സുറ്റതാക്കും..

			പട്യാലയിൽ നിന്നാണ് സഫ്ദറിന്റെ ആലോചന വന്നത്...'
അവൻ അവളെ 'ചാന്ദ്നി' എന്ന് വിളിച്ചു..! അവൾ പ്രണയപൂർവമുള്ള വിളി ആദ്യമായ് കേൾക്കുകയായിരുന്നു.. പേരുപോലെ സഫ്ദറിന്റെ വീട്ടിൽ അവൾ പാൽനിലാവ് തൂവിക്കൊണ്ടിരുന്നു...അവളുടെ പാദങ്ങൾ തൊട്ട വീട്ടിലെ ഓരോ മുറിയിലും പൗർണമിയുദിച്ചു..
വൈകാതെ അവളുടെ അബ്ബാ ബുഹാരി മരിച്ചു..

			ചെമ്മരിയാടുകളെ വളർത്തി കമ്പിളിയുണ്ടാക്കി കശ്മീരിൽ വിൽക്കുകയായിരുന്നു സഫ്ദറിന്റെ ജോലി.. അവൾ വളകളിലും മാലക ളിലും മുത്തുകൾ പതിച്ചു നൽകും.. വിനോദ സഞ്ചാരികളുടെ പറുദീസ യായ കശ്മീരിൽ അതിനു ആവശ്യക്കാർ ഏറെ ഉണ്ടായിരുന്നു..
ചിനാബ് നദിക്കരയിൽ അവൾ ആടിനെ മേച്ചു. ഹൃദയം കാണാവുന്ന മുത്തുകളാൽ മാലകൾ കോർത്തു. മരപ്പെട്ടിയിൽ കമ്പിളിയും, കൂടയിൽ നിറയെ മാലകളും, കണ്ണാടി വളകളു മായി കച്ചവടത്തിന് പോയ സഫ്ദർ മടങ്ങി വന്നില്ല. ഇന്ത്യക്കാർ പ്രതികാരം ചെയ്തതാണത്രേ.. മയ്യിത്ത് പോലും കിട്ടിയില്ല.
സഫ്ദർ പൊട്ടിത്തെറിച്ചു ചിന്നഭിന്നമായതിന്റെ തെളിവായി, അവിടെ ചിതറിക്കിടന്നു സൈറബാനു കോർത്ത പളുങ്കുമാലകൾ...!!
അവൾ കണ്ണാടിതുണ്ടുകൾ പതിപ്പിച്ച വളകൾ. സൈറാബാനു അണിയിച്ച പച്ച മരതകക്കല്ലുവെച്ച മോതിരം അണിഞ്ഞ ഒരു കൈപ്പത്തി.. !

			അവൾ ഇന്ത്യക്കാരിയായ എന്നോട് കണ്ണീരിനിടയിലും പുഞ്ചി
രിച്ചു.. ഞാൻ ആലോചിച്ചു..ആരാണ് കുറ്റക്കാർ?പാകിസ്ഥാൻ കാരായ സഫ്ദറോ..സൈറാബാനുവോ.. ഇന്ത്യക്കാരിയായ ഞാനോ..?? ഞങ്ങൾ നിരപരാധികൾ..!! യുദ്ധവെറിയന്മാർ മാത്രമാണ് കുറ്റക്കാർ... ഞാൻ അവളുടെ കൈകളിൽ മുറുകെ പിടിച്ചു.. അവൾ തന്നെഞാനെന്നും ഞാൻ തന്നെ അവളെന്നും 
പറയാതെ പറയാൻ...!

		

		
			ഒരു പഴയ യുദ്ധകാല പോസ്റ്റ് 

		

		
			ഒരു പഴയ യുദ്ധകാല പോസ്റ്റ് 

		

		
			സ്വർഗ്ഗ പതംഗം 

			കടല്‍ വിഭവങ്ങള്‍ വിളമ്പുന്ന ഒരു ഹോട്ടല്‍ ഇക്ക തുടങ്ങുമ്പോള്‍ ആണ് ഇക്കാടെ പാര്‍ട്ണര്‍ ആയ മീഖാഈലിനെ കാണുന്നത്.

			കോര്‍നിഷില്‍ തലയുയര്‍ത്തി നില്‍ക്കുന്ന കെട്ടിട സമുച്ഛയങ്ങള്‍ അദ്ദേഹത്തിന്റെയാണ്. അവിടെ ഒരു ഫ്ളാറ്റ് തരപ്പെടുത്താന്‍ 
ഇക്കാക്ക് കൊതിയായിരുന്നു. ഞങ്ങള്‍ പതിവായി പോവുന്ന ഇന്‍ഫര്‍ട്ടിലിറ്റി ക്ലിനിക്ക് അതിനു തൊട്ടടുത്തായിരുന്നു. പക്ഷേ മീഖാഈല്‍ തന്റെ ഫ്ളാറ്റുകളൊന്നും 'അജ്നബി'കള്‍ക്ക് കൊടുക്കുകയില്ലെന്നു കേട്ടിട്ടുണ്ട്. എങ്കിലും ഒന്ന് ചോദിച്ചു നോക്കാന്‍ അദ്ദേഹം തുനിഞ്ഞു. സ്വദേശികളാണെന്ന അഹങ്കാരവും, അജ്നബികളോടുള്ള അറബികളുടെ പുച്ഛവും അസഹ്യമായിരുന്നു.

			'നീലക്കടല്‍ നോക്കി ബാല്‍ക്കണിയില്‍ ഇരുന്ന് ചായകുടിയ്ക്കാം, വൈകുന്നേരത്ത് ചെങ്കടലിലെ ചൊങ്കുള്ള കാറ്റു കൊള്ളാം'

			എന്തിന്? നല്ല റസിഡന്‍ഷ്യല്‍ ഏരിയയില്‍ മലയാളികള്‍, അല്ലെങ്കില്‍, ഇന്ത്യക്കാര്‍ ഉള്ള ഫ്ളാറ്റുകള്‍ ഉണ്ടാവും. ഇവരുടെ ഉച്ചനീചത്വം സഹിക്കേണ്ട കാര്യമൊന്നുമില്ലല്ലോ.

			'ആരും ഒരു റിയാല്‍ പോലും, വേണ്ട..ഒരു പുഞ്ചിരി പോലും നമുക്ക് വെറുതെ തരികയില്ല ഇക്കാ..'

			ഞാന്‍ നിരുത്സാഹപ്പെടുത്തി.

			പക്ഷേ ഇക്കാന്റെ വാക്ചാതുരിയില്‍ വീണുപോയിട്ടോ എന്തോ ഞങ്ങള്‍ക്ക് അവിടെ മൂന്നാം നിലയില്‍ ഒരു ഫ്ളാറ്റ് കിട്ടി. അണ്ടര്‍ഗ്രൗണ്ടില്‍ ആയിരുന്നു അതിന്റെ ഗാരേജ്. ഞങ്ങള്‍ക്കല്ലാത്ത മറ്റ് താമസക്കാര്‍ക്കെല്ലാം ഡ്രൈവര്‍മാര്‍ ഉണ്ടായിരുന്നു. അതുകൊണ്ട് തന്നെ താമസക്കാര്‍ അങ്ങനെയൊന്നും താഴേക്കിറങ്ങില്ലായിരുന്നു.

			മീഖാഈലിന്റെ ഡ്രൈവര്‍ ആയിരുന്നു പാകിസ്ഥാനിയായ മുസാ ഫിര്‍. അങ്ങനെയിരിക്കെ ഒരു ദിവസം ഞങ്ങള്‍ മീഖാഈലിന്റെ വീട്ടിലേക്ക് ക്ഷണിക്കപ്പെട്ടു. വാതില്‍ തുറന്നു, ഊത നിറത്തിലുള്ള പട്ടു പരവതാനി, കൂറ്റന്‍ തൂക്കു വിളക്കുകള്‍, വലിയ ചുമരലങ്കാരങ്ങള്‍, പുകയുന്ന സുഗന്ധ ധൂപങ്ങള്‍, നേര്‍ത്ത സംഗീതം, പ്രസരിക്കുന്ന തണുപ്പ്. അത്യാഢംബരത്തിന്റെ അരോചകത്വത്തിലേക്ക് കാലെടുത്തു വെയ്ക്കാന്‍ കഴിയാതെ വാതില്‍ക്കല്‍ ഞാന്‍ അന്തം വിട്ട് നിന്നു.

			യാന്ത്രികമായി ഞാന്‍ അകത്തേക്ക് എന്നെ കൊണ്ടുപോയി. തടിച്ചു കൊഴുത്ത, മീഖാഈലിന്റെ ഭാര്യ എന്റെ മുന്നിലേക്ക് വന്നു.

			'ഫദ്ദല്‍..,ഇജ്ലിസ്..'

			അവര്‍ മുന്നിലെ സെറ്റിയിലേക്ക് ചൂണ്ടി. പതുപതുത്ത ഇരിപ്പിടത്തിലേക്ക് ഞാന്‍ ആണ്ടു പോയി.

			റുവൈസിലെ എന്റെ പഴയ ഫ്ളാറ്റിലെ പാത്രങ്ങള്‍ കൂട്ടിയിട്ട സിങ്കും, അടുക്കളയും, അലങ്കോലമായ മുറിയും, മുരളുന്ന ഏസിയും, സ്റ്റീരിയോ പാടുന്ന 'ഒരു മധുരക്കിനാവിന്‍ ലഹരി'യും എന്റെ മുന്നില്‍ നര്‍ത്തനമാടി നിന്നു. അപ്പോഴാണ് നീലനിറത്തില്‍ ഉടുപ്പണിഞ്ഞ ഒരു കൊച്ചു സുന്ദരി കയ്യില്‍ ക്രയോണുകളും പിടിച്ച് അകത്തു നിന്നും ഓടിവന്നത്.

			എന്നെ ഒന്ന് നോക്കി അവള്‍ തിരിച്ചു മുറിയിലേക്കും ഓടിപ്പോയി.

			ഇതാര്.. സ്വര്‍ഗ്ഗത്തില്‍ നിന്നും വഴിതെറ്റി വന്ന ഒരു കൊച്ചു പൂമ്പാറ്റയോ? മീഖാഈലിന്റെ ഭാര്യ അകത്തേയ്ക്ക് പോയി.

			നേര്‍ത്ത വസ്ത്രത്തില്‍ അവരുടെ ദുര്‍മേദസ് ഓളം വെട്ടി.

			അവര്‍ പോയപ്പോള്‍ സുന്ദരി വീണ്ടും പ്രത്യക്ഷപ്പെട്ടു. എന്നെ ഒളികണ്ണിട്ടു നോക്കി അവിടെയിരുന്ന ഒരു ബുക്കിലെ ഒരു മത്സ്യക്കുഞ്ഞിന് ചായം കൊടുത്തു.

			'ഏഷ് ഇസ്മക്..?'

			ഞാന്‍ അവളുടെ പേര് ചോദിച്ചു

			'ഫറാശത്തുല്‍ ജന്ന..'

			ങ്ങേ..

			ഞാന്‍ ഞെട്ടി.

			സ്വര്‍ഗത്തിലെ പൂമ്പാറ്റ തന്നെ..!

			വീട്ടുകാരി നീളന്‍ ഗ്ലാസ്സില്‍ മഞ്ഞു പോലെ തണുത്തൊരു പാനീയം എനിക്ക് നീട്ടി.

			ഫെരാശത്തുല്‍ ജന്ന എന്നെ നോക്കി ചിരിച്ചു കൊണ്ട് ഓടിപ്പോയി..അവളുടെ ചിറകില്‍ നിന്നു നീലരത്നങ്ങള്‍ പൊഴിയുന്നുണ്ടെന്നു ഞാന്‍ വെറുതെ വിചാരിച്ചു.

			സുവര്‍ണ്ണ നിറമാര്‍ന്ന മുടിയില്‍ അവള്‍ കല്ലു വെച്ച ഒരു ക്ലിപ്പ് ധരിച്ചിരുന്നു. അവളെ മടിയില്‍ വെക്കാനും ഓമനിയ്ക്കാനും കൊതി തോന്നി.

			മീഖാഈലിന്റെ ഏറ്റവും ഇളയ പുന്നാര മോളായിരുന്നു ജെന്ന. അവിടുത്തെ വിരുന്ന് കഴിഞ്ഞു മൂന്നാം നിലയിലെ ഞങ്ങളുടെ പുതിയ ഫ്ലാറ്റിലേക്ക് മടങ്ങുമ്പോഴേക്കും ഞങ്ങള്‍ കൂട്ടായിക്കഴിഞ്ഞിരുന്നു. കാണുമ്പോഴെല്ലാം ഓടി വന്ന് അവള്‍ എന്റെ കൈകള്‍ കവരും..നിറയെ പീലികളുള്ള കണ്ണുകള്‍ തെരുതെരെ തുറന്നടച്ചുകൊണ്ട് എന്നോടെന്തൊക്കയോ ചോദിക്കും.

			മീഖാഈലിനെ ഇടക്കൊക്കെ കൊറിഡോറില്‍ വെച്ചു കാണുമെങ്കിലും അയാള്‍ നേരെ നോക്കിക്കൊണ്ട് നടന്നു പോവും..

			'അയാളുടെ ആ ആറ്റിറ്റിയൂട്, അതെനിക്കിഷ്ടമാണ്. അയാള്‍ മറ്റുള്ളവരെ പോലെ വെറുമൊരു വായ് നോക്കിയല്ല'.

			ഞാന്‍ ഇക്കാനോട് പറഞ്ഞു.

			'അയാള്‍ അജ്നബികള്‍ക്ക് ഫ്ലാറ്റ് കൊടുക്കില്ല എന്നു പറഞ്ഞാലും അയാള്‍ സൗദിയൊന്നുമല്ല.

			ആയാളുടെ ബാബ ഇറാഖില്‍ നിന്നും വന്ന ഒരു ചെരിപ്പുകുത്തി യാണ് പോലും.'

			അയാളുടെ ആകാരസൗകുമാര്യത്തില്‍ ആകൃഷ്ടയായ ഒരു പ്രഭുകുമാരി അയാളെ തന്റെ ജീവിതപങ്കാളിയാക്കി. തിരശീലയിലെന്ന പോലെ ഞാന്‍ അവരുടെ പ്രണയകഥ മനക്കണ്ണില്‍ കണ്ടിരുന്നു.

			വഴിയോരത്ത് ചെരുപ്പ് തുന്നുന്ന ഒരു സുന്ദരനായ യുവാവ്,

			അയാളുടെ മുന്നിലേക്ക് നീട്ടിവെച്ച സ്വര്‍ണ്ണക്കല്ലുകള്‍ പതിച്ച പാദുകത്തിനുള്ളിലെ മനോഹരമായ പാദങ്ങള്‍. 

			വെണ്‍പട്ടുപോലെ...ബുര്‍ഖയില്‍ തിളങ്ങുന്ന കണ്ണുകള്‍, വൈരക്കല്ലുകള്‍.. നോട്ടത്തില്‍ അവര്‍ പരസ്പരം അനുരക്തരാവുന്നു. പ്രഭുകുമാരിയുടെയും ചെരിപ്പ്കുത്തിയുടേയും അനുരാഗം..

			ഞാന്‍ കാല്‍പനികതയുടെ ലോകത്തില്‍ അലഞ്ഞു.

			'നമുക്ക് പുറത്തു പോവാം..'

			ഇക്ക എന്നെ ഭൂമിയിലേക്കെത്തിച്ചു.

			ഞങ്ങള്‍ പുറത്തുപോയി കാര്‍ തിരിച്ചിടാന്‍ ഗരേജില്‍ പോവുമ്പോഴാവും മീഖാഈലിന്റെ ലക്സസുമായി മുസാഫിര്‍ ഗരാജിലേക്ക് ഇറങ്ങുന്നത്.

			ചിലപ്പോഴെല്ലാം മുന്‍സീറ്റില്‍ ജന്നയുമുണ്ടാവും.

			ചിലപ്പോള്‍ കാര്‍ നിര്‍ത്തി മുസാഫിര്‍ സ്റ്റെപ്പുകള്‍ കയറുന്നത് കാണാം. അയാളുടെ കയ്യില്‍ തൂങ്ങി ഫെരാശത്തുല്‍ ജെന്നയും.

			കിലുകിലാ സംസാരിച്ചും, തലകുലുക്കിയും നടക്കുന്നത് കാണാം..സ്വര്‍ഗത്തില്‍ നിന്നും വഴിതെറ്റി വന്ന ഒരു വര്‍ണ്ണ പൂമ്പാറ്റ.

			മുസഫിറിന്റെ കൂടെ ജന്നയെ കാണുമ്പോള്‍ എല്ലാം ഞാന്‍ വല്ലാതെ അസ്വസ്ഥയാവും.

			എനിക്ക് മുസാഫിറിനെ പേടിയായിരുന്നു.

			അയാള്‍ അടുത്തു വരുമ്പോള്‍ പാക്കിന്റെ രൂക്ഷ ഗന്ധം.

			ഒരിക്കല്‍ ലിഫ്റ്റില്‍ ഒരുമിച്ചായപ്പോള്‍ അയാളുടെ ശരീരത്തില്‍ നിന്നും വല്ലാത്ത ചൂട് പ്രസരിക്കുന്നതായി തോന്നി.

			ഇയാള്‍ സൂര്യനെ വിഴുങ്ങിയോ..?

			അയാള്‍ ഇക്കാടെ കൂടെ ഞങ്ങളുടെ ഫ്ളാറ്റില്‍ വന്ന അന്ന് ഞാന്‍ ചായയിട്ടു കൊടുത്തു. ചായയ്ക്ക് കടുപ്പം പോരെന്നും ചായ എന്നെ പോലെ വളരെ ലൈറ്റ് ആണെന്നും പറഞ്ഞു.

			ഞാന്‍ ഇക്കാനെ കൂര്‍പ്പിച്ചു നോക്കി. അയാള്‍ കറപിടിച്ച പല്ലുകള്‍ വെളിപ്പെടുത്തി ചിരിച്ചു.

			ചുവപ്പു രാശി പടര്‍ന്ന കണ്ണുകള്‍ കൊണ്ടെന്നെ പരവശയാക്കി.

			ഇക്ക അസ്വസ്ഥനായി. അകത്തു പോവാന്‍ കണ്ണുകൊണ്ടെന്നോട് ആംഗ്യം കാണിച്ചു.

			ഞങ്ങളുടെ സ്വീകരണമുറിയില്‍ ഇരുന്ന് അയാള്‍ സിഗാര്‍ വലിച്ചു. അതിന്റെ കുറ്റി, കുടിച്ച ചായഗ്ലാസ്സില്‍ നിക്ഷേപിച്ചു.

			അയാള്‍ അവിടെയിരുന്ന് ഉര്‍ദുവില്‍ ഏതോ നാടോടിഗാനം ആലപിച്ചു.

			'വോ തന്‍ഹാ കോന് ഹൈ,

			വോ ബാദ്ഷാ കോന്‍ ഹൈ..'

			പാട്ട് അതിമനോഹരം ആയിരുന്നു.

			 അയാള്‍ കറാച്ചിയില്‍ പോയിട്ട് ഏഴ് വര്‍ഷം കഴിഞ്ഞുവത്രേ.

			അയാള്‍ പോയിട്ടും മുറിയില്‍ ഒരു വല്ലാത്ത വാട തങ്ങി നിന്നു.

			അയാള്‍ പോയ ഉടനെ ഞാന്‍ വാഷ് ബേസിനിലേക്കോടി നിര്‍ത്താതെ ചര്‍ദ്ദിച്ചു.

			ഇക്ക മുറിയാകെ വൃത്തിയാക്കുകയും, ഇടക്കിടെ എന്നോട് ക്ഷമാപണം നടത്തുകയും ചെയ്തു. രാവിലെയും ഞാന്‍ കയ്പേറിയ മഞ്ഞ ദ്രാവകം ചര്‍ദ്ദിച്ചു. എണീക്കാതെ കിടക്കയില്‍ ക്ഷീണിച്ചു കിടന്നു. കര്‍ട്ടന്‍ മാറ്റി ജനാലക്കപ്പുറത്ത് ഇരമ്പുന്ന കടല്‍ നോക്കി കിടന്നു.

			വൈകുന്നേരം ഞങ്ങള്‍ ഹോസ്പിറ്റലില്‍ പോയി. പരിശോധനക്ക് ശേഷം ഡോക്ടര്‍ പറഞ്ഞു. ഞാന്‍ ഗര്‍ഭവതിയാണ് എന്ന്.എന്റെ ഉള്ളം കൈ തണുത്തു. ഞാന്‍ ഇക്കാനെ നോക്കി. ഇക്ക എന്നെ നോക്കുന്നൊന്നുമില്ല, ഡോക്ടര്‍ടെ നിര്‍ദ്ദേശങ്ങള്‍ കേള്‍ക്കുകയാണ്.

			എന്റെ ചെവികള്‍ രണ്ടും കൊട്ടിയടച്ചിരിക്കുന്നു.

			കണ്ണിനു മുന്നില്‍ നിറയെപൂക്കള്‍ വിരിഞ്ഞു നില്‍ക്കുന്നു..!

			ഞങ്ങള്‍ അവിടെ നിന്നും ഇറങ്ങി. കാറില്‍ കയറി. ഇക്ക എന്തൊക്കെയോ ആലോചനയിലാണ്.

			ആര്‍ക്കൊക്കെയോ ഫോണ്‍ വിളിച്ച് എന്തൊക്കെയോ ബിസിനസ് കാര്യങ്ങള്‍ സംസാരിക്കുന്നു.

			നിര്‍ദ്ദേശങ്ങള്‍ കൊടുക്കുന്നു. എനിക്ക് സങ്കടം വന്നു. കാര്‍ ഷറഫിയായിലെ ബാവാക്കാന്റെ കഫ്റ്റീരിയയ്ക്ക് മുന്നില്‍ നിര്‍ത്തി. ഇക്ക ഒരു കലത്തപ്പവുമായി വന്നു.

			എനിക്ക് ദേഷ്യമാണ് വന്നത്. എനിക്കിപ്പോള്‍ വേണ്ടത് കലത്തപ്പമല്ല. എനിക്ക് വേണ്ട. ഞാന്‍ മുഖം വീര്‍പ്പിച്ചിരുന്നു. കാര്‍ റുവൈസിലെ ഇരുണ്ട ഗലികളിലേക്ക് കയറി ഒരാവശ്യവുമില്ലാതെ. മസ്ജിദുറഹ്മായുടെ മുകളില്‍ ചന്ദ്രലേഖ വിളര്‍ത്തു നിന്നു. എന്നെപ്പോലെ.. പൂച്ചകള്‍ കടിപിടികൂടുന്ന വലിയ കുമാമപ്പെട്ടികള്‍ കടന്ന്, ഭ്രാന്തന്‍മാര്‍ ഉറങ്ങുന്ന കടമുറികള്‍ക്കുമെല്ലാം അപ്പുറം ഇരുളില്‍ വണ്ടി പാര്‍ക്കിങ് ലൈറ്റ് ഇട്ട് നിര്‍ത്തി. പിന്നെ എന്റെ മുഖം പിടിച്ചു തിരിച്ചു, കണ്ണിലേക്ക് നോക്കി.. ഖല്‍ബോളം ചെല്ലുന്ന നോട്ടം. പിന്നെ എന്റെ നെറ്റിയില്‍ പതിയെ ചുണ്ടുകള്‍ ചേര്‍ത്തു..!

			സുദീര്‍ഘമായ ഒരു സ്നേഹമുദ്രയില്‍ ഞാന്‍ ഇഹംപരം മറന്നിരുന്നു..!

			എന്റെ ഹൃത്തുടി പോലെ കാറിന്റെ ലൈറ്റ് മുനിഞ്ഞും, തെളിഞ്ഞും..ടക്,ടക്,ടക്..

			'മബ്റൂഖ് 

			ഇക്ക മന്ത്രിച്ചു.

			റുവൈസിലെ വൃത്തിഹീനമായ ആ ഗലിയില്‍ സ്നേഹത്തിന്റെ ഒരു പൂമരത്തൈ മുളയ്ക്കുകയും, ഞൊടിയിടയില്‍ പടര്‍ന്നു വിതാനിച്ചു പൂത്തു മലരുകയും, സുഗന്ധവാഹിയായ പൂക്കള്‍ ഞങ്ങളുടെ മേലേക്ക് വര്‍ഷിക്കുകയും ചെയ്തു. ഞാന്‍ സീറ്റില്‍ ചാരി കണ്ണടച്ചു കിടന്നു. പേരറിയാത്ത ഒരു പാട്ട് എന്റെ ഉള്ളില്‍ തത്തി. എന്റെ കവിളിനെ നനച്ചു കൊണ്ട് എന്തിനോ 

			കണ്ണുനീരൊഴുകി..

			ഗര്‍ഭ ക്ഷീണം കൊണ്ടും നിലക്കാത്ത ഛര്‍ദ്ദി കൊണ്ടും കട്ടിയുള്ള പുറന്തോടില്‍ ഒരു ആമയെപ്പോലെ ഞാന്‍ അലസ്യപ്പെട്ടു കിടന്നു. അടുത്ത ചെക്കപ്പിനായി പുറത്തുപോയി.

			തിരിച്ചു വന്നു കാര്‍ ഗാരേജിലേക്ക് ഇടാനായി അണ്ടര്‍ഗ്രൗണ്ടില്‍ ചെന്നപ്പോള്‍ ആണ് കണ്ടത്. മുസാഫിര്‍ ലെക്സസ് നിറുത്തി ഇറങ്ങി. മുന്‍സീറ്റില്‍ നിന്നും ഫെരാശത്തുല്‍ ജെന്നയും ഇറങ്ങി.ഇക്ക വണ്ടി ഓഫ് ചെയ്ത് അയാളെ നിരീക്ഷിച്ചു. താഴെ ഒരു മുറിയിലേക്ക് അയാള്‍ കുഞ്ഞിനെയും കൊണ്ട് പോയി. എന്റെ നെഞ്ചിടിപ്പ് കൂടി. ഞാന്‍ ക്ഷീണം മറന്നു. ഞാന്‍ ഡോര്‍ തുറന്ന് ആ മുറിയിലേക്ക് കുതിക്കാനൊരുങ്ങി. ഇക്ക എന്റെ കൈകളില്‍ പിടിച്ച് എന്നെ അടക്കിയിരുത്തി. പിന്നെ മെല്ലെ നടന്നു ചെന്ന് പകുതി തുറന്ന ജനാലയ്ക്കടുത്ത് നില്‍പ്പുറപ്പിച്ചു. ഇപ്പോള്‍ അകത്തു നടക്കുന്നത് എന്താണെന്ന് ഇക്കാക്ക് കാണാം..ഞാന്‍ കാറിനുള്ളില്‍ ഇരുന്ന് എരിപൊരി സഞ്ചാരം കൊണ്ടു.

			'ആ കശ്മലന്‍ ആ കുഞ്ഞിനെ പിച്ചിചീന്തും മുന്‍പ് ആ വാതില്‍ ചവിട്ടിപ്പൊളിക്ക് ഇക്കാ..!

			അവനെ കുത്തിക്കൊല്ല് ഇക്കാ..!'

			ഞാന്‍ മനസ്സില്‍ ആര്‍ത്തുവിളിച്ചു.

			ആജാനുബാഹുവായ ഒരു മധ്യവയസ്കനാല്‍ ചതച്ചരക്കപ്പെട്ട സ്വര്‍ഗ്ഗ പതംഗം.. ഫെരാശത്തുല്‍ ജെന്ന..!

			എനിക്ക് ശ്വാസം മുട്ടി..

			ഞാന്‍ ഡോര്‍ തുറന്ന് പുറത്തിറങ്ങി.

			മുറിയില്‍ നിന്നും മുസാഫിറിന്റെ പാട്ടുകേട്ടു. .

			'വോ തന്‍ഹാ, കോന്‍ ഹൈ..

			വോ ബാദ്ഷ കോന് ഹൈ..'

			പാടിക്കൊണ്ട് തന്നെ മുസാഫിര്‍ പൊടുന്നനെ മുറിയുടെ വാതില്‍ തുറന്നു. മുസാഫിറിന്റെ ചുമലില്‍ ഇരുന്ന് കയ്യിലെ പാത്രത്തില്‍ നിന്നും ബകലാവ തിന്നുന്ന ഫെരാശത്തുല്‍ ജന്ന..!

			മുസാഫിര്‍ ഞങ്ങളെ കണ്ടു ചിരിച്ചു.

			'മബ്റൂക് ബാബി'

			എന്ന് എന്നെ അനുമോദിച്ചു. ഞാന്‍ വല്ലാത്തൊരു ആശ്വാസത്തിന്റെ തളര്‍ച്ചയില്‍ തല മന്ദിച്ചു നിന്നു..

			'തആല്‍' എന്ന് പറഞ്ഞു കൊണ്ട് ജെന്ന എന്റെ കൈപിടിച്ച് വലിച്ചു. ഞാന്‍ ഒരു സ്വപ്നാടകയെ പോലെ അവളെ അനുഗമിച്ചു. അണ്ടര്‍ ഗ്രൗണ്ടില്‍ നിന്നുള്ള സ്റ്റെപ്പുകള്‍ ഞങ്ങള്‍ നടന്നു കയറി.

			അവ നീലകാശത്തിലേക്കുള്ള പടവുകള്‍ ആണെന്നും അവിടുത്തെ ഉദ്യാനത്തില്‍ ചിറകുകള്‍ മിന്നിച്ചു നടക്കുന്ന ഒരു ചിത്ര ശലഭമാണിവളെന്നും ഞാന്‍ ഉറപ്പിച്ചു. മുസാഫിര്‍ സ്റ്റെപ്പുകള്‍ കയറി വന്നു. കൂടെ ഇക്കയും. മുസഫിറിനെ ഇപ്പോള്‍ പാക്ക് മണക്കുന്നില്ല. സുഗന്ധം മാത്രം..!

			ഞാന്‍ ഇടറുന്ന ഒച്ചയില്‍ ആദ്യമായി അയാളോട് ഹൃദയം തൊട്ട് സലാം പറഞ്ഞു.'അസ്സലാമു അലൈകും..'

			ജഗന്നിയന്താവിന്റെ ശാന്തിയും, സമാധാനവും നിങ്ങളുടെ മേലുണ്ടാവട്ടെ മുസാഫിര്‍..

		

		
			സ്വർഗ്ഗ പതംഗം

		

		
			സ്വർഗ്ഗ പതംഗം

		

		
			സ്വർഗ്ഗ പതംഗം

		

		
			സ്വർഗ്ഗ പതംഗം

		

		
			സ്വർഗ്ഗ പതംഗം

		

		
			സ്വർഗ്ഗ പതംഗം

		

		
			സ്വർഗ്ഗ പതംഗം

		

		
			ഇനി മടക്കം

			'ഒരുമിച്ചു നമുക്കൊരു സവാരി പോവാം,

			ഒരു പാട് നാടുകള്‍ക്കപ്പുറത്തേക്ക്,

			ഒരു പൈസ ചിലവില്ല,

			ഒരു കുഴപ്പം വരുകില്ല, കേവലമൊരു ഭാവനയുടെ

			ചിറകു മതി..!

			സഹൃദയരെ..,ദാ.. അങ്ങോട്ട് നോക്കൂ..

			പീലി വിടര്‍ത്തിയാടുന്ന

			തെങ്ങിന്‍ തോപ്പുകള്‍,

			കളകളമൊഴുകുന്ന കൊച്ചരുവി..

			അതിന്റെ കരയില്‍ അതായിരിക്കുന്നു

			നമ്മുടെ നായിക..ത്ധലിം!'

			സിംബല്‍..!

			അല്ല, 

			കുഞ്ഞോള്‍ടെ കയ്യിന്ന് ഒരു പാത്രം വീണതാ..

			ഞാന്‍ ഞെട്ടിയുണര്‍ന്നു. എന്റെ പ്രവാസത്തിന്റെ അവസാന പകലിലേക്ക്. ഞാന്‍ എണീറ്റ് പോയി വുളു എടുത്തു, 

			നമസ്കരിച്ചു. അടുക്കളയില്‍ ചെന്നു ചായക്ക് വെള്ളം വെച്ചു.

			ഇക്കയും കൂട്ടുകാരും പെട്ടി കെട്ടുന്നു. പാത്രത്തില്‍ ചായ തിളയ്ക്കുന്നു. എന്റെ നെഞ്ചിലെ കല്ലടുപ്പില്‍ സങ്കടം തിളച്ചു മറിഞ്ഞു. ഞാനും മക്കളും കെട്ടും കെട്ടി നാട്ടിലേക്ക് പോവുകയാണ്. ഇക്ക വരുന്നില്ല. സംഭവ ബഹുലമായ നീണ്ട ഒരു പതിറ്റാണ്ടിന്റെ വാഴ്ച്ച അവസാനിക്കുകയാണ്.

			ഇതാ എന്റെ ചെങ്കോലും കിരീടവും ഞാന്‍ ഇവിടെ ഉപേക്ഷിക്കുന്നു... ഇനി വാനപ്രസ്ഥം..

			ഞാന്‍ ജനലിലൂടെ താഴേയ്ക്ക് നോക്കി. എല്ലാം കണ്ണു നിറച്ചു കാണട്ടെ. എല്ലാം നഷ്ടമാവുകയാണ്. അപ്പുറത്തെ ബാല്‍ക്കണിയില്‍ വന്ന് എനിക്ക് ചിരി തരാറുള്ള ഫലസ്തീന്‍ കുടുംബത്തിലെ ഒരു കുഞ്ഞുമുഖം, താഴെ വെള്ളക്കുപ്പികള്‍ വില്‍ക്കുന്ന ഒരു മിസിരി വൃദ്ധ, പെപ്സിബോട്ടിലുകള്‍ പെറുക്കുന്ന ആഫ്രിക്കക്കാരി, സൈക്കിളില്‍ അതി ശീഘ്രം പായുന്ന കുസൃതിക്കാരന്‍, പേരറിയാത്ത എത്രയോ പരിചിത മുഖങ്ങള്‍.

			ചിതറിയ ഭൂഖണ്ഡങ്ങളില്‍ നിന്നും, ഒരിടത്തെത്തിയവര്‍ എല്ലാം നഷ്ടങ്ങള്‍. എന്നെ കാത്തുകാത്ത് മിടിച്ച എത്രയെത്ര കഥകള്‍ ഇനി മണ്ണോട് മണ്ണാവും! തിളച്ച വെള്ളത്തില്‍ ചായപ്പൊടി ഇടാന്‍ മറന്ന് ഞാന്‍ അന്തം വിട്ട് നിന്നു.

			കടലാസുപെട്ടികളില്‍ ഉടുപ്പ് സോപ്പ് ചീപ്പ്, കളിപ്പാട്ടങ്ങള്‍ എല്ലാം നിറഞ്ഞു. എന്റെ ഖല്‍ബ് മാത്രം നിറഞ്ഞില്ല. കാരണം എന്റെ ഖല്‍ബിന്റെ ഖല്‍ബ് ഈ മരുഭൂമിയില്‍ ഇട്ടേച്ചു പോവുകയാണ് ഞാന്‍..!

			രാത്രി ഒമ്പതിന് ഫ്ളൈറ്റ്.

			കുട്ടികള്‍ കുളിച്ചൊരുങ്ങി തട്ടുതട്ടുള്ള ഉടുപ്പണിഞ്ഞു.പുതിയ ഷൂ ഇട്ടു. ഇക്ക ആരോടൊക്കെയോ ഫോണില്‍ സംസാരിക്കുന്നു.

			പെട്ടിയില്‍ വീണ്ടും എന്തൊക്കെയോ നിറയ്ക്കുന്നു. ഈ അവസാന നിമിഷമെങ്കിലും ഇക്കാക്ക് എന്നോട് ഒന്നും തനിച്ചു മിണ്ടാനില്ലേ. .?

			ഞാന്‍ ചായ കൊടുത്തു എല്ലാവര്‍ക്കും.

			ഇപ്പോള്‍ കൂട്ടുകാരോടൊപ്പം ഇക്ക ചായ കുടിക്കുന്നു.

			ഞാന്‍ വാതിലില്‍ ചാരി നോക്കി നിന്നു. ആ വാച്ചു കെട്ടിയ കൈകള്‍, നെറ്റിയിലേക്ക് വീണ മുടി. ആ ചിരി എനിക്ക് തൊണ്ടയില്‍ സങ്കടം തിങ്ങി. അല്‍പനേരം എനിക്കായി മാറ്റിവെച്ചിരുന്നെങ്കില്‍..

			ഞാന്‍ ഒരുങ്ങി. പുതിയ ചുരിദാര്‍ ധരിച്ചു. അതിനു മീതെ പര്‍ദ്ദ ഇട്ടു. വെറുതെ കണ്മഷിയില്‍ ചെറുവിരല്‍ തൊട്ടു. ഒഴുകാന്‍ വെമ്പുന്ന കണ്‍പീലികളില്‍ കണ്ണെഴുതികൊണ്ട് കണ്ണാടി നോക്കി നിന്നു. ഇല്ല..അദ്ദേഹം കൂട്ടുകാരുമായി സംസാരത്തിലാണ്.

			'ഇറങ്ങാം..'

			വാതില്‍ക്കല്‍ വന്ന് എത്തിനോക്കിക്കൊണ്ടു മൂപ്പര്‍ പറഞ്ഞത് ഞാന്‍ കണ്ണാടിയില്‍ കണ്ടു. തിരിഞ്ഞു നോക്കിയില്ല.

			എന്റെ കണ്ണുകള്‍ നിറഞ്ഞൊഴുകി. ഞാന്‍ കണ്ണുകള്‍ തുടച്ചു മുറിയില്‍ നിന്നും പുറത്തിറങ്ങി. 

			ഒരു നിമിഷം..! എന്റെ കലങ്ങിയ കണ്ണിലേക്ക് നോക്കി. പിന്നെ കൈ പിടിച്ചു കൊണ്ട് എന്നെ മുറിയിലേക്ക് കൂട്ടി. ഒരു രണ്ടു മിനിറ്റ് ഞങ്ങള്‍ തനിച്ചിരുന്നു.

			പിന്നെ കാറില്‍ കയറി. അംമ്പരചുംബികള്‍ പിറകോട്ട് പാഞ്ഞു കൊണ്ടിരുന്നു.

			വിട..!

			മണല്‍ക്കാടേ വിട, ഈന്തപ്പനകളേ വിട,

			ഒട്ടകക്കൂട്ടങ്ങളേ വിട, ചരിത്ര ഭൂമികയേ വിട.., 

			എന്റെ കരളില്‍ കൂടു വെച്ച നൂറു നൂറ് കഥകളേ വിട..!

			കണ്ണ് നിറഞ്ഞ് എന്റെ കാഴ്ച മങ്ങി..!

			ഞങ്ങള്‍ എയര്‍ പോര്‍ട്ടില്‍ എത്തി. 

			ഞാന്‍ ഇക്കാന്റെ അടുത്തു ചെന്നിരുന്നു.

			എന്റെ കൈ കവര്‍ന്നു കൊണ്ട് അദ്ദേഹം സലാം ചൊല്ലി. 'മക്കളെ നോക്കണം' എന്ന് പറഞ്ഞു.

			സങ്കടം കൊണ്ട് എനിക്ക് തൊണ്ട വേദനിച്ചു.

			എന്റെ കൈത്തണ്ടയിലേക്ക്, തീച്ചൂടുള്ള ഒരു കണ്ണീര്‍ത്തുള്ളി വീണു ചിതറി. ഞാന്‍ പൊള്ളിയടര്‍ന്നു. ഞാന്‍ ആ ചുമലിലേക്ക് ശിരസ്സര്‍പ്പിച്ചു.

			പ്രവാസം ഒരു നിലവിളിയാണ്, ചിലര്‍ക്ക് ഒരു ജീവന്മരണ പോരാട്ടമാണ്, സ്വപ്നങ്ങള്‍ കുത്തി നിറച്ച ഒരു പത്തേമാരിയാണ്, മറ്റു ചിലര്‍ക്ക് സമ്മാനങ്ങള്‍ നിറയുന്ന പെട്ടിക്കു പകരം സ്വയം പെട്ടിയേറി വരുന്ന വിരോധാഭാസമാണ്, വലിയൊരാര്‍ത്തനാദമാണ്.

			എനിക്കത് പെരുമ്പറ കൊട്ടുന്ന നെഞ്ചിടിപ്പുകളാണ്.. ആ കൈകളില്‍ നിന്നും കൈ അടര്‍ത്തിയെടുത്ത്, ചുമലില്‍ നിന്നും കുഞ്ഞുവിനെ പറിച്ചെടുത്ത് ഞാന്‍ തിരിഞ്ഞു നോക്കാതെ നടന്നു. തേങ്ങലിനെ തൊണ്ടക്കുഴിയില്‍ വെച്ചു തന്നെ മയ്യത്തടക്കി, കാലുകള്‍ വലിച്ചു വെച്ചു മക്കളെയും കൊണ്ട് ഞാന്‍ കൗണ്ടറിലേക്ക് നീങ്ങി.

			അകത്ത് ആളുകളുടെ കലപിലയില്‍ ഒരു കണ്ണീര്‍ത്തുള്ളി പോലെയിരിക്കുന്ന ഒരു പെണ്‍കുട്ടി. മടിയില്‍ ഒരു മിടുക്കന്‍ ആണ്‍കുഞ്ഞ്. ഫിലിപ്പൈന്‍കാരിയാണെന്ന് തോന്നുന്നു. അവളുടെ പേര് 'മായ', അറബിയില്‍ വെള്ളമെന്നര്‍ത്ഥം.

			അവരുടെ ഭാഷയില്‍ അര്‍ത്ഥം എന്താണാവോ?

			അവള്‍ പോവുന്നത് ശ്രീലങ്കയിലേക്ക്. അവളുടെ കുഞ്ഞിന്റെ അച്ഛനെ തേടി! ഞാന്‍ എന്റെ കയ്യിലിരുന്ന ബിസ്ക്കറ്റ് പാക്കറ്റ് നീട്ടി. അവന്‍ അത് കൈനീട്ടി വാങ്ങി.

			ശ്രീലങ്കയിലേക്ക് അവധിക്ക് പോയ അവളുടെ ലങ്കന്‍ ഭര്‍ത്താവ് മടങ്ങി വന്നില്ല പോലും! ലങ്കയിലേക്ക് പറക്കുന്ന 'ഗരുഡ'യില്‍ തന്റെ പ്രണയം തേടി മായ.. എമിഗ്രേഷന്‍ കൗണ്ടര്‍ കഴിഞ്ഞു മറ്റൊരു വഴിയിലൂടെ ഒരു മായയായി മറഞ്ഞു.

			വിമാനം റണ്‍വേയിലൂടെ ഓടി. പിന്നെ എന്റെ സ്വപ്നങ്ങള്‍ കൊത്തിയെടുത്ത ഒരു കൂറ്റന്‍ കഴുകനെപ്പോലെ ആകാശത്തേക്കത് കുതികുതിച്ചു.

			താഴെ, മഹാ നഗരം, നക്ഷത്ര ശോഭയില്‍..!

			ഞാന്‍ താഴേക്ക് നോക്കി. പത്തു വര്‍ഷം മുന്‍പ് ഞാന്‍ അത്ഭുതം നിറഞ്ഞ കണ്ണുകളോടെ വന്നിറങ്ങിയ അന്നത്തെ അതേ തിളക്കം.. അതേ മിനുക്കം,അതേ പുതുമ. താഴെ ഒരു തിളങ്ങുന്ന പൊട്ടായി എന്റെ കഥകള്‍ മയങ്ങുന്ന ഭൂമി എന്നെ പിന്നെയും പിന്നെയും കൊതിപ്പിച്ചു കൊണ്ടിരിക്കുന്നു.

			അതില്‍ തലങ്ങും വിലങ്ങും പായുന്ന നൂറായിരം കാറുകള്‍, അതില്‍, ഒരു ചാര നിറമുള്ള കാറില്‍ പൊടുന്നനെ ഒറ്റക്കായിപ്പോയ ഒരാള്‍ കരഞ്ഞു കൊണ്ട് ഡ്രൈവ് ചെയ്യുന്നുണ്ടാവും. കിളികളൊഴിഞ്ഞ കൂടു പോലുള്ള ഫ്ളാറ്റിലേക്ക് തളര്‍ന്ന ദേഹത്തോടെ കയറുന്നുണ്ടാവും..!

			എന്റെ ഇരു ചെന്നിയിലൂടെയും ചുടുകണ്ണീര്‍ ഒഴുകി.. ഞാന്‍ സീറ്റിലേക്ക് തലചായ്ച്ചു കണ്ണുകളടച്ചു. താഴെ ചെങ്കടല്‍, എന്റെ സങ്കടം പോലെ, ആര്‍ത്തിരമ്പി കരഞ്ഞുകൊണ്ടിരുന്നു..

		

		
			ഇനി മടക്കം

		

		
			ഇനി മടക്കം

		

		
			ഇനി മടക്കം

